
اؤن سوز
مختلیف تاریخی دوورلرده هر بیر خالقین ادبی ـ بدیعی ؛اجتماعی دوشونجه لرینی شیفاهی یارادیجیلیق فورمالاریندا عکس ائتدیرن داستان و ائپوسلارعموم بشری مدنی ایرثین دَیرلی نمونه لریندندیر .

«گیلقمیش»؛«کالئوالا»؛«ایلیادا», قیرغیزلارین «ماناسی»,کردلرین «مامه آلان»ی, بیزیم«کوراوغلو» کیمی داستان و ائپوسلار منسوب اولدوقلاری خالقلارینین میفیک تفکّرونون یاراتدیغی مکمّل ادبی عابیده لردیر.خالقیمیزین حیاتینی ،معیشتینی ،عادت وعنعنه لرینی اؤزونده عکس ائتدیرن، تورک دونیاسینین قدیم مدنیّت عابیده لریندن،بدیعی وفلسفی تفکّرونون ان نادیراینجیلریندن ساییلان «کیتاب ـ دده قورقوت »ائپوسو دا انسان ذکاسینین ان قیمتلی اثرلریندن بیریدیر. معلومدورکی ،داستان وائپوسلارتاریخا َبیر دوره، اراضیه ، مدنیّتین انکشاف سَویّسینه و اویغون اولاراق ، تکمیللشیر، زنگینلشیر.

 عادی بیر چشمه دن باشقا سولارلا بیر لشیب کیچیک چایا ، اونونسا ، باشقا چشمه و آخینلاری اؤزونه قاتیب بؤیوک چایا دوندویو کیمی ، داستان و ائپوسلار، اوجمله دَن « کیتاب دده  قورقوت » داستانی دا کؤچورمَمیشدَن اوّل بوجور پروسئسلردَن کئچمیشدیر.«کیتاب ـ دده قورقودت» ائپوسو قدیم تورک داستانلارینین زنگین عنعنه لری اساسیندا تشکّل تاپیب فورمالاشمیشدیر.« قدیم تورک ائپوسو» دئدیکده بیزیم ائرامیزدان ( مین ایللیک، بیرعصر، هزاره) اوّل بیرینجی مین ایللیگین اورتالاریندا ، آلتای ، یاخودپروتوتوتورک ائپوسوندان تؤرَیرَک ائرامیزین تخمیناً بئشینجی عصرینه قدر یاشایان اپیک تفکّر مدنیّتینی نظرده توتوروق . قدیم تورک ائپوسونون تظاهرو اولان « یارادیلیش » ،« آلپ اَر تونقا » ، « اوغوز کاغان »  ،«گؤی تورک » ،« کؤچ » و... داستانلار اؤز شیفاهی عؤمرونو باشا ووردوقدان سونرا ایلک اورتا عصرلر تورک یازیلی عابیده لرینین اساس قیدا منبعینه چئوریلمیشدیر( ن. جعفر اوف ) قدیم تورک اپیک تفکّرو ائرامیزین بیرینجی مین ایللیگینین

اورتالاریندان باشلایاراق اورتا عصرلرتورک اپیک تفکرّونون فورمالاشماسیندا مهّم رول اوینامیشدیر. قورقود شناسلاریمیز گنئتیک باخیمیندان بیری دیگری ایله باغلی اولان آشاغیداکی تورک اپیک تیپلرینی معیّن لشدیریر. اونلار: آلتای ـ مرکزی آسیا ، شیما ل غرب ( قیپچاق ) و جنوب ـ غرب ( اوغوز ) ائپوسلاریدیر. اوغوز تورکلری بیرینجی مین ایللیگین اورتا لاریندان باشلایاراق غربی تورکســــــتان ، آذربایجان ـ کیچیک آسیا ایستقامتینده یایلمیشلار . اوغوز تورکلرینین ، او جمله دَن آذربایجان 

تورکلرینی اپیـک تفکّرونوان مکــــــــمّل شکلیده عکس ائتدیرن جنوب ـ غرب ویا اوغوز ائپوسوعموم تورکلوک خصوصیّتلرینه وبیتگینلیگینه گؤره سئچیلیر. آذربایجان اراضیسینده مسکونلاشمیش اوغوز تورکلرینین معنوی مدنیّتی ،ایدئیا ،استتیک ماراغی « دده قورقود » ائپوسون تشکّل تاپیب یایلماسیندا حلّ ائدیجی رول اوینامیشدیر فارسجا ال یازمالاروبدیعی یازیلار آکادمیاسینین عضوو دده قورقود بیلیجیسی لویی بازئنین فیکرینجه « دده  قورقود » کیتابی اورتا عصر داستانلاری کیمی هر دن شعره کئچن نثر پارچالاریندان عبارت اپیک بیر یازیدیر. 

اساساَافسانه دَن کؤک آلان بو حکایتلر تاریجاً موجود اولموش،اورتا آسیادان جنوب ـ غربه  تورک آخینیندا بؤیوک رول اوینامیش بیر جمعیّتین ـ اسلاملاشمیش کؤچری اوغوز جمعیّتینین حیاتی ایله باغلیدیر.( ادبیّات قزئتی ) «دده  قورقود  » ائپوسو تخمیناً بئش عصرشفاهی تظاهردؤرنو یاشامیش، بوندان سونرا  11ـ جی عصرده یازییا آلینمیش ،سونرالار ایسه ال یازماسینین اوزو دفعلرله کؤچورولموشدور. ائپوسون شیفاهی دورونده اونون ایدئیا ـ مضمون،اوستوروکتور فورما خصوصیّتلری اساسا اولدوغو کیمی ساخلانمیش،ائدیلن علاوه لرین هئچ بیری ائپوسون ایدئیا ـ استَتیک منطیقینه ضّدّاولمامیشدیر.

دده قورقود کیتابینین ایندییه کیمی یالنیز ایکی ال یازماسی معلومدور. بیری واتیکاندا، دیگری ایسه آلمانیانین درئزدئن(درسدن) شهرینده دیر.بو ال یازماسینین ان دیرلی،ان تامی ،ان قدیم درئزدئنده کی  کئچمیشس ساکس کرال کیتابخاناسینین 1931ـ جی ایل کاتالوگونون 86نمره سی آلیندا ساخلانیلیر.ال یا زما 152 ورق ، 302 صحیفه دَن عبارت دیر.« نا قشی » اوسلوبلو عرب الفباسی ایله و کورسیوله یازیلیب 16ـ جی عصر غربی تورک دیلی گرافیک قایدالارینا اویغون گلیر. یازینین دیلی او دؤرون عثمانلی تورک دیلیندَن آیدینجا فرقلنیر. او شرقی آنادولو و آذربایجان دیالئکتلرینه منصوب فونئتیک ، گراماتیک و لئکسیک خصوصیّتلری اؤزونده عکس ائتدیریر. عثمان فیکری سرت قایانین دئدیگی کیمی ،11  ـ   جی عصرده یازییا آلینان ، لاکین او

واختا قدر شیفاهی خالق ادبیّاتی کیمی یوز ایللیکلر بویو دیلده ، آغیزدا دولاشان « دده قورقود بویلاری منسوب اولدوغو خالقین تاریخی ، جغرافیاسی ، اتنوگرافیاسی ، مدنیّتی ، اینجه صنعتی اوچون توتارلی قایناقدیر.«دده قورقود » داستانینین آذربایجانلا باغلیلیغیندان بحث ائدرکن داستا نین «سالور قازانین ائوینین یاغمالانماسی » بویونا دقّتی جلب ائتمک کیفایتدیر. اوردا گوستریلیرکی ، قیشی کـورـ آراز قووشاغینداکی قیشلاغیندا ، یایی ایسه آلتین تاخت یایلاغیندا کچیرَرمیش .تانیمیش قورقود شناس عالیم ش.جمشید اوف «کیتابی ـ دده قور قود » مونوقرافیاسیندا یازیرکی ، آلتون تاخت قازانین دوغما یوردودور. قدیم گؤیچه ماحالیندا  حاضیرکی گؤیچه گؤلونون شمالیندا یئرلشیر.آلتین تاخت واونا قونشو اولان حمزه چمن، مایماق، اولاشین ، خالخاللی و... داغلار لاپ بو یاخینلارا کیمی آذربایجانین قازاخ ، شیخلی جماعتینین یای دوشرگه سیدیر.

بو جهتدن آلمان ، عالیمی اولئارینین آچیقلانماسی دا ماراقلیدیر.او 1638 ـ جی ایلده دربندده اولارکن بورادا دده قورقودون ،قازان خانین آروادی بورلاخاتینین قبیرلری اولدوغونو معیّن لشدیرمیشدیر .   

بیر قدر دده قورقود حاققیندا 

دده قورقود هم تاریخی شخصیّت،بدیعی اوبراز، هم ده «کیتابا » داخیل اولان بویلارین ایلک یارادیجیسیدی او ، افسانه وی مقدّس وهرشئیه قادیر بیر انساندیر.اوغوز ائلینین آغ ساققاللی ،مُدریک فیلوسوفو ،  غلبه لرین ایلهامچیسی اولان اولو ـ مُدریک  
دده قورقود تورک طایفالاری اساسیندا باش وئرن مناقشه لری  حلّ ائدن ،انسانلارا یول گؤسترن ،اونلاری درد ـ بلادان خلاص ائدن مُدریک ونفوذلو شخص اولموشدور .

بیر نئچه جمله ده ائپوسون آدی حاققیندا

بو بیرفاکتدیرکی،ایندیه کیمی ائپوسون هامی طرفیندَن قبول ائدیلمیش واحید آدی یوخدور.بعضیلری ائپوسو «کیتاب ـ دده قورقود »، «قورقود آتانین کیتابی » ،«دده قورقود کیتابی»، «کورکوت آتا » ، اکثریّت ایسه «دده قورقود » آدلاندیریرلار .

بیزه گؤرَده میلّی تاریخی یادداشلاریمیزین ان محتشم عابیده سی اولان اثرین آدی ساده جه اولاراق « دده قور قود » ائپوسو آدلاندیریلمالیدیر.آخی ائپوسدا کیتابدان دئییل ،اونون یارادیجیسیندان،قهرمانیندان ،حادثه لرین فعّال اشتراکچیسیندان گئدیر.آخی بیز کوراوغلو ائپوسو دئدیکجه کور اوغلوندان بحث ائدن یازیلاری ،اونون قهرمانلیغینی وصف ائدن ناغیللاری دئییل محض کور اوغلو شخصّتینی نظرده توتوروق . باشقا خالقلارین داستان و ائپوسولارینین آدلاریدا ا دئدییمیزه عیانی ثبوت اولا بیلر.

قدیم تاریخه مالیک اولان تورک خالقلارینین وارلیغینی ان دولغون وبیتگین شکیلده عکس ائتدیرن، خالقین حیات طرزی ، گذرانی،ادب ـ ارکان قایدالاری ،عادت عنعنه لری ،میلّی خاراکتئرلرینین ماهیّتی بیتگین شکیلده ایفاده اولونان، «تاریخی ـ مدنی یادگار ،بؤیوک ادبی ـ بدیعی» عابیده(ع.سلطانلی )، بیر سؤزله خالقین سوی کؤکو وتاریخینی ،اونون دیلی ومدنیّتینی یاشادان «دده قورقود » داستانی اؤزونون بشری دَ یَـرینه گؤره دونیا خالقلارینین معنوی ثروتلر خزینه سینه داخیل اولموشدور و «دده قور قود » داستانی علمی ، تاریخی ،اتنوگرافیک جهتدَن بو گونوموز اوچون ده چوخ اهمیّت لیدیر. 

آوراسیانین سوسیا ل ـ اتیک تاریخی ،خصوصیله ده قدیم تورکلرین آوروپا مدنیّتینین فورمالاشماسینیندا رولو ایله باغلی آراشدیرمالار،آپاران میلّییّتجه کوموک( قوموق) اولان موراد آدجی بیرچوخ تورک وآوروپا دیللرینده نشر اولونموش « قیپچاق چؤلونون یووشانی» آدلی کیتابیندا زنگین تاریخی فاکتلاریلا آوروپا و دونیا مدنیّتینه تورکلرین وئردییی تحفه لردن دانیشیر وچوخ دَیرلی فیکیرلر وئریر .موراد آدجی حاقلی اولاراق گؤستریرکی ،حاضیردا دونیادا یاشایان 50 ـ دن آرتیق تورک خالقی

بیر کؤکدن تؤرنمیشدیر.اونا گؤره ده قدیم تورکلرین تاریخ بویو یاراتدیقلاری مادّی ـ معنوی دََیَرلر ایندیکی تورکلرین عمومی معنوی ثروتیدیر. دونیا مقیاسیندا   1300ـ  ایللیک یوبلئیینه حاضیرلاشدیغیمیز « دده قور قود » ائپوسو بونون ان باریز و دَیرلی نمونه سیدیر. یوبلئی مناسیبتی ایله حاضیرلادیغیمیز بو کیتابدا ائپوسون تاریخی دَیرینی و بو گونوموزله نئجه سسلندیگینی عیانی صورتده اوخوجولارا چاتدیرماق اوچون سؤزو داها چوخ دده قورقود دا وئرمیشیک.

کیتابچا «دده قور قود میفولوگیاسی »آدلانیر. اونا گؤره ده ایلک نوبه ده آنلاییشلارین ماهیّتین آچیلماسینا ضروریّت دویولور.

علمده قبول ائدیلن آکسیوملاردان بیری ده بودورکی ،دونیایا باخیش ایفاده ائدن سیستملی فیکیر و آنلاملار دونیا گؤروشو آدلانیر 

داها قدیم دئسک ،دونیا ودونیادا انسانین یئری حاققیندا تصوّرولره دونیا گؤروشو دئییلیر: بعضی عالیملر دونیا گوروشونو«عقلی پنجره » آدلاندیرمیشلار .بیلیک ،عقئیده، اعتیقاد ،احوال ـ روحیّه ،جهد لر ،اومیدلر ،معنوی دَیرلر ،نورمالار ،ایدئاللار ،و.....

اونون مختلیف کومپوننئتلریدیر.دونیا گوروشو میفولوگیا ،دین ،فلسفه ،و... ساحه لره بولونو ر.

فلسفه سیویلیزاسیالی(مدنیّت، فرهنگ) جمعیّتین دونیا گؤروشو کیمی فورمالاشیر. جمعیّتین واونو تشکّل ائدن انسانلارین فعّالیّتینین دیففرئنسیاسی ـ فرقلیگی ،اؤز نؤوبه سینده اجتماعی شعورون دیففرئنسیاسینین شرطلندیریر .نتیجه ده ایلکین دونیا گؤروشو فورماسی اولان (ایبتیدائی شعور دئمک اولار ) میفولوگیا اجتماعی شعورون بیر سیرا فورمالارین ،او جمله دن فلسفه ، دین و اینجه صنعته بؤلونور .فلسفه نین پاییجا راسیونال ایدراک دوشدویو حالدا ،دینده دَیَر یاناشمالارینین سیستئمه سالینماسی عموم یئر توتور،اینجه صنعته ایسه اوبرازلی تفکّرونواستتیک فعّالیّتین پروفئسسیونال( پئشه کار، حرفه ای) تطبیقی اؤن پلاندا دورور.اوّلا اجتماعی شعورون یوخاریدا سادالادیغیمیز بعضی نوعلرینه نسبتاً  میفولوگیادا مُدریکلیک وعقل خصوصی اوبیئکت کیمی آیریلمیر.ایکینجی ،میفولو گیادا بیلیک بلا واسیطه معنالی ،قدیمی فورمادا تقدیم اولونور.اوچونجوسو، میفو لوگیا اوچون مُدریکلیگین منبعی کیمی آللاهلارین و افسانه وی قهرمانلارین نفوذو اساس گؤرونور.بیر سؤزله، میف انسانین معنوی انکشافینین کونکرئت پیلّه سینی عکس ائتدیریر. میفده کورطبیعی اولاراق،یعنی درک ائدیلمَمیش شکیلده انسانلارین قبیله حیاتی ایفاده اولونور،اونلارین خصوصی،کوللئکتیو سعی لری قبیله فوقونده(فوق) دوران فوق الطّبیعی ،ایلاهی قوّه کیمی قبول اولونور. قبیله نین کوللئکتیو نفوذو ،قبیله عضولری طرفیندن پراکتیکی اهمیّته مالیک اولان سیّرلی قوّه کیمی قاورانیلیردی .

بشریّتین معنوی مدنیّتینین ایلکین فورماسی کیمی میفولوگیا ابتدایی جمعیّته  موجود اولان هر شئی بیلیک و اعتقاد روشئیملرینی ،سیاسی باخیشلاری اینجه صنعتین مختلیف فورمالاری ،فلسفه نی (ابتدایی معنادا)اؤزونده عکس ائتدیردی. میف شعورون سینکرئتیک ،واحید فورماسی اولوب ،قدیم دورون دونیا آنلامی ودونیانی قاوراما اوصولوحساب اولونور. میفلر فانتاستیک وارلیقلار ـ سو پریلری ـ تپه گؤزلر ،اژدهالار ،آللاهلار وافسانه وی قهرمانلار حاققیندا احوالاتلارلا زنگین اولور.

مختلیف خالقلار اؤز میفلرینی بیزیم هله اوزون مدّت اؤیرنمَلی اولاجاغیمیز کوسمیک(فضایی، آسمانی) موضوعلارا حصرائتمیشلر. همین میفلرده کائیناتین منشأیی وقورولوشو طبیعتین  مهّم حادثه لری ـ گونشین وآیین توتولماسی ، داشقینلار ، 

مئتئوریتملرین دوشمَسی ، دونیا هارمونیاسی ،وس.. حاققیندا خئیلی  ماتئریال تاپماق ممکوندور. میفولوگیادا انسانین منشأیی ،اونون حیاتی ،یاشاییشی واؤلومو حاققیندا میفلرده کیفایت قدردیر. مشهوردینی کیتابلارـ آوئستا،قران،معیّن معنادا میفیک سوژه دَن بهره لنمیشلر.هیند ادبی عابیده لری،چین منبعلری و میفولوژی دریادان اؤز پایین آلمیشلار. بیر سؤزله قدیم دونیانین معنوی مدنیّتینین مهّم حادثه لری معیّن حدودلاردا میفولوژی فوندامئنت اوزَرینده دایانمیشلار.   

میفلرده انسانلارین مدنی نائیلّیتلری ،خیرخواه عمللری مهّم یئرتوتورـ (سیزیف حاققیندا میف ،انسانلار اوچون اود الده ائدن و بونا گؤره زئوس طرفیندن ابدی عذابلارا دوچار ائدیلمیش پرومئتئی حاققیندا میفلر بو قبیلدندیر.) البتّه بیز میفیک دئینده هئچ ده همیشه رئال حیاتدان اوزاق اولانلاری نظرده توتموروق ،عکسینه،آرتیق یوخاریدا قئید ائتدیگیمیز کیمی ،بورادا مختلیف بیلیک الئمئنتلری ،اینجه صنعت نوعلری ا ؤز رئال عکسینی  تاپا بیلمیشدیر. عمومیّتله ،میفولوژی دونیا گؤروشو اوچون آشاغیداکی جهتلر (بونا جیزگیلرده  دئمک اولار) سجیّه ویدیر: 

1)اموسیونال ـ ا وبرازلی فورما ؛
2)طبیعتین ،طبیعت حادثه لرینین انسانیلشدیریلمَسی ؛
3)رئفلئکسیالارین اولماماسی ؛

4)اوتیلیتار ایستیقامتین اوستونلویو.

شبهه سیز ،بو جیزگیلرمیفیک دونیا گؤروشو تام احاطه ائتمَسه ده اساساَایفاده ائده بیلیر. لاکین باشقا جیزگیلرده موجودورکی ،بیز یئری گلدیکجه کونکرئت ماتئریاللارین تحلیلینده اونلاری دا نظردن کئچیَرجَییک .

ایندی ایسه یوخاریداکی دؤرد جیزگی اوزَرینده بیرآز اطرافلی دایاناق .

    1)اموسیونال ـ اوبرازلی فورما دئدیکجه نه یی نظرده توتوروق؟ بوفورماعادتاً قهرمانلارین آللاهلارین، روحلارین ،اوبرازلارینین تأثیرینده اؤزونو گؤستریر.مثلا ًیئرآلتی اؤلولرخاندانلیغینین حکمداری اوبرازی آئید،بوردا خارون(قا ییقچی) ایستیکس چایی واسیطه سیله اؤلولرین روحونو داشییر (یونان میفی).  

یاخوددا قدیم هیند میفینده بؤیوک ایندرااژدَها نی مغلوب ائدَرک اوکئانلاری ( اقیانوسلاری) ،گونشی ، گئجه ،گوندوز وسایره نی یارادیر. 

2)طبیعتین ـ طبیعت حادثه لرینین انسانیلشدیریلمَسی میفلرده انسانی جیزگیلرین اطراف محیطه کئچیرلمَسی،کوسموسون ،طبیعت قوّه لرینی جانلیلاشدیریلماسی ،تجسّومو و.. شکیلده اؤزونو گؤستریر.

میفولوگیا طبیعت و انسان عالمین ـ فیکیری ،اِموسیانی بدیعی اوبرازی و علمی بیلیگی اؤزونه مخصوص فورمادا فرقلندیرلیر.

3)میفولوژی دونیا گؤروشده رئفلئکسیا یوخدور. رئفلئکسیا ـ شعور ایشیدیر،انسانین اؤزشعورونا اساسلانان فیکریدیر. اؤز باخیشلارینین پسیخی (روانی ، روحی) وضعیّتی اوزَرینده َکی دوشونجه لریدیر.اونلارین قیمتلندیریلمَسیدیر. رئفلئکسیا انسانین اوز دوشونجه لری اوزَرینده کی دوشونجه سیدیر. 

4)میفولوگیانین اوتیلیتار استقامتی اؤزونو اوندا تظاهر ائتدیریرکی ،بورادا دونیا گؤروشو پروبلئملری پراکتیکی وظیفه لرله سیخ صورتده علاقه داردیر. خوشبخت حیاتا میل ،آجلیقدان ،خسته لیکدن ، احتیاجدان و...س ـ دن مدافیعه بورا داخیلدیر .

 میفولوگیادان پراکتیکی اولاراق موجود جمعیّتده قبول ائدیلن دَیَرلی سیستئمی یارادیلیر. طبیعت و انسانین ،طبیعت و جمعیّتین واحید اساسینین آختاریشی حیاتا کئچیریلیر. انسانین جمعیّتین ،بیلیکلرین و بؤتوولوکده مدنیّتین نیسبتاَ یوکسک انکشافی مرحله سینده بیر دونیا گؤروشو فورماسی کیمی میف  اولور (اوردا تؤرییر ده دئمک اولار).

آ.ف . لوسئو میفولوژی دوشونجه نین آشاغیداکی مهّم خوصیّتلرینینی قئید ائتمیشدیر.« میف ـ عمومی ایدئیا ایله ان عادی حیسّی اوبرازین بیر باشا مادّی عینیّتی دیر. آبستراکت تفکّرون یالنیز گئرچکلیگی عکس ائتدیرن هرجوردوزومو ـ میفولوگیااوچون بوتون حیسّی کیفیّتلری ایله جانلی وارلیقلار،یا خود جانسیز اشیالارشکیلده گئرچکلیگین اؤزودو».بو فیکیرله هم راضیلاشانلار،هم ده راضیلاشمایانلار واردیر.مشهور پولیاک (لهستان) تدقیقاتچیسی.ب.مالینووسکی گؤستریردی کی ،ابتدایی جمعیّتده موجود اولان میف اونون ایلکین فورماسیندا نقل ائدیلن تاریخ دئییل ،یاشانان رئاللیق دیر. عادتا ً،میف اؤزونده ایکی آسپئکتی ـ دیاخرونیک (کئچمیش حاققیندا حکایت )وسینخرونیک (حاضیر کی وگلـَجَک دورون شرحی )آسپئکتلرینی بیرلشدیریر.    

 بئله لیکله ،میفین کؤمگی ایله کئچمیش گلـَجَکله علاقه لندیریلیر.نسیللرآراسیندا واریثلیک پرینسیپی انکشاف ائتدیریلیر. 
میفین ان اساس اهمیّتی دونیا و انسان ،طبیعت و جمعیّت ،جمعیّت و فردلر اساسیندا هارمونیانی یاراتماسیدیر. بونونلادا میف انسان حیاتینین داخیلی یکدیللیگینی تأمین ائتمیشدیر. بو حال اکثر دونیا خالقلارنیین میفولوگیاسیندا مشاهده اولونور. بورایا آذربایجان میفولوگیاسینی دا داخیل ائده بَیلریک.آذربایجان میفولوگیاسی ان قدیم دورولردَن باشلایاراق خالقین حیاتیندا مهّم رول اوینامیشدیر.باشقا خالقلاردا اولدوغو کیمی،آذربایجان ائپوسلاریندا،خصوصیله داستانلاردا میفیک سوژه لر اسپیسیفیک موقعه مالیک اولموشدور. بوتون تورک داستانلاری کیمی «کیتابی ـ دده قورقود » دا  دینی ـ میفولوژی تصوّرلر کیفایت قدردیر. اصلینده ایسه بوتون داستانلار میفیک الئمئنتلرله زنگیندیر .هم شرق ،هم غرب داستانلاریندا بیز

  بونلاری مشاهیده ائده بیلیریک . بونو ماناس ،اورال باتیر و.. تورک داستانلاری حاققیندا دئیه بیلیریک .دده قورقود   داستانیندا قهرمانلیق موتیولری ایله یاناشی ،میفولوژی موتیولری ده چوخدور .بو میفولوژی سوژئتلرین اکثریّتی دده قورقودون اؤزوایله باغلیدیر . داستان بئله باشلانیر: «محمّد پیغمبرین زامانینا یاخین بایات بویوندا قورقود آتا دئییلن بیر کیشی واردی او،  کیشی اوغوزلارین کامیل بیلیجیسی ایدی . نه دئییردیسه ،اولوردو. گلَجَکدَن قریبه خبرلرسؤیلَییریدی .آللاه اونون کؤنلونه

ایلهام وئریردی .. قورقود اوغوزخالقینین چتین ایشلرینی حلّ ائدردی،نه اولسا ،قورقود آتا یا  دانیشمایینجا ایش گؤرمزدیلر.

او ،نه بویورسا قبول ائدیردیلر ،سؤزون توتوب گئدیردیلر» (1) قورقود قازاخ میفولوژیاسیندا بیرینجی شامان ،شامانلارین ومغنّی لرین حامیسی ،کوبیز آلتینین یارادیجیسی حساب اولونور . اسلامدا کورکود ایلاهیلر جَرگَسینده (اونون شامانلار جرگسینده چکیلمَسی ده بو قبیلدندیر) ساییلیردی .تصادفی دئییلدیر کی ،اؤلمز بورکود بابا صورتی ایله کورکوت صورتی اوست   ـ اوسته دوشور. اسلامین قبولوایله  قورقودون اؤلومو حاققیندا خصوصی میف یارانمیشدیر. همین میفین گئنیش یایلمیش واریانتینا گؤره کورکود یوخوسوندا اونا قبیر قازان انسانلاری گؤرور و اونا گؤره ده همین یئردَن اوزاقلارا گئدیر.لاکین او همین یئرده ده همین یوخونو گؤرور. کورکوت اؤلکه دَن اؤلکَیه سفر ائتمَیه باشلاییر.بیلنده کی،اؤلوم اونو یئرده ـ توپراقدا گؤزلَییر،کورکوت سیردریا چایینین اوستونه خالی ( فرش) سریر و اوردا اوتوراراق گئجه و گوندوز قوپوز چالیر. نهایت یورولاراق قوپوزونو سیندیریر. قورقود یاتان زامان اؤلوم َزهَرلی ایلان اوبرازیندا اونو ووروب اؤلدورور(2) « بامسی ِبیرَک بویو» ندا دلی قارجار باجیسی بانو چیچَیی ایستَمک اوچون گلنلرین هامیسینی اؤلدورور.او،ائلچیلیگه گلن دده قورقودو دا اولدورمک ایسته ییر. دده قورقود اوّلجه اونون الینی قورودور. توبه ائتدیکدن سونرا ساغالدیر. بونونلا دا اونون ایکینجی بیرجهتی،ایکینجی بیر خصوصیّتی اورتایا چیخیر. دئمَلی او،هم ده اولیا خارق العاده قدرته مالک اَرَن ،حتّی سئحرکارایمیش. دده قورقودون بو قدرتی حاققییندا هله واختی ایله علیشیر نوایی یازیردی: «معلومدورکی ،او اؤزوندَن نئچه ایل اوّل اولموشلاردان و اؤزوندن نئچه ایل سونرا اولاجاقلاردان خبر وئریردی (3)دده قورقود مقدّسدیر، اولیادیر ،اَرَندیر،عینی زاماندا

،او هم ده افسانه لشمیش ،حتّی اساطیری بویالار آلمیشدیر. مثال اوچون بیر آتالارسؤزونه گؤره گویا کی ،اونون آتاسینین آدی قاریمیش بَی ،آناسی ایسه آلا گؤزلو دیو قیزی ایمیش(4) . قاریمیش قوجا آتادان دیو قیزیندان دونیایا گلدیگی احتمال ائد یلن بیر آدامین نه درجه ده افسانه وی بویالار آلمیش اولدوغو گؤز قاباغیندادیر. 

رشید الّدین وابولغازییه گؤره دده قورقود 295 ایل یاشامیشدیر .کیتاب دده قورقودا گؤره ایسه او ان آزی دؤورد ـ بئش عصر عومور سورموشدور.خالق ایچَریسینده گزن بعضی افسانه لره گؤره ایسه قورقود حتّی کوراوغلونون آتاسیدیر.دئمَلی دده قورقود آغ ساققال  معناسیندا دده اولماقدان باشقا ،همده باش بیلن ساحر،طبیب ،اولیا ،امام ، محمّد پیغمبرین یاخین دوستو اوندان درس آلان واوچ یوز ایل اوندان سونرا یا قدر یاشایان صحابه شیروانلیلارین تصدیق ائتدیکلری سولطان هم ده محمّد طرفیندَن دمیر قاپی دربنده گؤندریلمیش سلمان  فارسینین معیّن ائتدیگی شیخ وسایره دیر.(5) و،و،بارتولد ایسه اونو دین نماینده سی کیمی شامانیزمله علاقه لندیریر. اؤلومو حاققیندا اولان بیر سیرا روایتلر ،افسانه لر ایسه قورقودو داها قدیملره آپاریب چیخاریب. عمومیّتله ،قورقودون اؤلمزلر سیراسیندا اولماسی حاققیندا افسانه لر ،روایتلرده آز دئییلدیر. بو مناسیبتله بارتولد یازیردی :« قورقودون دیریلر ایسفئرا(طبقه، جّو)سیندان اوزاقلاشدیریلدیغی،لاکین عینی زاماندا اؤلوم پروسئسینه  ده معروض قالمادیغی باره ده روایتلر وارایمیش.(6) لاکین افسانه و روایتلرده کی قاتلار ،طبقه لر قالدیریلدیقجا داها قدیم اعتیقاد لارلا باغلی علامتلر اورتایا چیخیر. مثلاً ای . کاستا نیه طرفیند ن نشر ائدیلمیش باکسی (باکشی) ماهنیلارینین  بیرینده قورقود «سو آیاقلی یئر کورکوت » آدلاندیریلیر .(7) افسانه یه گؤره دده قورقود ایلک قوپوزو شیطانلارین «کؤمیی » یله دوزلتمیشدیر.

 بوایسه قدیمدوره لره عایید اولان اعتیقاددیروبیزیم دده قور قودو دا اؤزو قدر قدیملره چکیب آپاریر. یوخاریدا قئید ائتدییمیز کیمی«کیتاب دده قورقود » بوتون تورک ادبی ـ بدیعی فیکرینین ان قدیم وان زنگین قایناقلاریندا ن بیریدیر. تورک خالقلارینین

فولکلورونون (میفولوگیاسینین ) ایلکین الئمئنتلرینی داشییان وعکس ائتدیرن ان سامباللی منبعلریندندیر. (8)

اثرلرده میفولوژی موتیولر چوخدور. میفیک اوبرازلارین بیری ده خضر اوبرازلاریدیر. دیرسه خان فتوایا اویاراق اوغلو بوغاجی اوخلا وورور.اوغلان ییخیلاندا بوزآتلی خضر اوغلانین یانیندا حاضراولور.اوچ دفعه یاراسین الیله سیغاللاییب «اوغلان ،قورخما،سنه بو یارادان اؤلوم یوخدور ،داغ چیچگیی ایله آنانین سودوسنین یارانا ملحم دیر » ـ دئییب یوخ اولور (9)

عمومیّتله ،اسکی تورک قوملرینده خضر اَن یایغین بیر ایناج وآنلاییشدیر. بهاالدّین اؤگَله  گؤره آنادولونون ان اوجقار کندلرینده خضرلا باغلی اینانیشلارداموجوددور.اؤزوده بواینانیشلاراسلام اینانیشلاریندان کوکلو صورتده فرقلنیر.(10)خضر ایلیاس خالق آراسیندا تانینمیش بیر آد اولوب شیفاهی ادبیّات نمونه لرینده ،خصوصیله ،ناغیل ،داستان ،افسانه وروایتلرده بیر اوبراز کیمی سَجیّه لندیریلمیشدیر.خضر قدیمده «یاشیل » ،آل ـ خضر ایسه «آشاغی ـ یوخاری » یاشیللیق معنالارینی داشییرمیش،سونرالار بوسؤز باشقاچالارلارکسب ائتمیشدیر.خضرخالق ایچَریسینده پیغمبرکیمی شهرت قازانمیشدیر.اونون خضرعلیه السلام ،خضر نبی ، خضر پیغمبر آدلاندیریلماسی بو اینامین بیر ایفاده سی کیمی بوگون ده یاشاماقدادیر.

خضرداردا قالانلارین یاردیمینا چاتان مقدّس وارلیقدیر.او ،کائیناتا یئنی دن حیات بخش ائدَن ،انسانلارا ثروت برکت گتیرَن بیر قدرتدیر. خالق تقویمینده کیچیک چیلله نین اورتاسیندا کئچریلن خضر ایلیاس گونوایله باغلی مختلیف اینام وعادتلر خضرین یئنی لیک ،ثروت ،برکت ،موژده چیسی اولماسی ایله باغلیدیر. خضرین دیریلیک سویو ایچدیگی اوچون اؤلمزلیک قازانماسی افسانه سینه گؤره اسکندرله ظلمته  گئتمَسی و اورادا حیات سویو ایچمَسی ،واخت آشیری دونیانین زیارت ائتمَسی،اؤزونو تانیتمادان انسانلار جرگَسینه قاریشماسی، قهرمانلارین معشوقه لرینه ییه لیک ائتمَسی کیمی ایناملار گئنیش یایلمیشدیر . »(11)

کیتاب دده قورقود قدیم تورک میفولوگیاسی نین آللاهلار پانتئونونون بوتون نماینده لری ،او جمله دن کولت قهرمانلاری خاطیرلانیر .مثلاًسوتانرینین اوزو نو گؤرموشدور . من بوسو ایله سوراقلاشیم ،(12)

یاخود ،قوردا ، راست گلدی « قورد اوزو اوغورلودور ، قوردلا بیر سوراقلاشیم ، (13)
 یا خود ، اورزو دئدی «آی کافیر ،آماندیر ...

قویون منی بو آغاجلا دانیشمیش .(14)

بورادا اساطیری پروتواوغوز تصوّرلره اویغون اولاراق بویلاردا اولو طبیعتی جانلاندیریلماسی ،سویکؤکوساییلماسی خاطیرلادیرلار قاراجا چوبان قازانین قارشیسینا گلدی ،قازان قارا کؤپکله سوراقلاشیر . (15) 
 عمومیّتله داستاندا« آنا حاققی تانری حاققی» کیمی اعلان اولونور .هومای[ اصلی اومای دیر تورکجه دن فارس دیلینه کئچیب  بوشکله دوشوب.ح.اوموداوغلو] و تانری کیمی اوجا ایلاهیلشدیریلن بیر وارلیق ،ائلین ونسلین آنا باش بیلَنی ،سوسیال نفوذو « تانری حاققیندا » برابر گؤتورولن توخونولماز بیر شخصیّتدیر .«آنا حاققی » بشر تاریخینین اؤیرنیلمسی ،دونیا علمی اوچون دَیرلی بیر آنلاییشدیر . 

 داستاندا « آغ سونقور قوشو ارکگینده بیر کؤکوم وار »اساطیری توتئمچیلیک گؤروشوایله  باغلانیر .قدیم تورک خالقلاریندا بیر چوخ حاللاردا سویکؤک آغ قوش ـ آغ قاز صیفتینده تصوّر اولونور . 

یا خود دا «آغ قایانین قاپلانینین ارکگینده بیر کؤکوم وار .»  (11 بوی )ـ آغ قایا قافلانینین ویا آغ سازآسلانی اساطیری تاریخی روایتلره باغلی اولاراق قدیم تورک خالقلاریندا ،خصوصیله پروتوبولقار (پروتواوغوز ) سویلاریندا توتئم ـ اجداد ساییلمیشدیر .

آسلان ایله قاپلان سینونیم دیر .قدیم روم یازیلاریندا ایشلَنن (بارس )خاللی قاپلانین ـ پلنگین آدیدیر.سونونجوایسه توتئم سایلماقدایدی . گؤروندویو کیمی ،میفولوژیی دونیا گؤروشو شعورون واحید ،بؤلونمز (سینکرئتیک )اونیوئرسال فورماسیدیر.او

یاراندیغی دورون نه یی وارسا هامیسینی عکس ائتدیرمیشدیر. میفولوژی دونیا گؤروشونده مختلیف بؤلونمز پوئتیک زنگینلیگی و مُدریکلیگی وعکسینی تاپمیشدیر. 

داستانلار،ناغیللار ،افسانه لر،تاریخی اساطیرلر،میفولوژی،اوبرازلار،سوژه لر مختلیف خالقلارین مدنیّتلرینه ـ ادبیّات ،رساملیغا ،موسیغییا،هیکل تراشلیغا داخیل اولموش دور . دونیا دینلری بوددیزم ،خریستیانلیق ،اسلام ومللی دینلر میفلرله زنگین دیر . میفولوژییا اؤزونون اوّلکی رولونو ایتیرسه بئله ، میفولوژی تفکّرون بیر سیرا خصوصیّتلری اؤز وارلیغینی اوزون مدّت کوتلَوی شعوردا قورویوب ساخلاییر .  
:اوغوزلار حاققیندا بیر نئچه سوز&1
تدقیقاتچیلارین اکثریّتینه گؤره بیر اتنیک قوروپ کیمی اوغوزلارایلک دفعه قدیم تورک رونیک ادبیّاتیندا قئید اولموشدور . اونلار جنوب سیبیردن تدریجاً حرکته باشلامیش سیردریا ،وولقا [ولگا: تورکلر بو چایا ؛ ایتیل دئمیشلر.ح. اومود اوغلو] چایلاری ایستیقامتینده یوروشلرینی دوام ائتدیرمیشلر. مشهور عرب سیّاحی و تاریخچیلری ایلک دفعه  5 ـ جی عصرین اّوللرینده اوغوزلارلا همین یئرده راستلاشمیشلار . ابن فضلان همین دؤورده وولقا(ولگا) بولقارلاری ایله یاناشی ،اوغوزلاری دا گؤردویونو یازمیشدیر . گؤرونور ائله9و 10 ـ جو عصرلرده آرال اطرافی چؤللرده بیر سیرا تورک قبیله لری ، او جمله دَن اوغوزلار بیر ـ بیریله قایناییب قاریشیردیلار .(16)آرتومونوفون فیکرینجه اوغوزلار پئچئنئقلر(بیچَنکلر=پشنگلر)ین یاشادیغی اراضیلری اَله کئچیردیکدَن سونرا،اونلارین دا خئیلی حصّه سی اوغوزطایفا بیرلشمه لرینین ترکیبینه (بو زامان اوغوزلار 24 قبیله بیر لشمَسینه مالیک ایدی ) داخیل اولموشلار . دوغرودور ،محمود کاشقاری اوغوز قبیله لرینین سایینین 22 اولدوغونو قئید ائدر 
لاکین او ایکی خالاج قبیله سی حاققیندادا دانیشیر ونتیجه ده سای 24ـ ه  چاتیر .(17)  

همین سای «کیتاب دده قورقوددا » تکرار اولونور . اوغوزلار مشهور و قهرمان طایفالار اولموشدور . تانینمیش بیزانس ایمپئراتورو  یئتدینجی  کونستانتینین (908ـ959 )اؤزاوغلوایکینجی رومان (963 ـ959)اوچون دوولتی نئجه  ایداره ائتمک مقصد ایله یازدیغی اثرینده ،زمانه سی اوچون ان تهلوکه لی تورک طایفا لاریندان اولان پئچئنئقلر(بیچَنکلر=پشنگلر) و خزرلرله قارشی دؤیوشه بیله جک طایفالارین اوغوزلار اولدوغونو دونه ـ دونه قئید ائتمیشیر  .(18)اوغوز آدینین ائتیمولوژییاسی حاققیندادانیشان عالیملر چوخ اولموش دور اونلارین ،اکثریّتی عینی فیکری مدافعه ائتسه لرده  ،بعضیلری اوز فیکیرلرینده فرق لنمیشلر . تورک عالیمی فاروق سومئر اوغوزلارحاققیندا چوخلو معلوماتلاری توپلامیش و عمومیلشدیریجی بیر فیکری ایرَلی بیلمیشدیر .(19)اوغوزلار ان قدیم طایفالاریندان اولموشدور .بغضی مولّیفلر تاریخین گئدیشینی دَییشدیرن تورک بویلاری دئدیکجه اوغوزلاری نظرده توتور .(20)

اکثر تدقیقاتچیلارا گؤره ایسه اوغوزلار ،اوغوز خانین (مئته نین )ایدارسی آلتیندا توپلانیب سیاسی بیرلیک قوران تورک بویلارینین عمومی آدیدیر .اوّلجه بو طایفا «بوز اوخ » و«ایچ اوخ » کیمی ایکی قوروپا بولونوردو. 

سونرالار ایسه اوغوزون (مئته نین ) آلتی اوغلونون اطرافیندا یاریم قوروپلارشکلینده بیرلَشیردی . اصلینده ده اوغوز آنلاییشی تورک طایفالارینین قدرتلی بیر حصّه سینی ایحاطه ائتمکله برابر ،عینی زاماندا دئمک اولار کی بوتون تورک بویلارینین «سیاسی بیرلیگینی» اؤنملی یئره چیخارییر.تصادفی دئییلدیرکی ،بویوک آسیا هون ایمپئراتورلوغوندان باشلایاراق اکثر تورک دوولتلرینین (اوغوز ) یا دا (اوغور ) حساب ائدیلمَسی طبیعی حال حساب اولونور.کونکرئت «اوغوز » دئدیکجه بو سؤز اوخ کلمَسینین جمعیدیر.مشهور ماجارعالیمی گیولا نئمئت اوغوز سؤزونو اوک ـ اوزشکلینده تحلیل ائتمیشدیر .اونون فیکرینجه «اوک » ـ قبیله ،بوی ،«ز»ایسه جمع اَداتی دیر .(21)دئمَلی ،اوغوز «بویلار »دئمکدیر . اوخ هله قدیم زامانلاردا بوی معناسی وئرمیشدیر .غربی گؤی تورک دوولتی ده اون بویدان عبارت اولموشدور. ائله همین بویا اون اوخ دئییلیردی  .اوغوزآدینا ایلک دفعه یئنی سئی کیتابه لرینده راست گلینیر. عرب قایناقلاری «اوغوز» کلمه سینی « قوز» بعضاًده « اوز » شکیلده ،روس قایناقلاری ایسه «تورکی »(توری)شکلینده سؤیله ییردیلر .(22) بیر نئچه عصرعرضینده اوغوزلار،اوغوز آدینی تورکلرین عمومی آدی کیمی ایشلتمَکده داوام ائتدیلر ،امّا بوآدلا یاناشی،«تورکمن »آدینی دا ایشلتمَیه باشلادیلار. تورکمن آدی دا اتنیک دئییل ،سیاسی بیرخصوصیّت  داشییر،اسلامی قبول ائتدیکدن سونرااونلار «اونلاراسلام اؤلکه لرینده داها چوخ «تورکمن » آدیلا تانینماغا باشلادیلار(23 ) .اوغوز خانین (مئته نین )آلتی اوغلونون هر بیرینین دؤورد اوغلونون آدیلا آدلانان بویلار آشاغیداکیلاردیر: 
1)گون خان اوغوللاری :قایی ،بایات ،آلکارآولی ،قاراآولی .

2)آی خان اوغوللاری :یازیر ،دؤیر ،دودورغا ، یاپارلی ،

3)اولدوز خان اوغوللاری :آوشار ،کیزیک ،بکتیلی  ،کارکین .

4)گؤی خان اوغوللاری : بایاندیر،بئچئنه ،چاوولدور ، چبنی .

5)داغ خان اوغوللاری :ساقور ، اِیمور ،آلایونتلی ،اوره گیر .

6)دَنیز خان اوغوللاری:ییغدیر ،بوقدوز ،ییوا ، قینیق .

اوغوزلار چوخلو تورک بویلارینین بیرلشمَسیندَن میدانا گلدیکلری اوچون تورکلرین ان چوخ اولان زومره سینین تشکیل ائدیردیلر .(24 )اوغوز طایفالاری میلاددان سونراکی عصرلرده تدریجاًآذربایجانا کؤچ ائتدیکدن  سونرا بورادا کومپاکت شکیلده یاشایان تورک له یئرلی تورکلرله راستلاشیرلار . بونلارین ترکیبینده هون منشألی تورکلر ،قیپچاقلار... قبیله لر وارایدی . اتنیک یاخینلیق اونلارین بیر ـ بیرینه قوووشماسینا شرایط  یاراتمیشدیر .

فاروق سومئر اوغوزلارین دونیانین خئیلی حصّه سینه یاییلدیغینی ،هر یئرده اؤز ایزلرینی قویدوغونو گؤسترمیشدیر . لاکین اوغوزلاری میلاددان اونجه کی تاریخی حاققیندا بیز هله اولدوقجا آز شئ بیلیریک . اصلینده ایسه تاریخ بویو مختلیف آدلار آلتیندا تانینان تورک بویلاری دونیانین بو ویا دیگر حصّه سینده گؤرونموش و اؤز خاندانلیقلارینی یاراتمیشلار 5 ـ  جی عصرین بیرینجی یاریسیندا اوغوزلار خزر دنیزیندَن  سیر ـ دریا (سیحون ،اینجی )چایینین اورتا یاتاغینداکی فراق (11  ـ جی عصرده تورکجه آدی قاراچوق ایدی )وایسفیجاب یؤرَلرینه قدَر اولان اَراضی ایله بو ایرماغین شیمالینداکی بوز قیرلاردا یاشاییردیلار . ایستخری و دیگر جغرافیاچیلارین اثرلریندَن اوغوز اؤلکه سینین غرب ،جنوب وشرق سرحدلری حاققیندا قطعی بیر فیکیر الده ائتمک اوچون غیری ـ ممکوندور .همین فیکره گؤره اوغوز اؤلکه سی غربده خزر دَ نیزی ایله هم سرحّد دیر .(25) بیر سؤزله ،اوغوز اؤلکه سی حاققیندا بیر سیرا تصوّرلر یایلسادا اونلارین قدیم دونیانین بعضی اَراضیلرینده یاشادیغی تصدیق اولونماقدادیر . اوغوزلار تکجه دؤیوشمکله آد قازانمیش ،هم ده معنوی ثروتلری ایله ده مشهور اولموشدور .تاریخده اوغوز طایفالارینین حیات طرزی ،معنویِّاتینی ،قهرمانلیقلارین تصویر ائدَن اوغوز خاقان داستانی ،دده قورقود داستانین و  ...مدنیّت نمونه لری معلومدور . دده قورقود داستانیندا مُدریک ومعنالی فیکیرلر ،ظریف بشری دویغولار کیفایت قدر یوکسک پافوسلا ترنّم ائدیلیر. اجدادلاریمیزین زنگین ایدراک و تخیّولونون محصولواولان محتشم عابیده کیمی «کیتابی ـ دده قورقود » حیات ،انسان ،وارلیق ،اؤلوم ،حیاتین معناسی ،اخلاق قایدالاری و ...حاققیندا فیکیرلری  عکس ائتدیریر . کیتابی ـ دده قورقود  اثرینین 1988 ـجی ایل نشرینه یازدیغی مقدّیمه ده گؤرکملی تدقیقاتچیلاری فرهاد زینال اوف وصامت  علیزاده «مهّم ادبی ـتاریخی آنکئت »آدلاندیردیقلاری بؤلمه ده قویدوقلاری «کیتابی ـ دده قورقود » دا ان قدیم دینی میفولوژی تصوّرلر و بعضی عادت ـ عنعنه لرهانسی عصرلره عایددیر ؟ سوالینا اؤزلری جواب وئریلرکی ،بونلار اوغوزلارین ابتدایی دورونه ـ بیزیم ائرانینین ( مین ایللیک) 6  ـ 3 عصرلرینه عایددیر .

اوچ و دؤردونجوعصرلر اسلاما قدَرکی دؤور حساب اولونور . همین دؤوروده اوغوزلارین خئیلی قبیله لری یاریم کؤچری حیات طرزی کئچیریردیلر .داستانلاردا ،افسانه و روایتلردهچؤرک، اوزوم، و شرابین آدیچکیلسه ده اوغوزلارین اساس تصّرفات ساحه لرینی ـ مالدارلیق :قویونچولوق ،آتچیلیق ،و دوه سورولری ایله علاقه دار اولموشدور . ائله بونا گؤره ده اونلارداها چوخ ات یئیر ،آت سودو و اوندان حاضیرلانمیش ایچکیلرایچیردیلر ،چادیر وآلاچیقلاردا یاشاییردیلار . اونلار اوکؤزدَریسیندَن بئشیک اورتویو و بعضی سیلاحلّارین (ساپاند ،یای )حصّه ّلری کیمی ایستیفاده ائدیردیلر . دده قورقود داستانیندا گؤستریلیر کی ،اوغوز ایگیدلریندَن بیری تپه گؤزو اؤلدورن باساتین یایی تکه بوینوزونداندیر.

سیلاحلار ایچینده اوخ ـ یای ،نیزه وقیلینج خصوصی یئر توتور :لاکین نیزه لرین ان تیپیکیی یوغون قامیش گؤودسیندندیر:

دمیراوجلوقلو اوخ،پولاد قیلینج او دؤور اوچون ان کَسَرلی ،سئچمه سیلاح نوعلری کیمی گؤستریلیر . اود الده ائتمک اوچون چاخماق داشیندان ایستیفاده اولونوردو.قدیم «آتلی خالقیلار»ایسکیتلر (ایسکیفلر)،هونلار سیراسیندا اوغوزلارین دا آدینین چکیلمَسی بیزیم شرفلی کئچمیشیمیزدَن خبر وئریر . 

«کیتابی دده قورقود »بوتون تورک ادبی ـ بدیعی فیکرین ان قدیم وزنگین قایناقلاریندان ،تورک دیل فولکلورونون ،میفولوژیاسینین ایلکین الئمنتتلرینی داشییان وعکس ائتدیرن ان سامباللی وان زنگین منبعلریندن بیریدیر .داستاندا ،یوخاریدا قئید ائتدییمیز کیمی ،کؤچری پاتریارخال( آتا خاقانلیق= پدرسالاری) حیات سورن اینسا نلارین حیاتی، مباریزه سی ،معشیتی ،عادت وعنعنه سی ،دونیا گؤروشواساس یئر توتسادا ،بورادا وطن پرورلیک ، قوناق پرورلیک،آنا و اولاد محبّتی ،قادینا حرمت ،مباریزلیک،دوشمنلره نیفرت ،قهرمانلیق و...کیمی کیفّیتلر مهّم یئر توتور  «کیتابی ـ دده قورقود » دا 12 بوی واردیر «تپه گؤز باسات » قارشیلاشماسی بویو اؤزونه مخصوص خصوصیّتلره مالیک اولان اوریژینال بویدور .شرقده وغربده مشهور اولان 200 ـ دَن آرتیق واریانت اساطیرلی باهادیرلیق بویودور . بوداستان اؤز قورولوشونا ،کومپوزیسیاسینا ،سوژئت وموتیولرینه ،شعرلرینه ،بدیعیلیک دَیرینه ،اموسیونال گوجونه ،مقصد و آمالینا گؤره بوتون واریانتلاردان فرقلنیر.

 عمومیّتله ،دده قورقودون اؤزونه مخصوص معنوی دونیاسی واردیر . همین معنوی دونیابوتؤو ،نسیللرین تربیه سینده موهیّم رول اوینامیشدیر . داستاندا وارلیق حیات ،اؤلوم ،پروبلئملری ،عائیله ،معیشت پروبلئملری ،سئـوگی ،عشق  ،محبّت سعادت پروبلئملری و... مسئله لری اؤز مثبت حلّینی تاپمیشدیر . داستان آذربایجاندا یارانمیشدیر.

بیر مسئله ده قئید ائدیلمَلیدیرکی ،«کیتابی  ـ دده قورقود » دا اتنوس آدی کیمی ایکی دفعه «آلبان » سؤزو ایشلنمیشدیر . بودا قدیم لرده اوغوزلارین دا آلبان طایفابیرلشمه لری ایچَریسینده اولدوغونو ،آلبانلارین خئیلی حصّه سینین تورک دیللی طایفالاردان عبارت اولدوغونو ثبوت ائدیر. 

بیرسؤزله «کیتابی ـ دده قورقود » آذربایجان اجتماعی ـ فلسفی فیکرینده اؤزونه مخصوص یئر توتور .خالق مُدریک لیگینین حیات فلسفه سی اولان دده قورقود بویلاری سونرالارآذربایجان فلسفه فیکرینین انکشافیندا موهیّم رول اوینامیشدیر.

&2 دده قورقودون شخصیّتی :

«کیتاب ـ دده قورقود »داستانی بیر نفرین آدی ایله آدلانیر . داستانین آدی ،بویلارین مضمونو واوبرازلاری اولدوقجا ماراق دوغورور . تدقیقاتچیلار بو مباحیثه لی مسئلَیه ـ دده قورقودون شخصیّتینه ده اؤز مناسیبتلرینی بیلدیرمیشلر . آذربایجاندا دده قورقودون ایلک تدقیقاتچیلاریندان بیری اولان آکادئمیک حمید آراسلی قورقودشخصیّتی حاققیندا قیمتلی فیکیرلر سویلَمیشدیر . او ،یازیردی :«بیر چوخلاری دده قورقودو بو داستانین مولّیفی کیمی گؤستریر .بو فیکیر تمامی ایله یالنیشدیر . دده قورقود آدلی بیر آدامین یاشاماسی  حاققیندا تاریخده هئچ بیر ایز یوخدور .هَمده دده قورقود اثرین اشتراکچیلاریندان بیریسیدیر .او،مقدّمه ده دئییلدیگی کیمی ،همیشه چتین زامانلاردا گلیب خالقا کؤمک  ائدیر ،قهرمانلیق گؤسترن گَنجلره آد قویور .قهرمانلار غالیب گلدیگی زامان گلیب شادلیق ائدیر ،نصیحت سؤیله ییر . 

اثرین هر یئرینده قوپوز(ساز )دده قورقود آدیله علاقه داردیر . حتّی قهرمانلار دوشمنین الینده قوپوز اولدوغوزامان اونو اؤلدورمورلر . «دده قورقود قوپوزو حرمتینه چالمادیم دئییرلر .بو فاکتلار قورقودون ملّا نصرالدین کیمی بیر شخصیّت
اولدوغونو آیدین گؤستریر» (27 ) گؤروندویو کیمی ،آکادئمیک حمید آراسلی  دده قورقودو مّلا نصرالدین کیمی شخصیّت حساب ائدیر. اونون داستان اوبرازلاریندان  بیری اولماسی دا قئید اولونور. لاکین« دده قورقود آدلی بیر آدامین یاشاماسی حاققینداهئچ بیرایز یوخدور » فیکری ایله راضیلاشماق چتیندیر . چونکی داستاندا میفیک پئروسوناژ و حادثه لرله یاناشی رئال تاریخی فیقورلاردا موجودور کی،بو بارده آرتیق بیر سیرا تدقیقاتچیلار اؤز سؤزلرینی دئمیشیلر .دیگر گؤرکملی تدقیقاتچی علی  سلطانلی قورقود دده نین  اؤزو و شخصیّتی حاققیندا ایکی منبعین موجودلوغونو قئید ائدیر . بونلاردان بیرینجسی سالنامه لر ،سیاحت نامه لر ،عمومیّتله یازیلی منبعلردیر . ایکینجی سی ایسه خالق مسئله لری ،خالق ناغیللاری وخالق افسانه لری ،داها دقیق دئسک فولکلورمنبعلریدیر . پروفئسسور علی سلطانلی گؤستریرکی ،بیرینجی منبعلرده دده قورقود تاریخی شخصیّت کیمی ایَرلی سورولور . بیر چوخ اوخشار آدلارقئیدائدیلیر(28). بیز آرتیق گیریشده گؤستردیک کی ،داستانین مقدّمه سینی یازان نامعلوم موّلف بایات ائلیندن اولان دده قورقود حاققیندا معلومات وئرمیشدیر . بوکیشی پیغمبر ،هر شئیین بیلیجیسی، شامان ،سئحرکار بیر انسان کیمی تقدیم اولونور ،پروفئسسورعلی سلطانلی یازیر :«شرق تاریخچیلرینین،سیاحت نامه لرینین ولغتلرینین وئردیکلری معلوماتلاریندان بئله نتیجه چیخارماق اولار . دده قورقود تاریخی بیر سیما ایمیش .او خان یانیندا وزیرایمیش،قبیله نین مصلحت چیسی ایمیش ،بلکه ده اؤزو خانلار کیمی ،بَیلرکیمی قبیله باشچیسی ایمیش. او،مُدریک و متفکّر آدام ایمیش »(29)  
میفیک افسانه وی قهرمان کیمی قورقود آتا سونرالار سالنامه لره دوشموش ، تاریخی شخصیّت کیمی تقدیم اولونموشدور . شبهه سیز بوردا تاریخی سند لردَن صحبت بئله گئده بیلمز . بیر سیرا تدقیقاتچیلارحیسّیاتا قاپیلاراق اونون قبرینی آختارماق عشقینه ده دوشموشلر . تصادفی دئییلدیر کی :آکادئمیک بارتولد دده قورقودون قبرینی دربند شهرینده آختارمیشدیر . داستانین اؤزونده دده قورقود حاققیندا خئیلی معلومات وئریلیر . اونون محمّد پیغمبرین معاصری  اولدوغو گؤستریلیر . بوتون بویلاردا دده قورقود گلیب «بوی بویلاییر،سؤی سؤیله ییر ،هربیر بویا یئکون ووران اودور . بعضی بویلاردا اوحتّی اشتراکچیلارین بیرینه چئوریلیر . داستاندا دده قورقودون شخصیّتی مُدریک وعاغیللی متفّکر کیمی وئریلیر .اساس نغمه کار ،اوزان ،مُدریک ،مصلحتچی ،اوغوز قبیله لرینین دوشونن باشی کیمی تقدیم اولونان دا دده قورقوددور . عینی زاماندا او داستاندا هم افسانه لشدیریلمیش هم ده مقدّس لشدیریلمیشدیر . قدیم دووریلرین تاریخی ومیفولوژی منبعلرینین تصویرینه گؤره بیر سیرا خالقلاردا اوزانلارین قبیله باشچیلاریندان سونرا بؤیوک حرمته مالیک اولوغو حاققیندا معلوماتلار کیفایت قدردیر .

رسمی غیر رسمی ییغینجاق ومجلیسلرده اونلار قبیله باشچیلارایله یاناشی اوتوردولار . اونلار هم نغمه کار ،هم مصلحتچی ،هم ده قبیله نین جانلی انسیکلوپئدیاسی حساب اولونودولار .داستان نقل ائدن اوزانلار پریمیتیو شکیلده اولسا بئله بیر نوع منسوب اولدوقلاری ،یا خود دا ایچریسینده یاشادیقلاری قبیله نین تاریخینی یارادیردیلار .چوخ واخت بو تاریخ پوئتیک دیلله ،شعرله ـنظم له یازیلیردی . بونا میثال قدیم یونانستانین هومئرین و هئسیودون اثرلرینی گوستره بَیلریک . یارادیلان بوتون نغمه لر افسانه لر مشهور اوزانلارین آدینا یازیلیردی . دئمَلی نغمه ایله ،شعرلرله تاریخ یازماق ممکون ایدی . تصادفی دئییلدیرکی ،

،آریستوتئل (ارسطو) یازیردی :«پوئزییا تاریخدَن داها فلسفی و جدّی دیر »(30)

حقیقتاَ ده تاریخ اولموش حادثه لرین کونسئپسیاسی ایله محدودلاشدیغی حالدا،پوئزیا ضروری یارادیچیلیق جهدی گؤسترمه لیدیرکی ،«ضرورت ،یا خود امکان » دویغوسونو وئره  بیلسین ،تصادفی دئییلدیرکی ،اؤز قهرمانلارینی شهرتلندیرمک اوچون ماکئدونییالی( مقدونیّه) اسکندر هومئره بنزَر شاعیر طلب ائدیردی . اوبیلیردیکی ،بشریّتین یادداشیندا آخیلله (آشیل) نسبتاَ اسکندر داها جانسیز قالاجاقدیر . تاریخی تصویرلربؤیوک آداملارین حقیقی اوبرازلاری کیفایت قدر وئره بیلمیر . اینفورماسیانین تام اولمایان خاراکتئری علاقه سیزلیگی ،تام آیدین اولمایان وضعیّتی ،تصویر ائتمکدن ایرَلی گئتمیر ،چونکی حادثه لرین بیوگرافیک تصویری ( نقل ده دئمک اولار ) تصادفی اولدوغوندان مولّیفلرین سربستلیگینه اساسلانیر (31).بورادا چوخ واخت حقیقی معیارایتیر . 

آریستوتئل ( ارسطو) یازیردی :«پوئزیا دا داها چوخ ـ عمومیدن ، تاریخی ـ خصوصیدن بحث ائدیر . عمومی اوندادیرکی ،معیّن خاراکتئره مالیک آدام احتیمال ویا ضرورّیته گؤره نه دانیشمالی ویا نه ائتمه لیدیر ،پوئزیا دا قهرمانلارا معیّن آدلار وئرمکله ائله بونو گؤسترمه یه چالیشیر . »(32)

آذربایجان خالقی دده قورقود حاققیندا چوخلو میفلر ،افسانه لر یاراتمیشدیر . اونون حاققیندا دانیشیرلارکی ،او دیوین قیزیندان دوغولموشدور .بویو اولدوقجا اوزون اولموشدور . گنج واختلاریندا یورغانین آلتیندا آیاغینی بیله ـ بیله باجیسینین آیاغینا توخوندوردوغوندان اؤلندَن سونرا اوزون آیاغی قبریندَن کنارا  چیخارمیش .

هله یئنی یئتمه واختلاریندان قوپوز چالماغی اؤیرنمیشدیر . اونون چالماسی واوخوماسی وحشی حیوانلاری بئله اؤزونه جلب ائدیرمیش. دده قورقود اوخودوغو نغمه لر اوچون حاق آلمازمیش . عمومیّتله ،دده قورقودو یونان میفولوژیاسینین قهرمانلاریندان بیری اولان اورفئی (اورفئوس) ایله مقایسه ائتمک اولار .

«اورفئی»ین ،والدینلری حاققیندا معلوماتدا ماراقلیدیر .اونون آتاسی ،یا فراکیالی شرابچیلیق آللاهی اِآقر ،یا اآپوللون (آپولون) حساب اولونور . آناسی ایله ائپیک پوئزیا موزاسی کاللیون ،یا دا فراکیالی مغنّی تامیریسین قیزیدیر . آنتیک یونان میفولوگیاسیندا اورفئی اؤز معلّمی لین ایله موسیقی بسته چیسی وبؤیوک موسیقی بیلیجیسی شهرتینی قازانمیشدیر . اورفئی تکجه یارانماقدا اولان اینجه صنعتین دئییل ، هم ده موسیقی پوئزیاسینین قدرتینی ،غیر عادی سئحیرلی گوجونون بیر تجسّومو اولموشدور . اؤز ماهنیلاری و کیفاردا چالغیسی ایله وحشی حیوانلاری اهلی لشدیرمیش،چایلارین آخینینی ساخلامیش ،داغلاری ساکیت لشدیرمیش ،داشلاری یئریندَن ترپتمیش ،آغاجلاری مجبور  ائتمیشدیرکی ،بوداقلارینی اَیسین . آرقاناوتلارلا قیزیل یون اوچون «آرقو » گمیسینده  سیاحت ائتمیش اورفئی، اوز یولداشلارینی شیرین سسلی وییرتیجی سیرئنلردَن  ده خلاص ائتمیشدیر. او، ائله چالیب ـاوخوموشدورکی ،هامینین دّقتی آنجاق اونا یؤنلمیشدیر . بونون دا سایه سینده دنیز سیّاحلاری خلاص اولموشدور .بوندان  سونرا سیرئنلرقایالارا چئوریلمَیه مجبور اولموشلار . ایلان چالماسیندان اؤلن آروادی ا ئوریدیکانین آردینجا آایده  ـ یئرآلتی دونیایا ائنن اورفئی اؤز موسیقی سی ایله جهنّمین  امانسیز گؤزتچیسی اوچ باشلی کؤپک کئربئرینی اهلیلشدیرمیش،انصافین نه اولدوغونو بیلمه ین ائرینیلری ،پئرسئفو نانی  راضی سالاراق اؤز آروادینی گئری قایتارماق ایسته میشدیر .اورفئی «اؤلومون اؤزونه قالیب گلَرک » سئوگیلی آروادینی خلاص ائتمَیه چالیشمیشدیر . لاکین بو خلاص ائتمه باشا چاتمامیشدیر . چونکی او گون ایشیغینا چیخانا  قدر ائوریدیکااونونلا دانیشمامالی ایدی .او ایسه بوشرطلری پوزور ویئنی دَن سئویملی آروادینی ایتیریر وبو دفعه کی ایتگی ابدیلیک ایتگی اولور.

 اورفئی مُدریک ایدی .بونون اوچون او اوزون مدّت یونانلارین تصوّرونده هرجورمُدریکلرین اوجاغی حساب اولونان میصیرده ده اولموشدور .مسئله بوراسیندادیر کی ،آنتیک دونیادا موسیقی ، اینجه صنعت و علم بیر ـ بیریله دوغما اولموشدور . سونرا افسانه ده دئییلیر کی ، ائوریدیکانی ایتریدیکدَن سونرا اورفئی سرگردان حیات طرزی کئچیریر . هامیدان،ان چوخو دا قادینلاردان قاچیر . ائله بونا گؤره ده میفین بیرواریانتیندا اونون محو اولماسی گؤستریلیر . دیگر واریانت میفین داها چوخ علمی لشمَسینی گؤستریر و اورفئیین اؤلومونونون سببینی دییونیسین و کاهینلرینین مئنادلارین غضبی ایله علاقه لندیریلیر . اورفئیین ـ اونلارین دییونیسین  شرفینه گیزلی دینی مراسیملرده اشتراک ائتمَسینه راضی اولماماسیندان غضبله نن مئنادلار ،اونون آپوللونا(آپولون) خدمت ائتدیگینی گؤروب اورفئیی پارچا ـ پارچا ائدیرلر، باشینی و جیَیرینی دنیزه آتیرلار .(33)

دده قورقود اورفئی کیمی تکجه موسیقیچی ومُدریک مصلحتچی دئییل ، اوعینی زامانداقاباق گؤرندیر . محاریبه یه گئدنلره خئیرـ دعا وئرندیر . قهرمانلارا آد وئرندیر . افسانه یه گؤره او دؤرد یوز ایل یاشامیشدیر . افسانه ده دئییلیر کی،دؤرد یوز ایل یاشاماسینا باخمایاراق اؤلومدَن چوخ قورخارمیش. نه قدر چالیشیر چالیشسین اؤلوم ایلان جیلدینده گلیب اونوا ؤلدورور . اونو چای کناریندا باسدیرمیشلار . افسانه یه گؤره قورقود اؤز قبیر داشلارینی پیغمبرین وطنیندَن گتیرمیشدیر . گویا قورقود بو اوزاق مسافتی بیر گئجه یه گئدیب گلمیش . اونون قبری زیارتگاه اولدوغوندان خسته لره شفاوئرمیش . تصادفی دئییلدیرکی ،دده قورقود خیضرایله عینی لشدیریلمیشدیر . اونون سئحری حاققیندا آرتیق معلومات وئرمیشیک . عمومیّتله ،دده قورقود حاققیندا کیفایت قدر افسانه لر مؤجوددور .بیر سیرا افسانه لرده دده قورقود اوزان ،متفکّر،مصلحتچی ،وزیر ،چالغیچی ،بسته کار ،حکیم ،سئحرباز ،معجزه گؤسترن ،فیلوسوف خالقلارین ،قهرمانلارین ،بیر سؤزله بوتون انسانلارین سئویملیسی اولموشدور . افسانه لر میفیک خاراکتئره  مالیکدیر .

پروفئسسور ع،سولطانلی نین قئید ائتدیگی کیمی دده قورقودون دوغومو ،بویو ،اوزانلیغی ،یئر کوره سینین دیبینه ائنمَسی ،اؤلومدن قاچماسی،عمومیّتله اؤلومه نیفرت بت پرست میفلری ایله باغلیدیر . داها دا دقیقلشدیرسک اسلام پرینسیپلرینه دابان ـ  دابانا عکسدیر .داستاندا دلی دؤمرول جانی یئرینه جان تاپیب اؤز جانینی اؤلومدن  قورتارماق اوچون آتا ـ آناسینین یانینا گلیر . اونلارین هر ایکیسی«دونیا شیرین ،جان عزیزدیر،جانیما قییا بیلمَرم » جوابینی وئریرلر . بوفیکیر آتا ـ آنانین دیلی ایله  دئیلسه ده داستانین اساس حیات فلسه لریندَن بیریدیر حتّی بو باش موتیوی ده دده قورقودون اؤلوموندَن قاچماسی فاکتی ایله علاقه لندیرمک ممکندور . (34)

دده قورقود شخصیّتیندَن دانیشارکن اونو عادی اشتیراکچی وعادی پرسوناژلارلاعینی لشدیرمک ممکن دئییل . او ،قیلینج چالمیر ، دؤیوشه گئتمیر .لاکین اونون سیلاحی اولان قوپوز اونلارلا قیلینجدان گوجلودور . اونون  مُدریکلیگیی داستاندا اشتراک ائدَن اونلارلا سرکرده عاغلیندان ایتی دیر . دده قورقود داستاندا معیّن قهرمانلارین شرفینه بویلار ـ نغمه لر یارادیر . او ، ائل نغمه کاری کیمی هومئرله مقایسه اولونا بیلیر . هومئرده ائل نغمه کاری کیمی موسیقیه دریندَن بلد ایمیش،لیرادا چالیرمیش ، یونان دونیاسینی گزر، اؤز داستانلارینی چالیب اوخویورموش .

دوغرودور ، ائل نغمه کارینین بئله تصوّر ائدیلمَسی تکجه یونانلاردا دئییل ، باشقا خالقلاردا دا واردیر و شیفاهی یارادیجیلیغی زنگین اولان بیرسیرا خالقلاردا او جمله دَن ،آذربایجان فولکولوروندا اوزان ،آشیق شاعیر اوبرازی بو جور باشا دوشولور :اوهم چالیر ـ چاغیریر، یارادیر ، اؤزوندَن اوّلکیلری ده ،اؤز اثرلرینی ده ایفا ائدیر ، ایلهامی سیّال گئنیش احاطه لیدیر ، مُدریکدیر ،خالقین سئویملیسیدیر ،آغ ساققالیدیر ،مصلحتچی سیدیر . دده دیر ،اوبیری طرفدَن نظرده توتماق لازیمدیر کی ،قدیم یونانلاردا ائل صنعتکارلاری آراسیندا آئدلر ( یعنی نغمه کارلار) و راپسودلار (یعنی ماهنیلار ،نغمه لری دوزنلر ،بویلایانلار ) فرقلنیراپر . خصوصاَ راپسودلارداها چوخ مشهور ایدیلیر . جمعیّتده آیریجا بیر طبقه اولان راپسودلارین، اؤز عنعنه لری وخصوصی ایفا چیلیق قایدالاری وار ایدی . قدیم یونانلار ترویا(تروا) محاربه سی دؤرونده یاشامیش هومئری تاریجی حادثه لرین ده شاهیدی سایردیلار . (35)

دده قورقود دا اوغوزلارین معیّن تاریخی انکشاف مرحله سینین شاهیدی اولموشدور ، اونون شخصیّتینین خالق طرفیندَن میفیک لشدیریلرک اوزون عؤمورلو ائدیلمَسی (بعضاًاونو 500 ایل یاشامیش کیمی وئریرلر)،اوغوزلارین بؤیوک تاریخینین شاهیدی کیمی ،اشتراکچی کیمی تصوّر ائدیلمَسی ماراقلیدیر . پروفئسسور علی سلطانلی دده قورقودون هر بویدا اؤزون گؤستردیگینی وورغولاماقلا بئله بیر نتیجه چیخاریرکی ، دده قورقود داستانین ایلک یارادیجیسیدیر . اونون ایلک نووه سینی ، نغمه کارین روشئیمین او قوشوب سؤیلمَیشدیر . (36) یوخاریدا بیز آکادئمیک حمید آراسلی نین دده قورقودون داستانین یارادیجیسی اولماسینی قطعی صورتده انکار ائتدیگینی قئید ائتمیشدیک ،بیزبو مسئله ده علی سلطانلی نین فیکیرلرینه شریک وداستانین دده قورقود آدلانان اوزان ومُدریک انسان طرفیندَن یارادیلدیغینی بیر داها تصدیق ائدیریک . بوتون ثبوت ائدیلمَسی اوچون آرقومئنتلر گتیرمه یه احتیاج حیّس ائتمکدیر . ائله داستانین «کتاب دده قورقود»آدی ایله تاریخه دوشمَسینی فیکریمیزین تصدیقی کیمی قبول ائدیریک . دده قورقودون همین داستانین یارادیجیسی اولدوغونو گؤرکملی تدقیقاتچی . م. طهماسب ده گؤسترمیشدیر . او ،یازیردی کی ، دده قورقود عادی اوزان دئییلدی اونون آدیله باغلی اولان بویلاردان وکیتابین مقدّمه سی حساب ائدیلن اوستاد نامه لردَن آنلاشیلدیغینا گؤره ،عادی اوزانلارچوخ «قوپوز گؤتوروب ائلدَن ـ ائله ،بَیدَن ـ َبیَه گزَن »،«ا ئل وگونده چالیب آییتان» ایفاچیلاردیر. اونلار اوزلری یاراتمیرلار ،آنجاق یارادیلمیشلاری ایفا ائدیر ، یاشادیر ، خالقا چاتدیریر . ائلدَن ـ ائله ، نسیلدَن ـ نسیله ،عصیردَ ن ـ عصیره وئریلیر . بونلارین بو خدمتلری ، البتّه ، اؤز ـ اؤزلویونده چوخ اهمیّتدیدیر،

هم ده خصوصی معنادا ایمپروویزه ایله باغلی یارادیجیلیق عنصرلرینه مالیکدیر . اونلارین ایفا ائتدیکلری بوی وسویلارین اصل حقیقی یارادیجیسی ایسه ، الیمیزده اولان عابیده  یه گؤره دده قورقودور (37).

« دده قورقود گلیب بوی بویلادی، سوی سویلادی بو داستان دلی دؤمرولون اولسون .مندَن سونرا ایگید اوزانلار سؤیله سینلر !آلنی آچیق ،الی آچیق ایگیدشخصلر دینلنسینلر !» دئدی (38). اصلینده «کیتاب ـ دده قورقود » داکی بویلارین هامیسی بئله قورتاریر . یعنی بو اون ایکی بویون هامیسینین دده قورقود طرفیندَن قوشولموش اولدوغونو بیر داها ثبوت ائدیر . « دده قورقود گلدی ، شادلیق چالدی ، بوی بویلادی ،سوی سویلا دی ، بو اوغوزنامه نی دوزدو ، قوشدو ، بئله دئدی » وباشقا داستاندان بیزه معلوم اولان بیرده بودورکی ، هر قهرمانا اؤزونه لایق آدی دا دده قورقو د وئریرمیش .اآت باسیب قان سومورونه ، تپه گؤز کیمی گونده بئش یوز قویون ، ایکی انسان یئین تورک ضّحاکینین محو ائدَن باسات ، بایاندیر خانین آغ میدانیندا بوغا اؤلدورنه بوغاج ، باسقینچی دوشمَنه غالیب گلیب عاصی دوشموش بزیر گانی (بازرگان) خلاص ائدَن بامسی بئیرک آدینی دا دده قورقود وئریر . « آدینی من وئردیم ، یاشینی آللاه وئرسین » دئییر . داستانداکی دیگر آدلار دا شبه سیز دده قورقود ، یا دا دیگر اوزانلار طرفیندَن وئریلمیشدیر . تورک منشألی بوآدلار ماراقلی اولدوغوندان اونلارین بعضیلرینی قئید ائدک ،بایندیرـ دولاندیران ، دؤولتلندیرن ،یارادان . قازان ـ اؤز رشادتینه ، غیرتینه گؤره آدقازانماق ؛ بکیل ـ گؤزله ین ، کئشیک چکن ، سرحدچی؛ ایمران ـ ایمرنمک ، سئوینمک ، آرخالانماق؛ اوروزـ پای، سخا ، مکافات؛بانی چیچک ـ صیفتلی، چیچک ، گول بنیز؛ یالانچی اوغلو یالینجیق  یالانچیدان تؤرَین لوت ؛ دمیر گوج ـ دمیر کیمی محکم ، گوجلو ، یئنیلمز،؛ ائلین قوجاـ ائل اوغلو،  ائلی اوچون ؛ قارا گونه ـ قارا گونون ، دارگونون دایاغی. دوندار ـ گئدیرن پا لتار وئرن ، خالعات وئرن ،، دولاندیران؛

یئینَک ـ  خئیرخواه، خوش دیللی لیک دؤنه بیلمز . دؤلون اوران ـ    قارشیسی آلینماز ،قاییتماسی غیر ـ ممکن اولان قوشونو قایتاران . دؤزوملو ـ صبیرلی ، تدبیرلی ، دؤزوملو وباشقا . آدلارینین منطقی معناسی بوگون ده اوز طراوتینی ایتیرمه میشدیر . (39)لاکین دده قورقود تکجه قهرمانلیق گؤسترمیش آداملارا آد وئریر . خالق آراسینداکی گئنیش یاییلمیش روایتلره گؤره بوتون اشیالارین دا آدلارینی دده قورقود وئرمیشدیر . 

روایتلرین بیرینده دئییلیر کی ، بوتون شئیلره آد قویموش دده قورقود سونرالاردان باشا دوشموشدور کی، دؤرد آدی یانلیش قویموشدور ، بونا گوره ده آشاغیداکی مصراعلاری سؤیلَمیشدیر : 

 گلینه آییران دئمه دیم من دده قورقود ،

آیرانا دویوران دئمه دیم من دده قورقود .

اینه یه تیکن دئمه دیم من دده قورقود ،

تیکَنه سؤکن دئمه دیم من دده قوقود . 

بوردا دا دئیرکی ، گلین ائوه گلدیکدَن سونرا اوغلو آتا ـ آنا دان آییردیغی اوچون اونا « آییران » آدی قویولسا دوزگون اولارمیش. آیران ایسه «دویوران » آدلانمالی ایمیش. اینه تیکدییندن« تیکن » ، تیکن ایسه سؤکدویو، جیردیغی اوچون «سؤکن » آدلاندیریلمالی ایمیش (40).

قئید ائتمک لازیمدیرکی ،یوخاریداکی شعری 19ـ جو عصرده آذزبایجانین بؤیوک معاریفچیی متفّکر ودراماتورقو اولان م ، ف آخونوداوف اؤزونون یاراتدیغی یئنی الیفباایله قئیده آلماسی دده قورقود حاققیندا افسانه و روایتلرین خالق آراسیندا گئنیش یاییلدیغینی بیر داها ثبوت ائدیر . 

دده قورقود تدقیقاتچیلاری ایچری سینده شامیل جمشید اوفون خصوصی یئری واردیر. او، دده قورقودون اؤلومدن قورخدوغواوچون «دده قورقودو  » ـ «دده قورقودو » ــ و آخیردا «دده قورقود » ـ آدینی آلدیغی احوالاتی دا اؤزونون کیتابلارینین بیرینده وئرمیشدیر . (41) 

عمومیّتله، قورقود آدینا گلدیکجه تدقیقاتچیلار بو مسئله ده یکد یل د ئییللر. مثلاً ، م . ح . طهماسب «قورقود آدینین  ائتیمولوژی ایضاحینی وئرَرکن دده قورقودون قدیم  آتش پرستلیک دینی ایله باغلی اولدوغونو قئید ائدیر . بیر سیرا منبعلر ایسه مصر آللاه لاریندان اولان « قور » ون آدینا « قور ـ قوت » شکلینده راست گلمک اولور . قور مصرلی لرین گونش آللاهی اولموشدور . عمومیّتله ، تاریخده « قورقود» آدیندا بیر سیرا شخصیّتلرین یاشادیغی معلومدور . 11 ـ جی عصرده اوغوز سرکرده لریند ن بیرینین 16ـ جی عصرده تورکیّه سلطانی بایزیدین اوغلانلاریندان بیریسینین آدی قورقودایدی .13- 15 ـ جی عصرتاریخچی سی رشیدالدین یازیردی کی ، دده قورقود 7 ـ جی عصرده یاشامیشدیر . او ، محمّدپیغمبرله شخصاً گؤروشموش ،اوندان  درس آلمیش و دؤرد اوغوز حکمدارینین وزیری اولاراق آدام اولئاری هله 1638 ـ جی ایلده دربندده اولاندا ،آذربایجانلیلاردان دده قورقود حکایتلرینی ائشیتدیگینی، قازان خانینین آروادی بورلا خاتینین ،ائله جه دده قورقودون اؤزونون بورادا قبیرلرینین اولدوغونو قئید ائتمیشدیر (42).

ائله18 ـ جی عصرین اورتالاریندا شاماخیا گلمیش مشهور سیّاح اولیاچلبی ایسه اؤز «سیاحت نامه » سینده دربندده دده قورقوددون قبری اولدوغو و شیروان شاهلارین بو قبیره بویوک احتّیرام بسله دیکلرینی ، اعتیقاد ائدیکلرینی ،یازیر. « دربند  نامه » لرده قورقود قبرینین دربندده اولدوغونو گؤستریر . (43).

آذربایجان عالیمی م ، ک ، اکبرلی ایسه یازیر : « بو دورون  (یعنی 5 ـ جی عصرین ـ شامیل جمشید اوف )مهّم فیقورلاریندان بیری ده  دده قورقوددور . تاریخی معلوماتا گوره دده قورقود 10 ـ عصرده اؤلموش ودربندده باسدیریلمیشدیر . » عمومیّتله ، داستانین هر طرفلی تدقیق ائدن ، آراشدیریجیلاریندان  بیری اولان عالیم بوردا دده قورقود آدی ایله اولان اوچ دورو ـ فاصیله نی بیر ـ بیریندن آییرماغی مصلحت گورور . 

بیرنجی دووره دده قورقود بوحادثه لرین باش وئردیگی واختدان چوخ ـ چوخ سونرا ، مجلیسده اونلارین بارسینده داستان «اوغوز  نامه »  قوشوب ،قوشمادا سؤیله ییر (45). 

« دده قورقود گلیبن بوی ـ  بویلادی ، سؤی ـ سؤیله دی ، بواوغوز نامه نی دوزوب ، قوشدو . بورادا کئچمیش دورلرین قهرمانلارینی خاطیرلاییر ، دونیانین سونو اولماسینی قئید ائدیر

هانی دئدیگیم بی ارنلر ؟ 

دونیا منیم دیر دئینلر ؟ 

اجل آلدی ، یئر گیزلدی ، 

فانی دونیا کیمه قالدی ؟ 

گلیملی ، گئدیملی دونیا 

سون اوجو اؤلوملو دونیا !(46)

اوچونجو دور ده ائله بیل دعا ائدن کیمینسه آتا ـ آناسی آرتیق اؤلموش اولان آغ ـ بوز آتلی بیر خانین حضوروندا دانیشان اوزان ، نه حادثه لرده اشتراک ائدن ، نه ده اونو داستانا دوزن دده قورقوددور ، بو،اصل حقیقتده اوجونچواوزاندیر  .دده قورقود داستانلارینی 

ناغیل ائدن شخصدیر . (47)

بیر آزدا دده قورقود ون قوپوزو حاققیندا دانیشاق . دیرسه خان اوغلو بوغاج بویوندا یای دا «قورقود سینیرلی یای »(48) کیمی وئریلیر . موسیقی تدقیقاتچیلارینا گؤره ان قدیم موسیقی آلتلریند ن بیری اولان قوپوزون پروتوتیپی اوخون اختراعسیندان سونرا میدانا گلمیشدیر . (49)

دئمک ، قدیم روایتلره گوره قوپوزون سیملری کیمی اونون پروتوتیپی اولان یایین کیریشی ده دده قورقود ون آدی ایله باغلی اولموشدور . گویا ، بونلارین هر ایکیسی اونون دامارلاریندان قاییریلیبمیش .(50)بونونلا برابر بئله  بیر سوال میدانا چیخیر . قوپوز قورقودون اختیراعسیدیرمی ؟ یوخسا بوایشده اونا کؤمک ائدَن اولموشدور ؟بوسوالین جوابینا قاراقالپاق افسانه لرینین بیرینده راست گلمک ممکندور. م ، طهماسب یازیردی کی ، و ، م ، ژیرمونیسکینین وئردیگی معلوماتا گؤره، ک ،  آیمبتوفون  ،  د ، یئسموراتدان ائشیتدیگی بیر افسانه ده دئیلیر :

دده قورقود ائله بیر موسیقی آلتی قاییرماق ایسترمیش کی ، اوندا بوتون مئلودیالاری چالماق ممکون اولسون . لاکین بئله بیرموسیقی  آلتی اوچون آغاج سئچمکده او ،اولمازین عذاب  چکیرسه ده ، هئچ بیر نتیجه الده ائده بیلمیر . بیر  گون ده بئلجه مئشه ده آغاج آختارارکن شیطانلارا راست گلیر شیطانلار اوندان خواهیش ائدیرلر کی، قایردیغی موسیقی آلتینی اونلارا گؤسترسین ، دده قورقود اؤزونو مئشه دَن چیخاریب گئدن کیمی گؤستریر .اصلینده یان طرفدَن گیزلیجه یاخینلاشیب اونلارا قولاق آسیر . شیطانلار اونون حاققیندا دانیشیب دئییرلر :«قورقود آتا قوپوزو قاییرابیلمَیه جک  . چونکی او بیلمیرکی ، قوپوزو هر عادی آغاج پارچاسیندان دوزلتمک اولماز .بونون اوچون او، گرَک وحشی چوبان طرفیندَن سیندیریلمیش لوخ ـ ژید آغاجیندان قاییرسین . اونون اوزرینه بوزلاغان دوه گؤنو چکسین .یاخشی کیشنه ین دای قویروغوندان ایسه تئل حاضرلاسین.اونلاری قورو بالقاباق دایاق اوزرینده محکم لدیب سونرادا تئللره سا سیک ـ کورای یاپیشقانی سورتسون . قوپوزو آنجاق بئله دوزلتمک اولار »

افسانه یه گؤره دده قورقود ایلک قوپوزو بو یوللا، یعنی شیطانلارین کؤمگی ایله دوزلتمیشدیر . 

اصلینده بوروایت چوخ قدیم زامانلاراعایددیر. بوایسه دده قورقودون اؤزنو ده قدیم زامانلارا آپاریب چیخاریر . اسکی میفیک تصوّره گؤره موسیقی او بیری دونیا ، روحلار عالمی ایله باغلی ایدی و محض بونا گؤره ده ماگیک بیر قوّه ساییلیردی (51) . یوخاریدا قوپوزیارادیلماسیندا شیطانلارین رولو دا بوباخیمدان یوزولمالیدیر . تدقیقاتچیلارا گؤره قدیم تورکلرین ابتدایی تفکّرونده موسیقییه،موسیقی آلتینه  واونون ایفاچیسینا غیری – عادی مناسبت یارانماسی اوچون میفولوژی امکان آچیلمش اولور . 

موسیقی آلتی وموسیقیچی ایسه او ، سئحری ، ماگیانی ، معجزه نی یارادان واسیطه و واسیطه چی کیمی میفولوژی اینامین مرکزی قاتلارینا یئرلشیر .(52) ائله بو سببدن دده قورقود شخصیّتی میفکیلشدیرمیش ،مقدّس لشدیریلمیشدیر . 

 عمومیّتله ، دده قورقود شخصیّتی حاققیندا خئیلی میفیک روایت و افسانه لر مؤجوددور و اونلارین هامیسینی توپلاییب چاپ ائتدیرمگین واختی چوخدان چاتمیشدیر .  

داستاندا تانری لار پانتئونو :. &3
دونیانین خئیلی حصّه سینی احاطه ائدَن قدیم تورک دونیاسینین آللاهلارپانتئونو اوزون عصرلر بویو َدییشیلمز قالمیشدیر . قدیم تورک میفولوگیاسیندا آللاهلار پانتئونوندا بیرینجی- مرکزی یئری  تئنقری – تانری توتور  تئنقری ، یا خود چوخ واخت  دئییلدیگی کیمی گؤی تانری قدیم تورکلرین « اصیل دینی گئرَچک  اینام بسلَدیکلری »- دیر . بوکولت قدیم تورکلرین آراسیندا گئنیش یایلمیش باش کولت ایدی . قدیم دؤور، تورکلرآراسیندا یاییلان ایناما گؤره گونش ، آی و اولدوزلار تانری دئییل ساده جه آنجاق مقدّس وعزیز حساب اولونوردو . تانری ایسه اونلاردان فرقلی اولاراق آیین اولدوزون وگونشین یئرلشدیگی بوتون گؤی اوزو ایدی . 

اگرتاریخه مراجعت ائتسک بوبارده سایسیز – حسابسیزمنبعلرین اولدوغونوگؤره بَیلریک. 7 ـ جی عصرده یاشامیش بیزانس تاریخچیسی سیموکاتتاس «قدیم تورکلر یالنیز کائیناتین یارادیجیسی اولاراق بیلدیکلری، وتک اولوقدرت اولاراق قبول ائتدیکلری گؤی تانرییا اینانمیشلار» دئیه اؤز فیکرینی بیلدیرمیشدیر . گؤی تانری دونیوی دیر . شفقی سؤندورن ، بیتگییه حیات وئرن ، انسانلارا جان بخش ائدَن ، ایسته دیگی زامان گئری آلان ، جزالاندیران ، عفو ائدَن اودور . یالوارانین عؤمرونو اوزادیر . آتلارین چوخالدیر، قوزونون یالواریشینی بئله دویار . او، هر شئی گؤرور، بیلیر، اونون اراده سینه قارشی چیخماق اولماز ( مقایسه ائت : هر شئیه قادیرمونوته ایزمین کلاسیک ایفاده سی مسلمان آللاهی آ . ش ) تورک میلّتینین باشینا خاقانی او ، تعین ائدر، خاقانا گوج وئرن اودور. گؤی اوزو بوتؤو وتام اولدوغو، تک ومکمّل اولدوغواوچون ایناندیقلاری تانرییا دا « گؤی تانری » دئین اسکی تورکلرالبتّه اونا بللی اولانلارایچینده تجسّم ائتدیرمز، بوت کیمی کیچیلمز.[یونما آغاچ تانریلی،کؤپگیم  کافر ... (کیتاب – دده قورقود ) ]، بوتون گؤی اوزونو سیغدیراجاقلاری تاپیناغی دوشونمزلردی . اونون اوچوندورکی ، اسکی تورکلربؤیوک  معبد تیکمه میش ، گونوموزه بئله بیر تیکیلی چاتدیرمامیشلار . ویئنه بوتون بونلار اوچوندورکی ، تورکلر اسلامیّتله قارشیلاشینجا اونو آسان وخوشلوقلا منیمسَمیشلر، بوندان سونرا ان گؤزَل ومحتشم معبدلرینی تیکمیشلر (53) . 

یوخاریدا قئید اتئدیک کی ، قدیم تورکلرین دینی تصوّرلری اؤز ثابیتلیگی ایله باشقا خالقلاردان سئچیلیر . بونو باشقا گؤرکملی تدقیقاتچیلار دا تصدیق ائتمیشلر (54 )

 تورکلرین باش آللاهی گؤی تانری حساب اولونور. اؤزوده تورکلرین دوشونجه سینه گؤره گؤی تانری یالنیزاونلارین تانریسیدیر 

«اوستده تورک تانریسی ، تورک مقدّس یئری » ... سویو ائله دئمیش: تورک خالقی یوخ اولماسین »(55). 

اصلینده قدیم تورک میفولوگیا سینین ان یوکسک سَویّسینه یالنیزبیراوبیئکت تئنقری اویغون گلیردی . بو ایسه سما و آللاه معنالارینی وئریردی .قدیم تورک متنلرینده ، ائلَجه ده بیر سیرا شرق عنعنه لرینده بو سؤز سمانین ایلاهیلشدیریلمَسینی ایفاده ائدیردی . (56) تانری عؤمرون  مدّتینی معیّنلشدیریر، خاقانلارا مُدریکلیک وحاکمیّت وئریر، خالقا عاغیللی خاقانلار وئریر . خاقانلارا قارشی گناه ایشلـَینلری جزالاندیریر . حتّی خاقانلارا « امر ائدَرک » دولت و حربی ایشلری حلّ ائدیر. تورک میفولوگیاسیندا تانری خئیلی درجه ده آنتروپومورفیزه ائدیلمیشدیر . او بعضی انسان حیسّ لره مالیکدیر . شیفاهی شکیلده اؤزاراده سینی ایفاده ائدیر ، لاکین اؤز قرارلارینی بیرباشا دئییل ، طبیعتده ، او جمله دَن انسانلار آراسیندا کؤمکچیلر واسیطه سیله حیاتا کئچریر . « کیتاب- دده قورقود» دا تانرینین قدرتی حاققیندا دفعه لرله  دئییلیر:

«اوجالاردان اوجاسان 

کیمسه بیلمز نئجه سن ، عزیز تانری !

آنادان دوغولمادین ، سن آتادان اولمادین »

بؤیوکلوکده حدّین یوخ ،

سنین بویون- قدّین یوخ ،

یا بدنین ، جدّین یوخ (58) .

ووردوغونو اولاتمایان اولو تانری !

باسدیغینی بیلدیرمه ین بئللی تانری !

آپاردیغینی گؤیه یئتیرن عزیز تانری !

غضبلندیگینی باتیریب – بوغان آجیقلی تانری ! (59)

گؤروندویو کیمی ، دده قورقود بویلاریندا تانری هر شئیه قادیر کیمی تقدیم اولونور. اولادی دا  وار– دؤلت کیمی تانری وئریر . اگراوغلون باشینا بیرایش گلیرسه ، « تانری وئردی ، تانری آلدی » (60) دئییلر .بو زامان انسان هئچ نه ائده بیلمز . اوجالاردان اوجا اولان تانری 

«سن مؤمونلر کؤنلونده سن 

سن بؤیوکسن ، قدرتلیسن ، 

ابدی سیّر صاحیبی سن » (61).

قهرمانلار چتین لیگه دوشرکن « سنه سیغینیرام ، اولو تانری ، کؤمک ائت» (62) دئییرلر . بونونلابرابر قهرمانلار حتّی  اؤز عاغیللاری ، باجاریقلاری سایه سینده دوشمن الیندَن خلاص اولاندا بئله بونو تانرینین آدی ایله باغلاییرلار .مثلا ًباسات تپه گؤزون الیندَ ن خلاص اولارکن تپه گؤزون «اوغلان ، قورتولدونمو » سوالینا « تانریم قورتاردی » (63) جوابینی وئریر . 

قئید ائتمک لازیمدیر کی ، قدیم تورک دؤلتلریندَن بیری اولان خزر خاقانلیغینین غربی تورک قبیله لرینین میفولوگیاسیندا سما داها ایفراط درجه ده انسانلاشدیریلمیشدیر . موایسئی کالانکاتوکلو خزر خاقانلیغینین تانری خانا اعتیقاد ائتدیکلرینی یازمیشدیر (64) تانری خانین یئرده کی ، نماینده سی پادشاهدیر ، خاقاندیر . « کیتاب – دده قورقود » بو بارده آچیق دانیشیر « پادشاهلار آللاهین کؤلگه سیدیر. پادشاهینا آغ اولانین ایشی دوز گتیرمز »(65 ) تورک میفولوگیاسیندا آللاهلار پانتئونوندا ایکینجی قدرتلی آللاه هومای آدلانیر . هله اورخون ـ یئنی سئی کیتابه لرینده هومای حاققیندا ، هر شئیدَن اوّل :

1)قادین وارلیغی جیزگیلری گؤستریلیر . « هومای تک آنام خاتونون بختینه » (66) کیمی ایفاده لر دئدیکلریمیزه ثبوت اولا بیلیر . کیشی تانریلارین یانینداکی قادین تانرییا هومای چوخ واخت محصولدارلیق آللاهی ، دوغان قادین باشلانغیجی کیمی وئریلیر . مقایسه ده خاقان – آتا سما یا بنزَر ، خاتون ـ آنا هومایا بنزَرکیمی وئریلیر؛ ب) قدیم تورک متنلرینده هومایین جزالاندیریجی فونکسیاسی آشاغیداکی جمله ایله ایفاده اولونمو شدور

«سما.... هومای بیزی جزالاندیریر » (67)

«کیتاب – دده قورقود » دا آنانین دفعه لرله تانری ایله عینی لشدیریلمَسینین شاهیدی اولوروق . وئریلن قطعی حکم ، هئچ واخت ، هئچ وجهله اعتراض دوغورمور .«آنا حاققی تانری حاققی » دیر .قدیم تورک دونیاسیندا هومای تئنقری ، یئر– سو ایله یاناشی عالمی ایفاده ائدَن اساس آللاهلارین بیری اولموشدور. تورک میفولوگیاسیندا اگر تانری یوخاری سما ایله علاقه داردیرسا ، هومای ان چوخ آشاغی ایله – یئرله باغلیدیر. تصادفی دئییلکی،  آلبان یئپسیکوپو خریستیان( مسیحی) مشاهیده چی 

ایسرائیل (اسرائیل)  هومایی آفرودیتا آدلاندیریر. [ یئپسیکوپ =مسیحیّتده بؤیوک دینی رهبر،اسقف دئمکدیر. خریستیان ایسه کریستیان سؤزوندندیر، مسیح (ع) دینینی قبول ائدن ،مسیحی .ح. اوموداوغلو] بیر چوخ متنلرده هومای ان چوخ اوشاقلارین حامیسی رولوندا چیخیش ائدیر . ل . پ . پوتاپوفون تصوّرونه گؤره هومای دوغولدوغو گوند ن اوچ یاشینا قدر اولان اوشاغین روحونا دئییلیر(68 )

اورال – آلتای آرئالیندا آنا – ایلاهه اوبرازی مختلف شکیلده قبول ائدیلمیشدیر . بعضاً بیر – بیرینه اوخشار اولور ، بعضاً ایسه کؤکلو شکیلده فرقلنیر. اوبرازین مهّملویو(مهّم) شبهه دوغورمور. چونکی بواوبرازیئرساکینلرینین حیات واؤلوم پروبلئملرینی حلّ ائدیر . بعضاًباش آللاهین بیر سیرا فونکسیالارینی اؤزونده جمعلشدیریر. بو اوبرازلا چوج واخت آرخائیک دونیا آنلامی اوچون واجب اولان مرحمت ، اضطراب ، حاکملیک ، یاردیم گؤسترمک حیسّلری ایفاده ائدیلیر . اؤزده بو حیسّلر چوخ واخت صمیمی گؤرونور، ایناندیریجی اولور. آنا – ایلاهه اوبرازینین انکشاف حدودلاری اونون اساس ، حیات وئریجی فونکسیاسی  ایله سسلَشیر . اگر اونون تیپولوژی جیزگیلری « خدمتی » وظیفه لرینده تئز اؤزونو بروزه  وئریرسه ، اوبرازی دوغوران منبعلر ایلک باخیشدا میف – ریتوال « بیوگرافیسینین » شرحینین  مهّم آتریبوتلاریندا  دا عکس اولونمالیدیر . البتّه  ، بومسئله ده پاراللپلر آختارماق معناسیزدیر . چونکی باشقا اوبرازلارین بیر سیرا جیزگیلرینین منیمسنیلمَسی  گؤز قاباغیندادیر . دوغرودور ، هومایین « بیوگرافیاسی» ندا  قدیم تورک دؤرونده عاید منبعلرده راست گلمک اولار.لاکین قدیم تورک عابیده لرینده هومای آدی تئز– تئز چکیلمَسه ده ، او ، فوق العاده درجه ده یوکسک استاتوسا مالیکدیر. تانیتمیش روس تدقیقاتچیسی بئله حساب ائدیردی کی ، گول تکین عابیده لرینده تانری و هومایین ایلاهی اَر– آروادلیغیندان صحبت گئدیرکی ، بونودا یئرده کی خاقان– خاتون اَر– آروادلیغینا علاوه سایماق اولار. تورک دؤلتچیلیگینین سقوطو و « قارانلیق عصرلرین » باشلانماسی ، ایری قبیله– طایفا  بیرلشمه لرینین پارچالانماسی، میقرآسیالار ،مباحیثه لر و سایر.... پانتئونون آرخائیک لَشمَسینه ، بوتؤولوکده تورک میفولوگیاسینین آرخائیک لشمَسینه گتیریب چیخارمیشدیر. سما آناسی، یئرده یاشایان آداملارین حامیسی ، آرتیق یئرده کی خاقان خاتونون اوخشارینا مالیک اولمور. سونراکی عنعنه لرده هومای اوبرازی ( کئچمیش سوسیال اوبرازینی نظرده توتساق ) بیر نوع « ضعیفله ییر » لاکین بوتون بونلارا باخمایاراق آلتای تورکلری وب... تورکلرطرفیندن اونا اعتقاد ائدیلمَسی دوام ائتدیریلیر . دده قورقود داستانیندا آنا حاققینین تانری حاققینا برابر توتولدوغونو  دؤنه – دؤنه  قئید اولونور . تصادفی دئییلدیرکی،« آغ ساققاللی قوجانین آغزینی ، آغ بیرچکلی قارینین سودونو سؤیدویونو  ائشیدن آتا (دیرسه  خان ) یگانه اوغلو بوغاجی (« ان بؤیوک گوناهینا » گؤره ) اوخلاییر.(70)یئنه اورادا« قیزآنادان گؤرمَیینجه« اؤیود آلماز » دئییلیر (71) 

آنانین ایلاهی مزیّتلری چوخدور.اونلاردان بیری ده «آغ سودونو دویونجا امیزدیر سه ،آنا گؤزلدیر . » (72)

آنا سودو تکجه کؤرپه نی بؤیوتمور. آنا سودو مقدّسدیر.اوحتّی اؤلمکده ، جان وئرمکده اولان انسانی دا حیاتا قایتارماغا قابیلدیر . بوغاج بهتان قوربانی اولاندا ، آتاسی طرفیندن اوخلاناندا « بوزآتلی خضراوغلانین یانیندا حاضراولدو». اوچ دفعه یاراسینی الیله سیغاللاییب :«اوغلان، قورخما ، سنه بو یارادان اؤلوم یوخدور. داغ چیچگی ایله آنانین سودو سنین یارانا ملهمدیر»- دئییب یوخ اولدو (73 ). یارالی اوغلانین اؤز آناسینا مراجعتی ده آنانین بؤیوکلویوندَن ، آنانین مقدّسلیگیندَن خبر وئریر.

بَری گل ، آغ سودونو امدیگیم ، خانیم ،آنا ! (74)«کیتاب- دده قورقود » دا قادینلار تکجه مقدّس آنا ، صداقتلی نیشانلی ، وفالی آرواد رولوندا دئییل ، هم ده قهرمانلیق گؤستریر. بورلا خاتون ، سئلجان خاتون هئچ ده کیشیلردن گئری قالمایان قهرمانلاردیر . اونلارا یاراقلاناراق آت بئلینده دوشمنین اوَزرینه دیشی آسلان کیمی، آتیلیر، اونلاری قیریر، محو ائدیر و بؤیوک قهرمانلیقلار گؤستریرلر. آت بئلینده ایگیدلیکلرگؤسترن بوقادینلاراؤزارلرینه، سئوگیلیلرینه میثلیسیزصداقت نمونه سی گؤستریرلر . قادینلارین اؤز ارلرینه مناسبتی صمیمیدیرو بعضی حاللاردا ماتری آرخات پرینسیپلریندن چوخ پاتری آرخات پرینسیپلرینین «پریوریتئتینی» گؤستریر. داستاندا بامسی بئیَریین دوستاق اولدوغونو ائشیدن نیشانلیسی بانو چیچگین بو حادثَیه مناسبتی ماراق دوغورور . 

«بئیَریین نیشانلیسینا خبر چاتدی . بانی چیچک قارالار گئیدی ، آغ قافتانین چیخاردی . پاییزآلما سی کیمی آل یاناغینی دارتدی،  ییرتدی .« وای ، آل دوواغیمین یئیه سی ! وای، آلنیمین – باشیمین اومیدی ! وای ، شاه ایگیدیم ، شاهزاده ایگیدیم ، دویونجا اؤزونه باخمادیغیم ایگید خانیم ؟!گؤز آچاراق گؤردویوم ، کؤنول وئریب سئودیگیم ، بیر یاستیقدا باش قویاجاغیم! یولوندا اؤلدویوم! قوربان اولدوغوم! وای قازان بَگین دوستو! وای قالین اوغوزون سئویملیسی بئیَرک» ـ دئییب زار– زارآغلادی » (75) شبهه سیزبانوچیچگین بو ناله سی داستاندا راستلاشدیغیمیز، دئمک اولار کی ، بوتون قادینلارا عاید ائدیله بیلـر داستاندا ائله قادینلار وارکی ، حتّی عزراییل گلنده ارلرینین عوضینه اؤز جانلارینی قوربان وئرمَیه حاضیر اولدوقلارینی بیلدیریلر. داستانین«دوخا قوجا اوغلو دَلی دومرول بویو » ندا دَ لی دومرول اؤز آروادینا بوتون وار – دؤولتینی حلال ائتمَکله دئییر :

گؤزون کیمی توتارسا ،

کؤنلون کیمی سئورسه 

اونا اره گئت !(76)

بوسؤزلره آروادی آشاغیداکی جاوابی وئریر . 

نه دئیرسن ، نه اؤتورسن 

گؤز آچاراق گؤردویوم !

کؤنول وئریب سئودیگیم !

 قوچ ایگیدیم ، شاه ایگیدیم .

یئر شاهید اولسون، گؤی شاهید اولسون ،

قدرتلی تانری شاهید اولسون ،

منیم جانیم سنین جانینا

 قوربان اولسون .(77)

بوردا ماراقلی جهت لردَن بیری ده اودور کی ، قادین اؤز سؤزونون دوغرولوغونا هم یئری ، هم ده گؤیو شاهید گتیریر . بونلارین ایسه هرایکیسی قدیم تورک میفولوگیاسینین آللاهلارپانتئونوندا ان حرمتلی موقعه مالیک اولموشلار. داستاندا قادین – آنا مقدّسلیگی سالور قازانین اسیر گؤتورولموش آناسینا  مناسبتینده آیدین گؤرونور. قازان خان بیرجه آناسینی خلاص ائتمک خاطیرینه هر شئیدَن کئچمَیه حاضیردیر . قازان دئدی «قاراچوبان ، قوی آنامی کافیردن ایسته ییم ، آت آیاغی آلتیندا قالماسین »

آی شؤکلو مَلیک !

قیزیل تاغلی اوجا یئرلریمی گؤتوروب گلمیسن ،

سنه کؤلگه لیک اولسون! 

قیمتلی خزینه می ، بول گوموشومو گؤتورموسن ،

سنه خرجلیک اولسون !

قیرخ اینجه بئللی قیزلا  بورلا خاتونو گترمیسن ،

سنه اسیر اولسون !.

قیرخ ایگید له اوغلوم اوروزو گؤتوروب گلمیسن ، 

سنین قولون اولسون!

طؤوله ـ طؤوله شاهانه آتلاریمی گتیریب گلمیسن ،

سنین مینیگین اولسون ! 

قاتار – قاتار دوه لریمی گتیریب گلمیسن ،

سنین یوکونو داشیسین! 

قوجا آنامی گتیرمیسن، آی کافر، 

آنامی وئر منه !

ساواشمادان- ووروشمادان قاییدیم گئری .

دؤنوب گئدیم !

نئجه دئیرلر ، ایضاحا احتیاج یوخدور . 

کیشیلر ده اؤز نوبتینده صداقتده اؤز قادینلاریندان گئری قالمیرلار . آروادینا ، سئوگیلی نیشانلیسینا خیانت ائتمکله کیشیلر اگر ، آندلارینی پوزسایدی « قیلینجیملا دوغرانیم ! اوخوما سانجیلیم ! یئر کیمی چاتیلیم ، توپراق کیمی سوورولوم ! » - دئیردیلر . هرایکی جینسیدن اولان اوغوزلارین غیرت سمبولو آنا ایدی .

آنا ایلاهه ایدی ، مقدّس ایدی مقدّس آنا بورلا خاتون عائیله سینین ، نسلینین و نهایت ارینین ناموسونو قوروماق خاطیرینه حتّی اوغلونون قییما – قییما دوغرانمیش وشیشه چکیلمیش اتیند ن یئمَیَه ده حاضیردیر . تکی قازان خانین ناموسو سینماسین . «کیتابی– دده قورقود » دا ائوین دایاغی اولان قادینلارادااوستونلوک وئریلیر. عمومیّتله قادین– آنا ـ ایلاهه ـ مقدّس و... مفهوملاری سینونیم کیمی ایشلدیلمکله اونون بؤیوکلویو بیر داها وورغولانیر .

داستانداکی پانتئوندا مهّم یئرلردَن بیرینی ده خضر الیاس توتور. دئییلدیگی کیمی «دیرسه خان اوغلو بوغاج بویوندا »آتاسی طرفیندَن وورولموش بوغاج ییخیلاندا بوز آتلی خضر اوغلانین یانیندا حاضیراولدو.اوچ دفعه یاراسینی الیله سیغاللاییب: «اوغلان قورخما ، سنه بویارادان اؤلوم یوخدور. داغ چیچگی ایله آنانین سودو سنین یارانا ملحم دیر»- دئییب یوخ اولدو. (78)

خضر (خیدیر )تورک خالقلارینین فولکلوروندا ، میفولوگیاسیندا یئر توتماقلا سئویب – سئویلنلره ، عائیله قورانلارا ، ائولاد حسرتی ایله یاشایانلارا، چتینلیگه دوشنلره محبّت ، دیریلیک ایلاهیسی کیمی هر طرفلی دایاق رولوندا چیخیش ائدیر . گؤرکملی میفولوق تدقیقاتچی عالیم ، مرحوم پروفئسسور ، م، س ، سیدا وفا  گؤره خضر یاشیللیغین ،بوللوغون حامیسی کیمی چیخیش ائدیر. (79) تدقیقاتچیلارا گؤره آذربایجان فولکلوروندا خضراوبرازی انسان جیلدینده آغ ساققال ، نورانی بیر قوجا(بعضا ده درویش) کیمی تصویر ائدیلیر: (سانکی بو نورانی انسان هامینین اورَگیندن کئچنلری اوخویورولازیم اولان زامان کؤمَیَه گلیر

انسانلارین دادینا یئتیشن خضر اونلارین آرزوسونو یئرینه یئتیریر. موهومی ، فانتاستیک قوّه نین – یعنی خضرین نورانی – پیرانی انسان سیماسیندا اوبرازلاشدیریلماسی دا یالنیز بو سببدَن ایرَلی گلیر. اؤزوده تصادفی دئییلکی ، ظاهیری گؤرکم وخئیر خواهلیق- دادایترلیک  علامتلرینه گؤره خضرین دده قورقود ایله اوخشارلیغی چوخدور. باشقا جوراولادا بیلمز. چونکی ، انسانلارین کؤمَیینه چاتان، اونلاری ایشیغا سسلیَن ، حیاتا باغلایان وارلیقلارین ظاهیرینده ده خالق بیر اوخشارلیق ، بنزَرلیک گؤرور . ائله بونا گؤره ده فولکلور تفکّر میفیک اوبرازی گئرچکلیک اوبرازی قدرعیانی لشدیرمکدن چکینمیر (80) عمومیتله ، خضراوبرازی خالق یارادیجیلیغیندا و یازیلی منبعلرده خضر نبی ، خیدیر نبی ، خیدیرالیاس ، خیدیرائللز ، خیدیر

ایلیاس و.. آدلارلا گؤستریلیر.آدلارین دئمک اولارکی ، هامیسی ماهیّت اعتیباری ایله بیر کؤکله – خضر موهوم – فانتاستیک اوبرازلا علاقه داردیر.م.سیّد اوفون فیکرینجه خضر(خیدیر) ونبی(یاخودایلیاس )اوّللرآیری – آیری میفیک باشلانغیجلارکیمی چیخیش ائتمیشدیر. واختیله خیدیر (خضر ) گؤی – گؤیرنتی ،یاشیللیق معبودو ، ایلیاس ایسه سو معبودو اولموشدور .ایلیاس حاققیندا تورک خالقلاری آراسیندا چوخلو افسانه لر اولموشدور. م. سید اوف کیتابیندا اونلاردان بیرینی گتیریر : «ایلیاس،قبیله سینین یولونو تکرارآزدیغینی گؤرورو شهردَن چیخیر. آللاها دوعا  ائدیر! آللاه « فلان شهره گئت ، فلان گونده نه گؤرورسن قورخما ، اونون اوستونه مین » - دئیه امرائدیر. ایلیاس امر اولونان یئره گئدیر. آتشدَن بیر آت گؤرور . اونا مینیر و گؤزدَن غیب اولور. آللاه اونو ملکلر مقامینا یوکسلدیر. قیامته قدرامروئرَرک دَنیزلراوسته آغا ، حاکیم ائدیر(81) گؤروندویوکیمی بوردا ایلیاس یونان دَنیز آللاهی پوسئیدون کیمی فونکیسییالارا مالیک اولور . لاکین اوندان فرفلی اولاراق ایلیاس دا غضب ، نفرت ، کین ، دئمک اولار کی ، یوخ درجه سینده دیر. او ، یالنیز خییر خواه دیر ، یاخشیلیق ائدَندیر ، دادا چاتاندیر.

نظامی گنجوی نین « اسکندر نامه » اثرینده تصویراولونان وخالق آراسیندا یاییلان روایتلردَن بیرینده دئییلیرکی ، اسکندر ذوالقرنین اؤلومسوزلوک قازانما ق مقصدیله خضرله آب – حیات ـ دیریلیک سویونو تاپیب ایچمک اوچون ظلمته گئدیر . اونلار قارانلیقدا آیری– آیری استیقامتلرده ( مسیر) گئتمه لی اولورلار. تصادفاًَ خضردیریلیک سویونو گؤرور و ایچَرک ابدی اؤلومسوزلوک الده ائدیر. خضرین دیریلیک سویو ایچمَسی اونون سو ایلاهه سی ایلیاسلا چارپازلاشماسی اوچون اساطیری زمین یاراتمیشدیر. دده قورقود داستانیندا خضرین بوغاجین کؤمَگینه چاتماسی ، داغ چیچگیی و آنا سودونو درمان دئمکله اونو

اؤلومدَن قورتارماسی اونون بیر فونکسیاسینی– گنجلیک حامیسی اولماسی فونکسیاسینی دا تظاهرائتدیریر. تانینمیش آذربایجان فولکلورچوسو م .ح. طهماسب خیدیر– ایلیاسدان دانیشارکن اونلاری اسکی میدییالیلارین فراواشلاری ایله علاقه لندیرَرک یازیردی :«خیدیر ، یاخود خضر اصلینده یاشیللیق معبودو ، ایلیاس ایسه سو معبودودور. بللیدیرکی ، سوسوز یاشیللیق اولا بیلمز، یاز بونلارین بیرلشمَسی ایله باشلانا بیلر. بونا گؤره دیرکی ، هله سون زامانلارا قدر خالق یازین گلمَسینی بو نغمه نین سون ایکی مصراعسی ایله قئید ائدیردی .

خضر ایلیاس ، خضر ایلیاس 

بیتدی چیچک، گلدی یاز .(82)

یئنی  زاماندا هم میفولوگیادان ، هم کلاسیک  ادبیّات ماتئریاللاریندا ن بیزه معلومدور کی ، خضر هم ده عاشیقلره کؤمک ائدَن میفک بیراوبرازدیر.آکادئمیک حمید آراسلی خضره  عاشیقلرین حامیسی کیمی قیمت وئریر:« خضر دینی افسانه یه گؤره دیریلیک سویو ایچیب همیشه دیری قالان ،عاشیقلره کؤمک ائدَن افسانه وی شخصیّتدیر »(83)

آذربایجان داستانلاریندا خضرعائیله قورماق ،محبّت ایلاهیسی کیمی ده اؤزونو گؤسترمیشدیر. بیر چوخ حاللاردا قیز و اوغلانا بوتا وئریر. اونلاری یوخودا گؤروشدورور وطالعلرینین بیرلشمَسی اوچون «کؤمک » ائدیر .

&4 دده قورقود قهرمانلاری 

دده قورقود داستانی قهرمانلیق داستانیدیر . دوغرودور 12 بویدان یالنیز بیری -5 ـ جی بویدا قهرمانلیق باشقا بویلارا نیسبتاً ظعیف گؤرونور . لاکین بویون اساس قهرمانی قوجا دوخا اوغلو دلی دومرول اولسا دا اونون باش کسیب آد چیخاردیغی گؤرونمور . قورو چای اوستوندَن کؤرپو سالیب ، کئچندَن – کئچمه یَندَن حاق آلماغی عدالت سیز بیر ایشدیر . آنجاق او،«آل قانادلی عزراییل »ا دا میدان اوخویور. دوغرودور ، عزراییل بیر گؤیرچینه چئوریلـَرک پنجره دن اوچوب قاچسادا ، سونرادان دَلی دومرولو دا قورخویا سالیر. اونواطاعته گتیریر. بو بویو سونرا داها اطرافلی تحلیل ائدَجـَییک . بوردا ایسه داستانداکی اساس اوغوزقهرمانلاری حاققیندا معلومات وئرَک .کیمدیر اثرده کی اوغوز قهرمانلاری ؟ قیسا شکیلده اونلاری اوخوجولارا تانیداق .سونرا ایسه داها گئنیش صحبت ائدَریک . داستاندا دده قورقوددان سونرا حرمتله آدی چکیلن ایکینجی آدام بوتون ایچ اوغوز ودیش اوغوز قبیله لرین باشچیسی خانلار خانی باییندیر خان حساب اولونور. 90 مینلیک قوشونو اولان باییندیر خان اوغوز ائلینین تانینمیش ، ان حرمتلی حکمداریدیر . قام خان اوغلو باییندیر ایلده بیر دفعه اوغوز بَیلرین باشینا توپلاییر، مین یئرده ایپک خالچا دؤشتدیریر.همین شادلیق مجلیسینده آتدان آیغیر، دوه دن بوغرا ، قویوندان قوچ قیردیریر. بیر یئرده آغ اوتاق ، بیر یئرده قیرمیزی اوتاق ، بیر یئرده ده قارا اوتاق قوردورور .«کیمین اوغلو – قیزی یوخدورسا ، قارا اوتاقدا اوتوردون ،آلتینا قارا کئچه دؤشه یین ، اؤنونه قارا قویونون اتینین قووورماسیندان گتیرین ، یئیر – یئسین ، یئمیرسه دورسون گئتسین » دئییر . « اوغلو اولانی آغ اوتاغا ، قیزی اولانی قیرمیزی اوتاغا یئرلشدیرین .اوغلو – قیزی اولمایانی تانری قارغاییب بیزده قارغاییریق ، قوی بیلسین دئین ده بایندیر خان دیر(84 )اونو خالق «توکلو قوشون » (85) بالاسی ، یازیقلارین اومیدی ، آمیت (86) سویونون آسلانین ، قاراجیغین قاپلانی اوغوزون آغاسی اولاش اوغلو سالور قازانین قایناتاسی  » (87) کیمی تقدیم ائدیر.

داستاندا خانلارخانی بایاندیرخان حاققیندا او قدرده زنگین معلومات یوخدور. آمّا اونون دولتلی و زنگین اولدوغو ، دوشمنه آمانسیز ، خالقین قایغی کشی ، ایگیدلیگی وصنعتکاری قیمتلندیرن اولدوغو حاققیندا کیفایت قدرمعلوماتا راست گلمک ممکوندور  صبح تئزدَن سرت یئرده قورولموش هوندور اوتاقلی ،

آتلاسلاردان تیکیلمیش گؤی چارداقلی ، 

طؤله ـ طؤله چکیلن شاهانی آتلی 

چاغیراندا هایا یئتن یولو چاووشلو (88)

یاغ ایچینده یایخانا ، بول نعمتلی !

ایگیدلرین آرخاسی ، یازیقلارین اومیدی !

توکلو قوشون بالاسی، تورکستانین دیَره یی !

آمیت سویون آسلانی ، قاراجیغین قاپلانی .(89)

 قبیله ، طایفا ،حتّی آیری ـ آیری بَیلر چتینلیگه دوشَنده بایاندیر خانا مراجعت ائدیلیر . بایاندیرخان ایسه اؤز نؤبه سینده ایگیرمی دؤرد ویلایتن بَیلرینی بیر یئره ییغیر.همین پهلوانلار بَیلر کیملردیر؟ دؤیوشه گئدَنه کؤمک اوچون بایاندیر خـــــــــان امر ائتدی : بیرینجیسی ، دمیر قاپی دربند بَیی ، قارغی سونگو اوجوندا اَر بؤیوردن ،دؤیوشه گیرنده « کیمسَن » دئیه سوروشمایان قییان سلجیک اوغلو دَلی دونداز سنینله بیرلیکده گئتسین ! آیغیر گؤزلوده آت اوزدورَن اللی یئتدی قالانین کیلیدینی سیندیران ائلَک قوجا اوغلو تولَک ووران بیرلیکده گئتسین ! قوشا بورجدان قایین اوخو دایانمایان یاغـرینجی اوغلو ائلالمیش سنینله بیرلیکده گئتسین ! اوچ دفعه دوشمن گؤرمَسه ، قان آغلایان دوغسون اوغلو رستم سنینله گئتسین ! اژداهالار آغزیندان آدام آلان دَلی ووران بیر لیکده گئتسین ! « یئرین بیر اوجوندان اوبیری اوجونا چاتیم ! » ـ دئین ساوغان ساری سنینله گئتسین !.... (90) 

داستاندا ، هم ده قئید ائدیلیرکی ، اوغوز ایگیدلری توکنمز. اونلارین  هر بیری بایاندیر خانین امری ایله باشلارینی وئرمَیه حاضیر اولان ایگیدلردیر . بو ایگیدلره گؤره «پادشاهلا ر آللاهین کؤلگه سیدیر . پادشاهینا آغ اولانین ایشی دوز گتیرمز»(91)

اکثر اوغوزبَیلری اوغلو اولماغی آرزولاییر . تکجه اوغلو اولماق آزدیر . اوغلو هم ده قهرمان اولمالیدیر . باش کسمَلی ، قان تؤکمَلیدیر، قهرمانلیق گؤسترملی ،دده قورقودون «خیردعا»سی ایله آد آلمالیدیر. نییه آغلاییر ؟ سوالینا بای بؤره بَی بئله جواب وئریر : « نئجه آغلاماییم نئجه زاریماییم ؟ اوغولدان دایاغیم یوخ ، قارداشدان ساییلماغیم ! آللاه تعالی منی قارغاییبدیر ... بَیلر تاختیم ـ تاجیم اوچون آغلاییرام . بیر گونه اولا دوشم اؤلم ، یئریمده یوردومدا کیمسه قالمایاجاق » . اونون آرزوسو بودور : منیم ده اوغلوم اولسون ، بایاندیر خانین خیدمتینده دوروب ، قوللوق ائلَسین ، من ده باخیب گووَ نیم ، سئوینیب فرحلَنیم » (92) 

گؤروندویو کیمی ،بایاندیرخان کیمی ،حکمدارا قوللوق ائتمک بئله شرف ساییلیردی . « کیتاب » دا اوچونجو بؤیوک شخصیّت قازان خاندیر. اؤزایگیدلیگی ایله اوغوزائلینده شهرت تاپمیش خانلارخانی باییندیر خانین کوَرکنی ، اوندان سونرا اوغوز ائلینین حکمداری اولان قازان هر ساحه ده بوتون اوغوز قهرمانلارینا نمونه دیر.دده قورقود ، باییندیرخان کیمی قازان خان دا آدلی ـ سانلی شخصیّتدیر . «کیتاب » دا بایاندیرخانا عاید اولان کیفّیتلرایله آرتیقلاماسی ایله قازان خان دا عاید ائدیلمه لیدیر .

صبح تئزدَن سرت یئرده قورولموش هوندور اوتاقلی ،

آتلاسلاردان تیکیلمیش گؤی چارداغلی 

طؤله ـ طؤله چکیلن شاهانه آتلی ،

چاغیراندا هایا یئتن یولو چاووشلو 

یاغ ایچینده یایخانان ، بول نعمتلی !

 ایگیدلرین آرخاسی ، یازیقلارین اومیدی ! 

توکلو قوشون بالاسی ، تورکستانین دیره یی ! 

آمیت سویون آسلانی ، قاراجیغین قاپلانی 

قونور آتین ییه سی ، اوروز خانین آتاسی !

آی قازان خان .... (93)

کیمدیرقازان خان؟ سوالینا قیسا جواب وئرسک دئیه بَیلریک.هر شئیدَن اول قازان حکمداردیر . بوتون اوغوزلارین باشچیسیدیر . دؤیوش واختی سرکرده دیر. هله ده سونو دؤیوش میدانیندا (تکجه تپه گؤز دَن باشقا )  اونا قالیب گلن اولمامیشدیر . اوایگید لر ایگیدیدیر. بیر جنگاوردیر. اسیر دوشن آناسی ، آروادی ، اوغلونو تک باشینا  خلاص ائتمکدن بئله چکینمیر . اسیر دوشموش ائوینی چوباندان سوروشور ؟ چوبانین جوابی اونو اؤزوندن چیخاریر . 

اؤلموشدونمو،ایتمیشدین می قازان !

هاردا گزیردین ، هاردایدین آ قازان 

دونن یوخ ، اوبیری گون ائوین بوردان کئچدی 

قوجا آنان قارا دوه بوینوندان آسیلی کئچدی 

قیرخ اینجه بئللی  قیزلا آروادین ـ 

بویو اوزون بورلا خاتون آغلایب بوردان کئچدی 

قیرخ ایگیدله اوغلون اوروز باشی آچیق ، آیاغی یالین 

کافیرلرین یانینجا دوستاق گئتدی .

طؤله ـ طؤله آتلارینی کافیر مینمیش .

قاتار ـ قاتار قیزیل دوه لرینی کافیر یئدَ کلمیش ، 

قیزیل ـ گوموش پول خزینه نی کافیر تالامیش » 

چوبان بئله دئییرکن قازان آه چکدی ، عاغلی باشیندان چیخدی . دونیا ـ عالم باشینا قارانلیق اولدو . دئدی : « آغزین قوروسون چوبان ! دیلین چوروسون چوبان » (94) 

قازان خان دوشمنله دؤیوشه گئدیر واونا غالیب گلرَک عائیله سینی آزاد ائدیر. قازان خانین آروادی باییندیر خانین قیزی بورلا خاتون قازانی یوکسک قیمتلندیریر . 

بَری گل  سالور بَیی ، سالور گؤیچه یی !

باشیمین بختی ،ائویمین تاختی !

خان آتا مین کوَرکنی ،

خان آنامین سئویلَنی ،

 آتا ـ آنامین وئردیگی ، 

گؤز آچاراق گؤردویوم  ، 

کؤنول وئریب سئودیگیم 

ایگید بَییم قازان ! (95)

قازان ایگید اولدوغو قدرده سخاوتلی وعدالتلیدیر. عائیله سینی ساغ ـ سالامات آزاد ائتدیردیکدَن سونرا اؤزوده یوزلرله قولو، قاراواشی آزاد ائدیر. کؤمکسیزه ، کیمسه سیزه یاردیمچی اولور. قازان اوغوز نسلینه داخیلاً خاصّ اولان خیانتی ده باغیشلامیر . دوغما دایی سی آروز بئیرَیی خیانتله اؤلدوردویونه گؤره ، اونو دا اوزالی ایله وورور ، قارداشینا باشینی کسمه یی امر ائدیر. یاخود دا اوغلو اوروزو یولداشلارینی دوشمن الینده قویوب قاچدیغینی گمان ائدَن قازان اونو اؤز الیله اولدورَجگینی دئییر. قازان قارالدی ، دؤندو . دئدی : « بَیلر آللاه بیزه بیر فراست سیز اوغول وئرمیشدیر . گرَک اونو آناسینین یانیندان آلاق ، قیلینجلا پارچالایاق ، آلتی بؤلوک ائدَک ، آلتی یولون آیریجینا آتاق ، بیر داها کیمسه چؤللوک یئرده یولداش قویوب قاچماسین » (96).

قهرمانلار باییندیر خانلا یاناشی قازان خانی دا یوکسک قیمتلندیردیلر . بَکیل اوغلو ایمرانا بئله مصلحت وئریر. 

آغ آلینلی باییندیرخانین دیوانینا گئت ! 

ادب ـ ارکانلا باییندیر خانا سلام وئر ! 

بیلربَیی اولان قازانین اَلینی اؤپ ! 

قازان بَی مطلق منه یئتیشسین ، ـ سؤیله ! (97)

قارداشی اَیرَیی ( اََگرَک) خلاص ائتمَیه گئدَن َسگرَکدن کیمسیز؟ سورغوسونا بئله جواب وئریر.

بؤیوک بایراق گؤتورن خانیمیز باییندیر خاندیر !

دؤیوش گونو اؤنده دوران ایگید یمیز سالور قازاندیر! (98)

داستاندا باییندیر خان نه قدر کؤلگه ده قالیرسا ، قازان خان بیراو قدراؤزده گؤرونور و دئمک اولار کی ، حادثه لرین چوخونون  اشتراکچیسی اولور. قازانین بیر چاغریشی ایله اوغوز ایگیدلری ـ بَیلرینین ، دئمک اولارکی ، هامیسی تؤکولوب دوشمن اوستونه گلیرلر . 

بو بَیلر کیمدیر؟ 

قارا دره آغزیندا قارا بوغا دَریسیندَن بئشیگینین یئرلیگی اولان ،  آجیغی توتاندا قارا داشی کول ائیله یَن ، بیغینی بوینو دالیندا یئددی دفعه دویونله یَن ، ایگیدلرایگیدی ، قازان بَگین قارداشی قارا گونه  چاپاراق یئتیشدی : 

« چال قیلینجینی ، قارداشیم قازان ، یئتدیم » ـ دئدیم .

ـ دمیر قاپی دربندده کی دمیر قاپینی هجوملا آلان ، آلتمیش توتاملیق بؤیوک نیزه سینین اوجوندا ایگیدلری بؤیوردَن قییان 

  سلجیک اوغلو دَلی دونداز یئتیشدی .

آمیدله مردین قالاسینی ووروب ـ  ییخان ، دمیر یایلی قیپچاق ملیکه قان قوسدوران ، گلـَرک قازانین قیزینی مردلیکله آلان اوغوزون آغ ساققالی قوجالاری گؤرنده اوایگیده «اَحسن » دئین ، آل مخمر شالواری ، آتی ماوی قوتازلی قارا گونه اوغلو قارا بوداق یئتیشدی .

اجازه سیز باییندیرخانین دوشمنی باسان (جنگاورلیک قانونونا گؤره بوگوناه حساب اولونور ـ آ .ش .) آلتمیش مین کافره قانقوسدوران آغ ـ بوزآتینین یالی اوزَرینده قار ییغیلان قفلت قوجا اوغلو شیرشمس الدین یئتیشدی .

 پاراسارین بایبورد حاصاریندان سیچراییب آشان آل رنگلی گلین اوتاغینا قارشی گلن، یئددی قیزین اومیدی، قالین اوغوزون موژده چیسی ، قازان بَگین سیلاحداشی ، بوز آیغیرلی بِیرَک یئتیشدی . 

ـ چالیم ـ چارپاز چالمالی ، چال قارا قوش اردملی ، قوراما قورشاغلی ، قولاغی قیزیل کوپه لی ، قالین اوغوز بَیلرینی بیرـ بیر آتیندان ییخان ، قازلیق قوجا اوغلو یئینَک بَی یئتیشدی .

ـ آلتمیش تَکه دَریسیندَن اولان کورکو توپوقلارینی اؤتمه یَن ، قولو ـ بودو اوزونجا بالدیرلاری اینجه قازان بَگین دایی سی آت آغیزیلی آروزقوجا یئتیشدی . 

ـ گئدیب پیغمبرین اوزونو گؤرَن ، گلـَرک اوغوزلار ایچینده اونا طرفدار چیخان ، آجیغی توتاندا بیغلاریندان قان چیخان ، بیغی قانلی بوکدوز اَمَن یئتیشدی . 

کافرلری ایت آردینا قوشوب ـ آلچادان ، ائلدَن چیخیب آیغیرگؤزولو(99)سویوندا آت اوزدورن ،اللی یئددی قالانین آچارینی آلان ، آغ َملیکین چشمه قیزینا اوئوله نن سوفی ساندال ملیکه قان قوسدوران ، قیرخ جوببه بورونوب  اوتوز یئددی قالا بَگینین گؤزل قیزلارینی اوغورلاییب بیر ـ بیر بویونو قوجان ، اوزوندَن ـ دوداغیندان اؤپن ایلَک قوجا اوغلو آلپ اَرَن یئتیشدی . (100)

بوندان باشقا آدی چکیلمه ین سایسیز ـ حسابسیز ، اوغوز قهرمانلاری دا واردیر.لاکین اوغوزلاردان  آدی چکیلن ، حتّی آدینا بوی اولان اوغوز ایگیدلرین آدی و اؤزو حاققیندا معلومات وئرمه یی ده ضروری  حساب ائدیریک . 

همین قهرمانلاردان بیری بامسی بئیَرکدیر. اوچونجو بویون آدی « بای بؤره َنین اوغلو بامسی بِیرَک بویو » کیمی مشهوردور . بویون تصویری باییندیر خانین قوناقلیغی ایله باشلانیر.اوغوز بَیلرینین هامیسی قوناقلیقدا اشتراک ائدیر. بیردَن تانینمیش بیلردن بیری بای بؤره نین اوغلو اولمادیغی اوچون آغلاماق توتور. خواهیش ائدیر کی ؛ بَیلر اونون اوچون دوعا ائتسین لر. 

« اوزامانلار بَیلرین آلقیشی آلقیش ، قارغیشی قارغیش ایدی . دعالاری یئرینی توتوردو »(101)

بای بیجان بَی ده اونا قیزاولماسی اوچون دعا ائدیلمَسینی خواهیش ائدیر . 

آرزو دا بو اولورکی ، بَیلرین اوغلو و قیزی اولسا گؤبک کسمه آداخلی اولسونلار. بامسی بَگین آتاسی تاجره تاپشیریر کی ، اونون اوغلواوچون روم ائلیندَن شئیلر گتیرسین اوغوزلارین نقل ائدیلن دؤرونده بیر اوغلان باش کسمَسه ، قان تؤکمَسه آد قویمازدیلار . اوغلان آتلانیب اووا گئدیر. بورادا توتولموش تاجرلره راست گلیر. اوغلان اونلاری دوشمندَن خلاص ائدیر. تاجرلر اونو تانیمادیقدان بای بؤره نین ائوینه گلدیکدَن سونرا بئیرَگین بَگین اوغلو اولدوغونو گؤروب تعریفله ییرلر. دده قورقود گلیب قهرمانا آد قویور.بامسی بئیَرک یئنی دَن اووا چیخیر و اؤز گؤبک کسدی نیشانلیسی بانوچییچگین چادیرینا راست گلیر . اوزو نیقابلی بامسی بئیرک نیشانلیسی ایله یاریشیرواونا غالیب گلیر.بامسی بئیَریین دلی قارجار آدلی قارداشینی ائلچی ایله گلن دده قورقود ساکیتلشدیره بیلیر.لاکین توی اولمور.بامسی بِیرَک اسیردوشور.او 16ایل اسیرلیکده قالیر.اوندان هئچ بیر خبریوخدور.بانو چیچَیه گؤزو دوشن یالینچیق آدلی بیریسی یالاندان اونون اؤلوم خبرینی گتیریر.بانو چیچَیی اونا وئریرلر. اسیرلیکده اولان بئیرَیه اونون نیشانلیسینی چاتدیریرلاربامسی دوشمن بَگین قیزینین کؤمگی ایله اسیرلیکدَن خلاص اولاراق اؤز نیشانلیسینین تویونا گلیر.اونونیشانلیسی تانییر.آتاسینین کوراولموش گؤزلری آچیلیر.او یالینجیغی باغیشلاییردوستلارینی دوشمن اسارتیندَن خلاص ائدیر. بو بویو هومئرین اودیسسئی ( ائدیسه) ایله مقایسه ائتمک اولار. لاکین بعضی فرقلرده واردیر.بامسی بِیرَک نیشانلیدیر. اودیسسئی ایسه ائولیدیر. بامسی بِیرَک 16 ایل اسارتده قالمیشدیر. اودیسه 20 ایل غربتده قالمیشدیر. بامسی بئیرَیین نیشانلیسینین بیرمشتریسی واراودیسسئین آروادی پنولئپانین پرستشکارلاری( اونونلا ائولنمک ایستَینلر )ایسه چوخدور . بامسی بِیرَک بی اوغلودورسا ، اودیسسئی حکمداردیر. بامسی بِیرَک یالنیز دوشمنلرله ووروشور. اودیسسئی ایسه سئحرلی قوّه لرله، بامسی بِیرَک نیشانلیسینی آلماق ایستَین یالینجیغی قلینجینین آلتیندان کئچیریب باغیشلاییر.اودیسسئی ایسه آروادینین پرستشکارلارینین هامیسینی محو ائدیر. شرق ناغیللاری اوچون خاراکتئریک اولان الئمئنتلر داستاندا زنگیندیر دلی قاراجارین الینین قورودولماسی و.. بوقبیلدَندیر. قانلی کؤینک گتیرمک شرق ناغیللا رینین اکثریّتی اوچون اؤلوم علامتی دیر. بئیَریین اؤزآتاسینین آغلاماغیندان کوراولموش گؤزونو آچماسی دا شرق ناغیللاریندا تئزـ تئزراست گلدیگیمیزسوژئتلردندیر. اودیسسئی له بامسی بئیرَیین اوخشار جهتلری ده واردیر. اودیسسئی دیلنچی، یوردسوزبیرآدام کیمی سارایا داخیل اولور، گولونج اویونلار چیخاریر. بِیرَک دَلی اوزان کیمی مجلیسه داخیل اولور، اونون ایشلری هم حیرت ، هم ده گولوش اوبیئکتی کیمی دقّتی چکیر . 

هم بِیرَک ، هم ده اودیسسئی مسابقه ده اشتراک ائدیر.هرایکیسی ده نیشانی اوغورلا وورا بیلیرلر.اودیسسئی ایلک دفعه چوبانی ائومئیَه ، بِیرَک ایسه چوبانلارینا راست گلیر. اودیسسئی اوغلونا راست گلدیکده اؤزونون کیم اولدوغونو بیلدیریر. بِیرَک ایسه باجیلارینا اؤزنون  کیم اولدوغونو بیلدیرمیر . بیر سؤزله ، هر ایکی اوبرازدا هم یئنی ، هم ده بیر ـ بیریندَن فرقلنن عنصرلر کیفایت قدردیر. بیرجهتی ده قئید ائتمک اولدوقجا واجیبدیر. او دا دده قورقودو داستانینداکی اتنیک ماهیّتی ، اوغوزلارین دوغما ، تاریخی عنعنه لری ایله باغلیلیغینین ایفاده سیدیر. بامسی بِیرَک بیر سیرا بویلاردا اشتراک ائدیر. سونونجو بویدا ایسه قازان خانین داییسی آروزون قازانا خیانت ائتمک تکلیفینی قبول ائتمدیگینه گؤره اؤلدورولور .خیانتین قوربانی اولان بامسی بئیَریین انتقامینی قازان خان داییسی آروزدان اونو اؤلدورمکله آلیر. ماراقلی جهتلردَن بیری ده بو ایدی کی ، بامسی بِیرَک اوزو نیقابلی گزیردی . اوغوزلاردا  دؤرد ایگید اوز اؤرتویو ایله گزیردی . بیری قانتورالی بیری قارا چکیر و اوغلو  قیرخ قینیق ، بیری ده بوز آیغیرلی بیئرَک ایدی (102) عینی زماندا بامسی بئیرَیین لقبلریندَن بیری ده « بوزاوغلان» آدلانیر.« کیتابی ـ دده قورقود » ون تاریخی ـ جغرافی قئیدلرده و.آ. قوردلئوسکیدن، ک. ق . مئنقئتسدَن گتیریلمیش میــــــــــــــثاللاردا گؤستریلیرکی «ارنلرین میدانی آرسلانی ، پهلوانلار قاپلانی بوزاوغلان» بورادا اوغوزآلپی ایگیدلیکده،ارلیکده اولو سویکؤک ـ توتئم ساییلان بوزقوردا بنزدیلمیشدیر.« بوز» صیفتی آت ایله دئییل ، سویکؤکله باغلیدیر، بونوآغ قویونلو حاکیملریندَن تورکالی بَی بوز دوغانین ، یعنی بوزقورددان دوغولموش لقبینده ده گؤرمک اولار« ایقور پولکو داستانی » نداکی« بوسووو» ،« بوسووو سوزونون روس دیلینده « بوز قورد » ترکیبیندَن کئچمَسی ثبوتا یئتیریلمیشدیر(103) دده قورقود قهرمانلاریندا ن بیری ده باساتدیر. باسات هله قهرمانلیق گؤسترمه دَن آد آلان قهرماندیر . قفیلدَن اوغوزلارین یوردونا دوشمن هجوم ائدیر. قاچا ـ قاچا آروز قوجانین کؤرپه اوغلو دوشوب یولدا قالیر، اونو بیر شیر تاپیب بسلَییر. بیر مدّتدَن سونرا اوغوزجماعتی یئنه اؤز یوردونا

قاییتدی .اوغوزخانین ایلخیچیسی گلیب خبر گتیردی . دئدی : « خانیم ، قامیشلیقدان بیرشیرچیخیر، سیچراییب قاچماغی آدام کیمیدیر،آتی ووروب ـ باسیر،قانینی سومورور» (104) اوغوزلار شیرین یاتاغینا گلیب اوشاغی توتورلارآروزاوغلانی ائوینه

گتیریر. آ مما اوغلان یئنه ده شیرین یاتاغینا قاچیر. نهایت اونو توتوب گتیریرلر. دده قورقود گلیراوغلانا دئیرکی ، « اوغلوم ، سن انسان سان ، حیوانلا هم صحبت اولما . بؤیوک قارداشینین آدی قییان َسلجیکدیر، سنین آدین باسات اولسون ، آدینی من وئردیم ، یاشینی آللاه وئرسین » (105) باسات اوبرازی « بیل قامیس داستانی » نینداکی آللاهین یاراتدیغی وحشیلرین ایچریسینده یاشایان انکیدو، معیّن درَجه ده یاخینلیغی ایله سئچیلیر. دوغرودور،باساتین آتاسی آروزدور. انکیدونون ایسه آتاسی

یوخدورسا دا یارادیجیسی معلومدور . داستانا مراجعت ائدَ ک :

گیلدَن بیر شئی یوغوروب گؤیلردَن یئره آتدی 

قوّتلی بیرقهرمان ـ انکیدونو یاراتدی 

گئجه یاری تؤرَین نینورتو دؤیوشچوسو 

یون کیمی قالین توکله بدنی اؤرتولموشدو 

قادین کیمی باشیندا اوزون ساچلاری واردیر . 

ساچینین هر چنگه سی سونبول کیمی سیخ ایدی 

آداملاردان اوزاقدی ، خبرسیزدی دونیادان 

شهرتلی سوموکان تک گئییمی واردی اونون، 

جویورلره قوشولوب چؤللرده اوت یئیردی . 

وحشیلرله بیر لیکده اودا  سو اوسته گلیر،

او دا  ییرتیجیلارلا سو ایچیب شنلَنیردی .

انساندی، بالیقچییدی، هم ده ماهیر اووچویدو

سوواتلارین مسکنی مسکنی ایدی اونون .

بیرینجی ، هم ایکینجی ، هم ده اوچونجو گونو 

سوواتلارین مسکنی مسکنی ایدی اونون (106 ) 

گؤروندویو کیمی ، باساتلا انکیدو آراسیندا اوخشارلیق واردیر. دوغرودان دا باساتین دؤرو اوغوزلارین ان قدیم دؤرو، اونلارین پری ، تپه گؤز و...افسانه وی وارلیقلارا ایناندیغی دؤردور. بویدا اوغوز خانین ( بو خان ایسه اوغوز قبیله لرینین اجدادی ساییلیر ) آدی چکیلیر. دئمَلی، بویون قدیملیگی بونونلا ثبوت ائدیله بیلیر سونرا ، بویدا نقل ائدیلیرکی، آروز قوجانین قونور قوجا ساری چوبان دئییلن بیر چوبانی سوروسونو بولاغا آپارارکن پریلری گؤرور. اونلاردان بیرینی توتور، طاماح (طمع) سالیب قوجاقلاییر.پری قیزاوچوب گئتمه میشدَن چوبانا دئییر:«چوبان، ایل تامام اولاندا منده کی امانتینی گل آل!آمما اوغوزلارین باشینا بلا گتیردین!»( 107) دوغرودان دا ایل تامام اولاندا پری قیزتپه سینده یالنیزبیرگؤزو اولان ائولادینی چوبانا وئریر. آروز قوجا همین  اوشاغی گؤتوروب ساخلاییر. اوشاق بؤیودوکجه کندین اوشاقلارینا ظلم ائتمَیه باشلادی . 

آروز اونو ائویندَن قوودو  تپه گؤزون پری آناسی گلیب اوغلانین بارماغینا بیراوزوک کئچیردی « اوغول سنه اوخ باتماسین ، بدنینی قیلینج کسمَسین !» دئدی ( 108 ) تپه گؤز بیر اوجا داغدا مسکن سالدی و اوغوزلارا دیوان توتماغا باشلادی . چوبان ـ چولوق قالمادی هامیسینی یئدی . او، ایگیدلرین باشچیسی قازانا ائله ضربه ووردو، دونیا باشینا دارالدی .

قازانین قارداشی قارا گونه تپه گؤزون الینده مغلوب، دؤزن اوغلو آلپ رستم ایسه هلاک اولدو. اوشون قوجا اوغلو کیمی پهلوان اونون الینده اؤلدو، اونون ایکی قارداشی دا تپه گؤزون الینده پاک جانینی تاپشیردی. دمیر دونلو ماماق اونون الینده محو اولدو. بیغی قانلی بوگدوزاَمَن ده تپه گؤز طرفیندَن مغلوب ائدیلدی . تپه گؤز آغ ساققاللی آروز قوجایا قان قوسدورور.  قییان سلجیکین اؤدو یاریلدی .»( 109).اوغوزلار تپه گؤزون اؤنونده عاجیز قالاراق دانیشیغا گئتدیلر . دانیشیغی دده قورقود آپاریر.نتیجه ده تپه گؤز گونده آلتمیش آدام طلب ائدیر. راضیلیغا گلیرلرکی، گونده ایکی آدام ، 500 قویون وئریلسین . بوندان علاوه بونلو قوجا ایله یاپاقلی قوجانی اونا آشپازوئریرلر. دؤرد اوغلو اولان بیرینی وئردی ، اوچو قالدی ، اوچ اوغلو اولان بیرینی وئردی ، ایکی اوغلواولان بیرینی وئردی، بیری قالدی . قاپاقان کیشینین ایکی اوغلوندان بیری گئتمیشدی، ایندی نوبت او بیریسینه چاتمیشدی ، آناسی فریاد ائدیردی ؛ ائشیدی کی ، آروزون اوغلو دؤیوشدَن قاییدیر .دئدی گلیب بیر اسیر آلیب اوغلومون عوضینه وئریم . باسات اسیر وئریر. اوغوزلارین بلاسی اولان تپه گؤزو اؤلدورمه یی قرارا آلیر. اونون اوچون داغا گئدیر.تپه گؤز سالاخانا قالاسیندا یاشاییردی . باسات اونا اوخ آتیر. لاکین اونا اوخ ، قیلینج باتمیر.تپه گؤزاونو توتوروآشپازینا تاپشیریرکی ، بو قوزونو ( یعنی باساتی ) کسیب بیشیرسینلر. باسات اونون گؤزونون اَتدَن اولدوغونو بیلیب تپه گؤزو کورائدیر. سونرا تپه گؤزون سئحرلی قیلینجی و اوزویو ایشه دوشور . لاکین باسات بو مانعه نی ده آشیر و ائلینی همین بلادان خلاص ائدیر . 

قئید ائتمک لازیمدیرکی، هله 19عصردَن باشلایاراق باسات اودیسسئی له ، تپه گؤزو ایسه هومئرین سیکلوپلاریندان بیری اولان پولیفئمله(پولی فئموس) مقایسه ائدیلیر. لاکین تپه گؤزله پولیفئمی یئنیلشدیرمک اولماز. اولاً، تپه گؤزتکدیر. پولیفئم ایسه سیکلوپلار اؤلکه سینین نماینده لریندن بیریدیر. تپه گؤزون دوغما و اوشاقلیغی ، آتاسی و آناسی معلومدور. او ، بیر مدّت انسانلار آراسیندا یاشامیشدیر.سونرالارایسه انسانلارا قنیم کسیلمیشدیر.عینی زماندا اوغوزلارین طالعینده اوتصادفی دئییلدیر.بیر

چوبانین گوناهی اوجباتیندان مئیدانا گلمیشدیر. بیرچوبانین گوناهینی ایسه بوتون اوغوزائلی چکملی اولموشدور. پولیفئمین منشأیی ده شرقدن ـ اونون زنگین افسانه لریندَن گلمه دیر. پولیفئمین اوشاقلیغی معلوم اولماسادا او،زئوسین ( زئوس) قارداشی دنیز و اوکئانلارین (اقیانوس) صاحیبی پوسئیدونون سو پریسی آمفیتریتی ایله مناسیبتیندَن دوغولموشدور. دئمَلی، پوسئیدون اونون آتاسیدیر.تپه گؤزآدام یئیَن دیر.او، آدام اَتی اولمادان یاشایا بیلمیر پولیفئم ایسه قویون ، کئچی اَتی ایله دولانیر، سود ایچیر،

قاتیق، قایماق، مئیوه ایله دولانیرتپه گؤزهئچ بیرایش گؤرمه ییر، حتّی  خؤرَیی اونا بونلو قوجا ایله یاپاقلی قوجا بیشیریر.پولیفئم

ایسه هر ایشی اؤزو گؤرور داستاندا دئییلیر :

ماغایارا داخیل اولدوق ، گؤردوک تای گؤز یوخدور اوردا 

یاغلی قویون کئچیلیری اوتاریردی  یاخینلیقدا .

سبت ـ سبت پئندیر گؤردوک ، بیز خئیلی ده قوزو، چپیش . 

ایریلری ایریلرله اورتالاری ، اورتالارلا ،

یئنی اولموش بالالاری کؤرپه لرله آیری ـ آیری 

گوزدَکلرده ساخلاییردی بوردا مسکن سالان تای گؤز 

ساغماللاری ساغماق اوچون سَرینج ، وئدره دوزولموشدو. (110) 

پولیفئم تپه گؤزدن فرقلی اولاراق انسان جمعیّتی تانیمیر، او، سؤزون حقیقی معنادا وحشی حیات طرزینه مالیکدیر. بوردا باشا سیکلوپلاردا وار. لاکین اونلارین بیر ـ بیریله علاقه سی ضعیفدیر. یعنی نئجه دئیرلرهر بیریسی اؤزو اوچون یاشاییر. تپه گؤز یئدیگینی بیشیردیر یئییر.پولیفئم ایسه اوجاق ـ زاد تانیمیر . 

جلد سیچراییب ، اوزون ، گوجلو اللرینی اوزالداراق 

ایکی نفر توتدو کؤچوک کیمی ، ووردو یئره 

بئیینلری سَپلَدی ماغارانین تورپاغینا .

پارچالاییب جانی چیخمیش ، جسدلری شام ائیلَدی ،

داغلارین آج آسلانی تک یئدی تامام آخیرادک .

نه اَت قالدی ،نه ایچ آلات ، نه ایلیکلی بیر سور ـ سوموک .(111)

تپه گؤزه گؤزوندَن باشقا هئچ یئرینه اوخ باتماییر، قیلینج کسمیر پولیفئمی ایسه قیلینجلا اؤلدورمک اولار. هرایکی داستاندا تپه گؤزلرین گؤزونون چیخاریلماسی دا بیرـ بیریندن فرقلنیر. اودیسسئی بیجدیر، حیله گردیر، اونا گؤره ده پولیفئمی شرابلا مست ائدیر. سونرا اونون گؤزلرینی چیخارییر. باسات ایسه جنگاوردیر، قهرماندیر.او، تپه گؤزو کئفلندیرمیر. ساده جه اولاراق چیخیش یئری اولمادیغیندان اونون گؤزونو چیخارییر. تپه گؤز انسان جمعیّتینده یاشادیغیندان بوتون سیلاح نوعلریندن استفاده ائتمه یی باجاریر.او، بوتون اوغوزقهرمانلارینی زبون ائدیر. پولیفئم هئچ بیر سیلاح تانیمیر. اونون یالنیز بیر دهشتلی چوماغی وار. باساتین قهرمانلیغی انتقام نوتلاری اوَزرینده کؤکلنمیشدیر. اودیسسئی ایسه تاجیر روحلودور. او ، سیکلوپلارین آداسینا گلن کیمی طبیعی ثروتلرله ماراقلانیر، سیکلوپلار کؤمَیَه گلنده نه ائدجکلرینی، کیمه قارشی چیخاجاقلارینی بیلمیرلر.چونکی اودیسسئی اؤزآدینی « هئچ کیم » کیمی تقدیم ائتمیشدی . پولیفئم ده اونون گؤزونون «هئچ کیم » طریفیندن چیخاریلدیغینی دئییر . اودیسسئی نقل ائدیر : 

در حال قونشو کاهالاردا ـ سیخ مئشه لی زیروه لرده

مسکن سالمیش تای گؤزلری کؤمک اوچون چاغیردی او.

بوگور سسی ائشیدینجه تئز آخیشیب گلدی اونلار 

گیَرجَیی ، دؤره لَییب سورغو ـ سوال ائله دیلر !

« پولیفئم ، دئه  نه باش وئریب ، نییه بئله قیشقیریرسان ؟

نییه بیزی اویادیرسان یوخونون بو شیرین واختی ؟ 

فانی لردَن بلکه بیری آپاریبدیر سورونو ، دئه  ؟ 

چوخ قوّتلی پولیفئم سه ماغارادان جاواب وئردی :

بلکه حیله و یا زورلا اؤلدورورلر سنی ، سؤیله ؟

« هئچ کیم منه زور ائلَمیر ، حیله منی هلاک ائدیر!» 

قونشولارسا پولیفئمین جوابیندا بئله دئدی :

« مادام کی ، سن ماغارادا تکسن هئچ کیم  زور ائلَمیر ،

زئوس گؤندَرن خسته لیگه چاره تاپماق چتین ایشدیر . 

سن اؤز آتان پوسئیدونا یالوارماغین مصلحتدیر !» 

بئله دئییب گئتدی اونلار. اؤزـ اؤزونه گولدوم من ده ، 

چاش باش سالدی چونکی آدیم بیرده اینجه حیلَم اونو (112)

هر ایکی قهرمان قویونلارین سایه سینده خلاص اولورلار. آنجاق بورادا دا بیر سیرا فرقلر اؤزونو گؤستریر. اودیسسئی  یولداشلارین و اؤزونو قویونلارین قارنینین آلتینا باغلاییر. تپه گؤز قوچون بوینوزوندان توتان زامان باسات دریدَن چیخیرو تپه گؤزون آیاقلاری آراسیندان ساووشوب کئچیر. اودیسسئی ماغارادان چیخماقلا تمامیله خلاص اولور. باسات ایسه هله مبارزه َنی دوام ائتدیرَملیدیر. اودیسسئی کور سیکلوپو ساغ ـ سالامات قویاراق آرادان چیخیر. باسات ایسه کور اولسا بئله تپه گؤزو اؤلدورَملیدیر. چونکی، کورتپه گؤزده قورخولودور، اونا اوخ باتمیر، هئچ یئرینی قیلینج کسمیر. باسات ماغارادان چیخدیقدان سونرا شرق میفولوگیاسینین آیری ـ آیری الئمئنتلری ایله راستلاشمالی اولور. تپه گؤزون پری آناسیندان آلدیغی سئحرلی اوزوک باساتین هلاک ائدیلمَسینه چالیشیر. لاکین باسات قورتولا بیلیر. سونرا قینلی و قنسیز قیلینجلا تپه گؤزباساتی هلاک ائتمک ایسته ییر. بو دا آلینمیر. باسات اونو اؤز قیلینج ایله محو ائدیر. پولیفئمله تپه گؤزون عینی اوخشار جهتلری ده واردیر. اونلارین هر بیری سو پریسیندن دوغولسا لاردا ، ایلاهی بیر دوغولوشون سببیندن یارانسالاردا هئچ بیری آللاها اینانمیر. دوغرودور تپه گؤزون آتاسی اؤلری انسان ـ چوباندیر. پولیفئمین کی ایسه اؤلمز پوسئیدوندور. پولیفئم اودیسسئییه دئییر : 

اونا گؤره آللاهلارلا قورخودورسان منی بوش ـ بوش 

نه او قالخان توتان زئوس ، نه باشقا آللاهلارا 

بیز تای گؤزلر باش اَیمَریک ، بیز اونلاردان چوخ اوستونوک 

اؤز اورَگیم ایستَمَسه ، کرونیددن قورخدوغوم چون 

نه سن آمان گؤرَجکسن مندَن ، نه ده یولداشلارین (113)

تپه گؤزون اوزویو بارماغیندا ن چیخدیقدان سونرا اونو قیلینج کسیر . بوندان اوّل تپه گؤزون اؤز قیلینجی اونو کسمک قدرتینه مالیکدیر. معلومدورکی ، تپه گؤزو آرزو قوجا بؤیودوب تربیه ائتمیشدیر. دئمَلی، تپه گؤز باساتین قارداشی حساب اولونور. لاکین راستلاشدیغی زامان تپه گؤز باساتی تانیمیر. تپه گؤز اوندان کیم اولدوغونو سوروشدوقدا بئله جواب وئریر:

« اولدوغوم یئر، یوردوم منیم ، گون اورتاجدیر!

قارانلیق گئجه ده یول آزسام ، اومیدیم آللاهدیر. 

بؤیوک بایراق گؤتورن خانیمیز بایاندیر خان ،

دؤیوش گونو اؤنده گئدَن قهرمانیمیز سالور قازان ،

آنامین آدینی سوروشسان ـ قابا آغاجدیر! 

آتامین آدینی سوروشسان ـ خاقان آسلاندیر! 

منیم آدیمی سوروشسان ـ آروزاوغلو باساتدیر 

عمومیّتله تپه گؤز اوبرازی سونرا یارانان آذربایجان ناغیللا ریندا تئز ـ تئز ایشلنن اوبراز اولموشدور. قهرمان باسات صورتی قبیله ـ طایفا خلاصکاریدیر. خلاصکار اوبرازی هم میفولوگیادا ، هم ده ناغیللاردا مهّم یئر توتموشدور. بویدا ایشلَنن خاقان آسلان ـ قاغان (« قاغان آسلان » )تئرمینینه گلدیکجه قدیم دؤرلرده اولو دؤلت باشچیسی ، خاقان بئله آدلانیردی .خالق آراسیندا آتا ـ بابا یا ویا بؤیوک قارداشا مراجعتله ایشلَنن « قاغا » سؤزو میفییک بیر رئلیکت اولماقلا منشأینی بوردان گؤتورور. اورخون ـ یئنی سئی عابیده لرینده شاهزاده کول تقین ( گؤل تکین) آتاسینی « قانیم قاغان » ـ قاغان آتا ( اولو حکمدارـ ایمپئراتور آتا ) آدلاندیریر (116) 

داستاندا قهرمانلاردان بیری ده آروز بَیدیر. آروز بَی اسیر دوشور، آتاسی قازان خان اونو خلاص ائدیر. قازان خان دوستاق اولور. اوغلوآروزاونو خلاص ائدیر. آروز بَیین قهرمانلیق موقـعینه یوکسلمَیین غریبه تاریخچه سی وار. قازان ساغینا باخدی ـ قاه ـ قاه گولدو . سولونا باخدی چوخ سـئِویندی ، قارشیسینا باخدی اوغلو آروزو گؤردو.الینی الینه چالیب آغلادی . آروز بونون سببینی سوروشور. قازان بَی دئیر: 

بری گل قولونوم اوغول !

ساغ طرفه باخاندا من 

قارداشیم قاراگونه نی گؤردوم ـ 

باش کسیب قان تؤکوبدور، 

حاققین آلیب ، آد قازانیبدیر. 

سول طرفه باخدیقدا 

داییم آروزو گؤردیم ، ـ 

باش کسیب قان تؤکوبدور، 

حاققین آلیب ، آد قازانیبدیر 

قارشیما باخاندا سنی گؤردوم . 

اون آلتی یاشین اولدو، 

بیر گون اولا ، دوشوب اؤلم ، سن قالارسان ؛ 

یای چکمَمیسن ، اوخ آتمامیسان 

باش کسمَییبسن قان تؤکمَمیسن .

قانلی اوغوز یوردوندا بیر مکافات آلمایبسان (117).

اون آلتی یاشلی اوروز بَی دوشونمه یین کی ، سؤز تاپمیر. عکسینه ، او ، تکجه گلَجَکده بؤیوک قهرمان اولاجاغینی دئییل ، هم ده اولدوقجا عاغیللی گنج ، اصل اوغوزو وطنداشی اولدوغونو ثبوت ائدیر. قازان خانین : قورخورام مندَن سونرا تاخت ـ تاجیمی سنه وئرمزلر دئیه دوشونوب آغلادیم سؤزونه ا وروز بَی بئله جاواب وئریر : 

آ بَی آتا ! 

دوه جه بؤیوموشسن ، کؤشَکجَه عاغلین یوخ ! 

تپه جه بؤیوموشسن ، داریجا بئینین یوخ !

هونری اوغول آتادانمی گؤرَر ، اؤیرَنر، 

یوخسا آتالار اوغولدانمی اؤیرنیر؟

سن منی گؤتوروب هاچان کافیر سرحدّینه چیخاردین . 

قیلینج چالیب باش کسدین ؟ 

من سندَن نه گؤردوم کی ، نه اؤیرَندیم ـ دئدی. 

یالنیز بوسؤزلردَن سونرا قازان بَیلره اوزون توتوب دئییر:«آ  بَیلر ، اوروز یاخشی دئییر ... من بو اوغلانی گؤتوروب اووا گئدیم . یئددی گونلوک آذوقه ایله چیخاق اوخ آتدیغیم یئرلری، قیلینج چالیب باش کسدیگیم یئرلری گؤستریم » (118)اوودا قازان اوغلو ایله سرخوش اولوب یاتدیقدا کافیراوستونو آلیر. دؤیوشده اوروز بَیین ایگیدلری هامیسی اؤلدورولور اوروز اؤزو دوستاق آپاریلیر.قازان تک باشینا دوشمن اوستونه گئدیر،دؤیوشور.سونرا اوغوزبَیلری اؤزونویئتیریرو اوروزو خلاص ائدیرلر. داستانین 12 بویوندا قازان خان اسیر دوشور . اوغلو آروزآتاسینین آرخاسینجا گئدَرک اونو خلاص ائدیر . دده قورقود 

گلیر، ایگید دؤیوشچولرین باشینا نه گلدیگینی سؤیله ییر.

«قانلی قوجا اوغلوقانتورالی بویو» ندا قانلی قوجانین اوغلو قانتورالینین ائولنمَییندَن دانیشیر.قانلی قوجا اؤزاوغلونو ائولندیرمک ایسترکن قانتورالینین ایسته دیگی قیزی تاپا بیلمیر. چونکی، قانتورالی ائله بیرقیز ایسته ییرکی، او یئریندَن دورمادان قیز دورموش اولسون قانتورالی قاراجیق آتینا مینمه دَن قیز مینمیش اولسون . قانتورالی قانلی کافیر ائلینه گئتمَمیش قیز گئدیب اونا باش گتیرمیش اولسون . قانتورلی اؤغوز ائلیندَن قیزتاپا بیلمیر. اونا گؤره ده  ،آتاسینین  تاپدیغی قیزی  آلماق اوچون دؤرد دوستوایله کافیر ائلینه یولا دوشور.لاکین ترابزون حکمداری شرط قویموشدو. او، اوچ وحشی حیوان ساخلایردی . آتاسی وعده ائتمیشدی کی ، هر کیم او، اوچ حیوانی باسیب غالیب گلسه قیزی اونا وئرَجک . باسا بیلمه یَنین باشینی کسیردی بئله لیکله ، اوتوز ایکی کافیر بَیی نین اوغلانلارینین باشی کسیلیب قالا  بورجوندان آسیلمیشدی همین اوچ حیوانین بیری قودوز آسلاندی بیری قارا بوغا ، بیری ده بوغرا ایدی اونلارین هر بیریسی بیر اژدها یا برابردی .باشلاری آسیلان اوتوز ایکی نفر قودوز آسلانلا  قارابوغرانین اوزونو گؤرَممیشدی ، آنجاق بوغا بوینوزوندان هلاک اولموشدور. (119)

قانتورالی ترابزون تکورون قیزی سئلجان خانیمی آلماقدان اؤتری بوتون شرطلره  راضی اولور . قانتورالی تکوره دئییر :
قارشینداکی اوجا داغینی آشماغا گلمیشم !

آشقین ـ داشقین سولارینی کئچمَیه گلمیشم !

قیزین سئلجان خانیمی آلماغا گلمیشم !

اوغوزلاردان دؤرد ایگیدین نیقابلی گزدیگینی آرتیق بیلیریک . اونلاردان بیری ده قانتورالیدیر. او، نیقابینی آتدیقیندان سونرا سئلجان قانتورالینی گورور. و اونا  وورولور. اوچ وحشی حیوانین اوچونه ده غالیب گلیر و قیزی آلیر .تکور قیزی وئردیکدَن سونرا پئشمان اولور. اونلارین آرخاسینجا قوشون گؤندریر. قانتورالی سئلجانلا بیرلیکده قوشونا قالیب گلیر. اونلار توی ائدیب ائولنیرلرهمین بویدا ماراقلی جهتلردن بیری ده ، قانتورالی وحشیلرلرله ووروشارکن اونون دوستلارینین  قوپوز چالیب اونو اؤیمَسی صحنه سیدیر. 

سلطانیمیز قانتورلی 

آغ قامیشلیق ایچینده 

ساری گؤنلو دایلار باسان،  

شاه دامارین دلیب ، قانین سوران 

بؤیوک ایتی پولاد قیلینجدان قاییتمایان،

 دسته یی آغ  توزلو بَرک یایدان چکینمَیَن ،

آغ للکلی کسگین اوخدان قورخمایان 

حیوانلارین باشچیسی قودوز آسلانی قیران 

ایری کؤپک ایتینه اؤزونو دالادارمی ؟

ایگید اَرلر دؤیوش گونو اؤلوموندَن قورخارمی ؟

ساری دونلو سئلجان خانیم کؤشکدن باخیر،

کیمه باخسا ، اؤز عشقیله اودا یاخیر . 

هر دفعه قانتورالی 40 ایگید دوستو اؤیدوکجه اونون قوّه سی بیره مین آرتیر و هر دفعه غالیب گلیردی . گؤروندویو کیمی ، قدیم اوغوز ائلینده هم اوزان قوپوزو هم ده قهرمانلیق نغمه لری بؤیوک قدرته مالیک اولموشدور. بونو بیزسونرا یارانان داستانلاریمیزدا(مثلاَ، « کور اوغلو » داستانی ) آیدین صورتده گؤره بیلیریک. سایسیز ـ حسابسیز  اوغوز قهرمانلاری ـ بَیلری

ایچریسینده قازلیق قوجا اوغلو یئینَک (یئگنک) ، بکیل اوغلو ایمران و اوشون قوجا اوغلو سَیرک[اصلینده سگرک دئمکدیر.ح.اوموداوغلو] کیمی اوغوللاری خصوصی قئید ائتمک لازیمدیر . 

یئنَیین آتاسی قازلیق قوجا بایاندیرین وزیریدیر. بیر دفعه بایاندیر خاندان اجازه آلیب کافیر اوستونه گئدَن قازلیق قوجا اسیر دوشور قازلیق قوجانین اوغلو یئینَک[ یئگنک //یئغنک ده قید اولونور.ح .اوموداوغلو] بؤیودوکدَن سونرا قارا گونه اوغلو بوداقلا سؤزلشیر و بوداق اونا آتاسینین اسیر لیکده اولدوغونو دئییر بو سؤزدَن غضبلنن یئینَک باشینا ایگید لری توپلایاراق دوزمورت قالاسینا هجوم ائدیر. بورادا قهرمانلارین تک به تک دؤیوشو دقّتی چکیریئینَیین آتاسینی زبون ائدن دوشمنی آرشین اوغلو دیَرک آدلانیر. آرشین اوغلو دیَرک یئینَیه قدر چوخلو ایگید مغلوب ائدیر. گنج ، قوّتلی ، اوغوز ائلینین هله چوخ دا مشهور اولمایان ایگیدی یئینَک مئیدانا چیخیر و آرشین اوغلو دیَریی مغلوب ائدیر. دیرَک یارالانیر و قالایا قاچیر . قالایا هجوم ائدَن اوغوزلار دوشمنی مغلوب ائدَرک قازلیق قوجانی آزاد ائدیر. آتا ایله اوغلو بیرـ بیری ایله گؤروشورلر. بکیل اوغلو ایمرانا (اَمران) گلدیکده ایسه بکیل  اوغوز اؤلکه سینین سرحدلرینی  قورویور. بیر دفعه بکیل سالور قازانلا سؤزلشدیگیندن سارایدان کوسوب گئدیر.

 تک باشینا اووا چیخان بکیل قیلینجی سیندیریر. دوشمن بوندان خبر توتور. بکیل اوغلو ایمرانی کؤمَیه  گؤندرمک ایسته ییر. لاکین ایمران آتاسینین سیلاحلارینی گؤتورورو دوشمنه قارشی گئدیر. دوشمنلر بَکیلدَن قوخدوقلاریندان بئله بیلیرلرکی، دؤیوشه گلن بکیل اؤزودور دوشمن قاچماغا چالیشیر. لاکین تکور اونلاری ساخلاییر. معلوم اولورکی، دؤیوشه گلن بکیل دئییل ، اوغلو ایمراندیر.اونا هجوم ائدیرلر. ایمرا ن اونلارا غالیب گلیر و آتاسینا لایق اولدوغونو ثبوت ائدیر. بیر قهرمان کیمی باییندیر خان طرفیندَن اوغوزلارا تقدیم اولونور.

اوشون قوجا اوغلو سَیرک [سَگرک داها دوزاولار.ح. اومود اوغلو] اوّل آدی چکیلنلردَن آز قهرمانلیق گؤستریر. اوشون قوجانین بؤیوک اوغلو یئینَک دؤیوشه گئدیر و دوشمنه اسیر دوشور. اونو حیله ایله توتوب قالایا سالیرلار سَیرک بؤیودوکدَن سونرا اونو ائشیدیر و یولا حاضرلاشیر لاکین آتاسی قازان خانین مصلحتی ایله اونو ائولندیریر. لاکین سَیرک زفاف گئجه سی آروادینا :« قارداشیمین اوزونو گؤرمَیینجه، اؤلموشسه ، قانینی آلمایینجا مورادیما ( مراد) چاتسام ، قوی قیلینجیملا دوغرانیم اوخوما سانجیلیم ، اوغلوم دوغولماسین ، دوغولارسا 10 یاشینا چاتماسین » ـ دئییر. سَیرک قارداشینی خلاص ائتمَیه گئدیر.او، دوشمنلره غالیب گلدیکجه اونلارقورخویا دوشورلر. اسیرلری اولان اَیرَییی [اَگرک کیمی دوزگون اولار.ح. اومود اوغلو] سَیَریین اوزونه گؤندریرلر اَیَریی َسیَریی یاتمیش حالدا گؤروب اونا توخونمور. قوپوزو گؤتوروب اونو ، اویاتماق ایسته ییر،سَیرک آییلیر. کافیر حساب ائتدیگی آدامین الینده قوپوزو گؤروب اونا هجوم ائتمیر : « آی

کافیر ، ددَم قورقودون قوپوزونا حرمت ائدیب وورمادیم . اگر الینده قوپوزون اولماسایدی ، قارداشیمین باشینا آند اولسون ، سنی ایکی پارا ا ئلردیم »( 122) سونرا قارداشلار بیر ـ بیرینی تانییرلار. سَیرک بؤیوک قارداشینا سؤیله ییب دئییر : 

بؤیوک بایراق گؤتورن خانیمیزباییندیر خاندیر! 

دؤیوش گونو اؤنده دوران ایگیدیمیز سالور قازاندیر!

آتامین آدینی سوروشورسان ، اوشون قوجادیر !

منیم آدیمی بیلمک ایسته سن سَیَرکدیر! 

 قارداشیم وارمیش ، دئییرلر ، آدی اََیَرکدیر !

اَیرَک جوابیندا دئییر: 

آغزین اوچون اؤلوم قارداش !

دیلین اوچون اؤلوم قارداش! 

ارمی ، ایگیدمی اؤلدون ، قارداش ؟

اونلار دوشمنه غالیب گلیب ائولرینه دؤنورلر. دده قورقود گلیب بوی بویلاییر. سوی سویله ییر. قهرمانلاری وصف ائدیر. 

کئچمیش قهرمانلاری یئندن  خاطرلره گتیریر.

 یوخاریدا قئید ائتدیک کی ، 5 ـ جی بویدا ن باشقا داستانین بوتون بویلاری قهرمانلیغی وصف ائدیر. قهرمانلار بوغا ، آسلان ، تپه گؤزله ووروشوب ، باش کسیب ، قان تؤکوب آد قازانیرلار. قهرمانلار قبیله نین، اوغوزائلینین آدینی شرفینی اوجا توتورلاراوغول ، آتا ، آنا شرفینی اؤلوم باهاسینا اولسا بئله قورویا بیلیرلر . بیر سؤزله ، قهرمانلیق  داستانی اؤز قهرمانلارینی ابدیلشدیره بیلمیشدیر. 

5& داستاندا جنگاورلیک 

دده قورقودون قهرمانلارینی باشقا لاریندان فرقلندیرن عامیللر چوخدور. اونلاردان بیرینین اوزَرینده اطرافلی دانیشماغا َدَیر . همین کیفّیت قهرمانلارین جنگاورلیگی ایله علاقه داردیر.« بویلاردا قدیم قهرمانلیغین عنعنه وی قانونو ـ قایدالاری تجسّم ائتدیرمیش ، معیّن بیر جنگاورلیک مَجَنه سی(منجه چاپ سهویدیر.اوموداوغلو)  یارانمیشدیر( 123 )قهرمانا خبر وئرمه دَن کؤمک ائتمک نامینه دؤیوشه گیرمه یی قهرمانلار اؤزلری اوچون تحقیر حساب ائدیردیلر. قازان خان ائوینین  یاغمالانماسی خبرینی چوباندان اؤیرنیر.چوبانی قارغاییر. گوناهسیز چوبان ایسه اونا دئییر : 

قونور آتینی منه وئر !

آلتمیش توتاملیق نیزه نی منه وئر !

آت آلاجا قالخانینی منه وئر ! 

بؤیوک ، ایتی،پولاد  قیلینجینی منه وئر !

اوخ قابیندان سکسن اوخونو منه وئر ! 

آغ توزلوجا توتاجاقلی بَرک یاینی منه وئر ! 

گئدیم کافرین قولونداکی شاهینی اؤلدوروم . 

پالتاریمین قولوایله آلنیمین قانینی سیلیم 

اؤلرسن ، قوی سنین اوغروندا من اؤلوم !

آللاه قویارسا ائوینی من خلاص ائله ییم !

قازان فیکیرلشدی کی،« اگر چوبانلا گئتمه لی اولسام ، قالین اوغوز بَیلری بونو باشیما قاخینج ائدرلر چوبانلا اولماسایدی ، قازان کافری مغلوب ائتمزدی » دئیرلر (124 ) اونا گؤره ده او چوبانی آغاجا باغلاییر کی ، اونون آردینجا گئتمَسین .

عمومیّتله ، داستاندا بؤیوک قهرمانلار اؤزشجاعتلری ایله ، دئمک اولارکی ، اؤیونمورلر. دوشمنین لوغالیغینا ،هیکّه سینه قارشی سؤز دئینده بئله آچیق ـ آیدین اؤزونو اؤیمه گؤرونمور. مثلاً ، کافرلرین اؤزلرینی اؤیمه لرینه قاراجا چوبان بئله جواب وئریر . 

بوش ـ بوش دانیشما ایتیم کافیر! 

ایتیم له بیر یالاقدان یال ایچن آزغین کافی، 

آلتینداکی آلاجا آتینی نه اؤیرسن ؟

آلا باشلی کئچیمجه گؤرونمزمنه!

باشینداکی دبیلقنه نی نه اؤیورسن ، آی کافی؟ 

باشینداکی پاپاغیمجا گؤرونمزمنه!

آلتمیش توتام نیزه نی نه اؤیورسن موردار کافیر؟ 

قیرمیزی درنَییمجه گؤرونمزمنه!

قیلینجینی نه اؤیورسن ، آی کافیر؟

اَیری باشلی چؤوگانیمجا گؤرونمزمنه!

بئلینده دوخسان اوخونو نه اؤیورسن ، آی کافیر؟ 

آلا قوللو ساپاندیمجا گؤرونمزمنه!

اوزاقداسان ،یاخینداسان ،بَری گل!

ایگیدلرین ضربه سینی گؤر، سونرا گئت !(125)

قهرمانلاراؤزایگیدلیکلرینی گؤزه سوخورلار.دؤیوشلرده کیشی کیمی اؤزـ اؤزه ووروشورلار. قادینلاری تعقیب ائتمیرلر، تسلیم اولانلاری اؤلدورمورلر. هئچ بیر قهرمان سیلاحسیز دوشمنه هجوم ائتمیر.قفیل هجوم، جاسوسلوق، اووا گئدَن بَیلرین ائولرینه،عائیله لرینه باسقین،آدام اوغورلوغو و...آنجاق دوشمنه خاصّ اولان خصوصیّتلر کیمی وئریلیر. انتقام حیسّی واردیر. هر بیر قهرمان انتقامی اؤزو آلماغا چالیشیر. باشقا سینین کؤمگی قبول اولونمور.( قازان خان و چوبان احوالاتی کیمی ).

داستاندا قادینلار دا قهرمان کیمی تصویراولونورسالاردا اونلارین دؤیوشه گئتمَیی آرزواولونمور. دوغرودور قازان خانین آروادی بورلاخاتین اوغلونو خلاص ائتمَیه گئدَن قازانا کؤمَیه گئدیر.« چال قیلینجینی ، یئتدیم قازان» ـ دئییر : قازان خان ان بؤیوک سرکرده ان قدرتلی اوغوز قهرمانیدیر.

آت اوستونده اوتورماییب ،آیاق اوسته چاپان قازان !

اوزنگییَه ییغیشمازدی دیزین سنین (126)

قادین قهرمانلارـ بورلا خاتین ، بانو چیچک ، سئلجان خاتون، و باشقالاریدیر. بانو چیچک اؤز گلـَجَک اَریله ـ « گؤبککسدی »[ بئشیک کرتمه ده دئیلیر. ح. اومود اوغلو ] اولدوغو بامسی بئیرکله یاریشیر و اونا مغلوب اولور. سئلجان خاتون گلَجَک اَری قانتورالینین دوشمنلری ایله ـ اؤز آتاسینین آداملاری ایله ووروشوب و سئوگیلیسینین غضبینه توش گلیر.« قانتورالی باخدی گؤردو کی ، کیم ایسه دوشمنی قاباغینا قاتیب قووور. سئلجان اولدوغونو بیلمَدی،غضبلندی »

قالخیب یئریندَن دوران ایگید ، نه ایگیدسن ؟

قارایاللی قازلیق آتا مینن ، نه ایگیدسن ؟

قفیلدَن باشلار کسن ، 

اذن سیز دؤیوشه گیرن ، ایگید نه ایگیدسن؟ 

اذن سیز دؤیوشه گیرمک بیزیم ائلده عیبدیر.

چیخ ، گئت ! قیزیل قوش اولاراق اوچوم مو؟

ساققالیندان ، بوغازیندان توتوم مو؟

سس ـ سمیرسیز سنین باشینی کسیم می؟ 

آل قانینی یئر اوزونه تؤکوم مو؟ 

قارا باشینی آتینین ترکیبیندَن آسیم می؟ 

آی خاطاسی (خطا) چاتمیش ایگید، نه ایگیدسن، قاییت دؤن گئری !(127)دؤیوشو هر ایکیسی ووروشاراق اودورلار. لاکین قانتورالی اوغوزون ایچینده بی آبیراولاجاغیندان قورخور. دوشونور سئلجان اوغوزدا اؤزونو اؤَیَرک قانتورالی یارالیدی آت بئلینه آلدیم ، چیخدیم دئیه بیلر. لاکین سئلجان اؤزو ترابزون تکورون قیزی اولماسینا باخمایاراق داستاندا اوغوز قهرمانلارینا خاصّ اولان جنگاورلیک گؤستریر . 

ایگید بَی ، اؤیونرسه ، اَر اؤیونسون ـ آسلاندیر !

لوغالانماق آرواد اوچون نقصاندیر . 

اؤیونمکله آرواددان کیشی اولماز ( 128)

نهایت سئوگیلیلرباریشیرلار.اؤزآرالارینداکی آنلاشیلمازلیغا سون قویورلار.اساس کونسئپتوال (کانسئپتووال) بیرفیکیر فورمالاشیر. 

« اَرایگیدلر، ایگید ارلر سئودیگینه قییارمی؟» 

داستاندا معلومدورکی، قازان خان اسیر دوشرکن کافیرلر اونو اؤزونو تعریفلنمَیَه مجبور ائتمَیَه جهد ائدیرلر. قازان خان اوغوز خاندیر. او قورخاق اولماییب ، اؤلوم تهلکه سی قارشیسیندا قورخمادان اؤز قهرمانلیغینی اونلارا نقل ائتسه ده اؤیونمه یی اؤزونه روا گؤرمور.او ،دانیشیر کی ، مین دوشمنه « اویونوم» دئییر. ایگیرمی مین دوشمن گؤرنده قاچمیر. اوتوز مین دوشمن گؤرنده اوت ساییر. قیرخ مین دوشمن گؤرنده قییا باخیر. اللی مین دوشمن گؤرنده اَل وئرمیر. آلتمیش مین گؤرنده دیندیرمه ییر. سکسن مین گؤرنده سَکسنمیر، دوخسان مین دوشمن گؤرنده سیلاحلانمیر، یوز مین دوشمن گؤرنده اوز دؤندرمیر، کوتلشمین قیلینجینی اله آلیر. هوندور یئرده یومرو باشی توپ کیمی کسسه ده « اَرَم ، َبیَم » دئیه اؤیونمور . قازان خان اؤزونو دوشمنلره آشاغیداکی کیمی تقدیم ائدیر
یوکسک ـ یوکسک بؤیوک داغدان داش یووارلانسا ، 

اؤز دیزینی ـ اویلوغونون قارشیسینا توتان منم 

فرعونون ستونو تک یئرده یوکلر قالانسا 

او تایلاری دیزی ایله توتوب دوران قازان منم . 

بؤیوک ـ بؤیوک بَیلرینی اوغلانلاری دالاشاندا 

قامچی آلتینا سالیب دؤین ـ ووران قازان منم 

بلدچیسیز قورخو چکن ایگیدلر ده یول یانیلسا ،

بلدچیسیزیول تانییان ،یول باجاران قازان منم ،

یئددی باشلی اژداهایا  راست گلیب یئتیشدیم. 

هیبتیندَن ،قورخوسوندان بو سول گؤزوم یاشاردی . 

« هئی گؤزوم، بیر ایلاندا نه وار بئله ، قورخدون » ـ دئدیم 

من اوندا دا « ارَم ، بیَم » دئیه اؤیونمَدیم .

چوخ اؤیونن  کیشیلرده بیر کیشیلیک گؤرمَدیم (129)

قازان خان کافیرلری اؤزونون کیم اولماقدا تانیش ائدَرکن دئییر کی ، قارا د نیز اطرافیندا کی قالانی آلماغا آلتی دفعه اوغوزلار گئدیر، آنجاق، آلا بیلمیرلر، قازان خان آلتی نفر ایگید له اورا گئدیر وآلتی گونده قالانی آلسادا یئنه ده « ارم ، بَیم » دئمیر ، داشدا ـ داغدا دوشمنینی قاچیران قازان ، آغجا قالا سورمه لیده آت اوینادیر.هارون ائلینه چاپیر، آغ حصارین بورجونو ییخیر . اؤزونو قورخو بیلمز قورد بالاسی حساب ائدَن قازان خان کافیرین اوزونه اونون قیلینجیندان قورخمادیغینی دئییر. کافیرلرین بیزی تعریفله طلبینه بئله جواب وئریر : 

قازان خان !

اوغوزلار دوراـ دورا  

سنی تعریفلـَمَرم 

سونرا اؤلدوَرجَکسن ، 

ایندیجه اؤلدور منی . 

اونسوزدا من اؤلومدَن 

قاندان قورخان دئییلم (130 )

جنگاورلرین آروادلاری یوخاریدا قئید ائتدیگیم  کیمی جنگاور سایاغی حرکت ائدرلر. بانوچیچک بامسی بئیرَیی 16 ایل گؤزله ییر. یالنیز16 ایلدَن سونرا بئیرَیین قانلی کؤینَگینی گتیرنه اونو زورلا وئرمَیه چالیشیرلار. بِیرَک گلیب چاتیر و سئوگیلیسینین توی گونواؤزمقصدینه چاتیر. یالینجیق اوغلو ایسه گوناه ایشلتمَسینه باخمایاراق جنگاور خیصلتی  بِیرَک طرفیندَن باغیشلانیر. اوشون قوجا اوغلو سَیرَک بویوندا ایسه اسیر دوشموش قارداشینی خلاص اتئمک آرزوسوزایله دوشمن اوستونه گئتمگه چالیشان سَیرَیی ائولندیریرلرکی، او فیکریندَن داشینشین .« قارداشیمین اوزونو گؤرمَیینجه ، اؤلموشسه ، قانینی آلماینجا مورادیما چاتسام ، قوی قیلینجیملا دوغرانیم ، اوخوما سانجیلیم » دئین سَیرَک آروادینا بئله دئییر : 

ایگیدیم من سنی بیر ایل گؤزلـَرم !

بیر ایل گلمه سن ایکی ایل گؤزلـَرم 

ایکی ایل گلمه سن ، اوچ ایله ـ دؤرد ایله گؤزلـَرم 

دؤرد ایله یوخ بئش آلتی ایل گؤزلـَرم 

آلتی یولون آیریجیندا چادیر قورارام ، 

گئدَندَن ، گلندَن خبر سوروشارام 

خئیر خبر گتیَرَنه آت ، دون وئرَرم ، 

قافتانلار گئیدیرَرم . 

شر خبر گتیرَنین باشینی کسرَم 

ارکک بیر میلچک ده سینه مه قوندورمارام (131)

« قازلیق قوجا اوغلو یئینَک بویو» ندا بایاندیرخانین وزیری قازلیق قوجا دوشمن اوستونه گئدیر.لاکین مغلو ب اولوب اسیر دوشور.قازلیق قوجا دوزاون آلتی ایل قالادا اسیردوشور.اَمن آدلی بیرکیشی آلتی دفعه گئتسه ده قالانی آلا بیلمیر. یئینَک بؤیودوکدَن سونرا آتاسینی خلاص ائتمَیه کؤمک ایسته ییر. داییسی اَمن اونا دئییر کی، یئتدیگیم یئره یئل یئتمزدی ، یئددی دسته ایگیدلریم یئنی باییرین قوردلارینا بنزَیَیردی . یئددی کیشی ایله قورولوردو منیم یاییم قایین بوداغیندان یونولموشدواوخوم. یئددی

دفعه گئتدیمسه ،قالانی آلا بیلمَییب گئری دؤندوم . امن کیشی باجیسی اوغلونا دئییرکی، مندَن ایگید اولا بیلمزسن! یئینَک،بو مقصدیندَن ال چک! بو بویدا یئنک دایسینین اصیل بَیلریله دؤیوشه گئتمَدیگینی اونا گؤره ده مغلوب اولدوغونو، قالانی آلا بیلمَدیگینی دئییر. 

قالخیب یئریندَن دوراندا 

آلا گؤزلو ایگید بَیلرینی یانینا سالمادین 

سن تانینمیش بَیلرله گئتمَدین ،

بئش آخچایا قوللوق ائدَن اوت ـ علف ییغان 

آداملارینی اؤزونه یولداش ائتدین . 

او قالانی اونا گؤره آلا بیلمَدین (132 ) 

دئمَلی ، دؤیوشه ده تکجه قهرمانلیغی ایله سئچیلن یوخ ، هم ده اصیل ـ نسبلی ، لیاقتلی آداملارلا ، شخصیّتلری و جنگاورلرله گئتمک لازیمدیر . قهرمانلیق داستانین قهرمانلاری اؤز عمل وحرکتلری ایله جنگاورلیک دؤرونو پرینسیپلرینه صادیقدیلر . 

اونلارین هر بیری اصیل ـ نسبینین  آدینی ، شهرتینی آخیرا قدر قورویوب ساخلاییرلار. 

ائلینین دوشمنلرینه قارشی ووروشان باسات « تکجه [ بو سؤزاصلینده« تکه» اولمالیدیر.اوموداوغلو] بوینوزوندان قاتی یایلی ، اوچ اوغوزدا، داش اوغوزدا آدی بللی آروز اوغلو آلپ ارَن »شرفی آد ـ سان قازانمیشدیر.او هم ده مرددیر. گتیردیگی غنیمتی قاپیسینا گلن هرکسه وئرمَیه حاضیردیر. آسلان سودو ایچن باسات تپه گؤزو اؤلدورمکله اونون الینده زبون اولان اوغوز ائلینی خلاص ائدیر. دَلی دومرول « اوغرو » عزراییلا مئیدان اوخویور. اوندان قورخمادیغینی ثبوت ائدیر. اؤلوم آیاغیندا بئله اؤز لیاقتینی ، مردلیگینی گؤستریر. بامسی بِیرَک حتّی قیلینجلاندیغی زامان بئله قازان خانا صداقتینی ایتیرمیر.«من قازانا دؤنوک چیخمارام » دئییر .

من قازانین نعمتینی چوخ یئمیشم بیلمزسم ، 

 گؤزومو توتسون !

قاراجیقدا قازلیق آتینا چوخ مینمیشم ، بیلمزسم،

  تابوتوم اولسون! 

یاخشی قافتانلارین چوخ گئیمیشم ، بیلمزسم ،

   کفنیم اولسون !

بؤیوک ، گئنیش اوتاغینا چوخ گیرمیشم ، بیلمزسم ،

    زندانیم اولسون !

من قازانا دؤنوک چیخمارام ، قطعی بیلسین (133)

جنگاورلیک قهرمانلارین « ایگید آلداتماق آرواد ایشیدی» .آروز اوغوزعادت ـ عنعنه سینی پوزموشدور.اونا گؤره ده جزالاندیریلمالیدیر. قازان خان اؤز داییسی آروزلا اوـ اوزه گلیر«  نامردلیکله ایگید اؤلدورمَگین نه دئمک اؤلدوغونو ایندی من سنه گؤستررم » ـ دئدی. نامردلیک ائدَنلراوغوزجنگاورلری طرفیندَن باغیشلانیلمیر.او مطلق اؤلدورولمَلیدیر.اوغوزعادتلری مقدّسدیر. او گؤز بَبگی کیمی قورونمالیدیر

&6 .اجدادلار 

تاریخی منبعلر،ائلـَجه ده میفیک قایناقلاری قدیم تورکلرده اجداد کولتونون گئنیش یاییلدیغینی دؤنه ـ دؤنه ثبوت ائدیر. دوغرودور  گونوموزه گلیب چاتان یازیلی منبعلرده اجداد کولتونا شهادت وئرن فیکیرلرآزدیر. بیر باشا اولماسا دا ، دولایی یوللا اجدادلارین ایده آلینا ، اجدادلارین قوردوغو قایدالارا عمل ائتمَگین واجیبلیگی  دفعه لرله قئید اولونور. « اجدادلاریمیز بومین خاقان دؤرد طرفی سیخیشدیرمیش ، ییخمیش ، یایمیش ، باسمیش » او، خان یوخ اولدوغوندان (وفات ائتدیکدَن ) سونرا ائل سونا یئتمیش، داغیلمیش ، قاچیشمیش ... (134) 

یاخود دا « اوسته ماوی گؤی ، آلتدا قونور یئر یارادیلدیقدا ایکیسینین آراسیندا انسان ائولادی یارانمیش. انسان ائولادلارینین  اوزرینده اجدادیم بومین خاقان ، ایستمی خاقان (تا ختا ) اوتورموش. اوتوروب تورک خالقین ائلینی قانونونو یاراتمش ، ترتیب  ائتمیش (135) ، باشقا بیر یئرده قئید اولونور کی، « ... قول اولموش خالقی ، تورک قانونونو پوزموش خالقی اجدادلاریمین قانونونجا تشکیل ائتمیش،اؤیرتمیش (136) یاخوددا«اجدادلاریمیزین توتدوغویئرـ سوصاحیبسیزقالماسین دئیه» (137)فیکیرلرینه راست گلمک ممکوندور. قدیم تورکلرین مهّم اینانج سیستئمی آتالار ـ اجدادلار کولتو اولموشدور. 

تورکلرآتالارینا درین حرمت بسلَییردی« کیتابی ـ دده قورقود » داکی کیمی دئمک « اوغول آتا سؤزونو ایکی ائلمز(138) یاخود دا،« آتا اؤلسه اوغول اوچون عیبیدیر» (139) آتالاراوچون بؤیوک مزارلاردوزلدر، هئیکللر قویار،یازیلی داشلار اوجالدیرلار. قدیم تورکلردَن قالمیش یادیگار، هئیکللربو مزارلاردیروبونلارین یالنیز اورخون ، عابیده لریندَن عبارت دئییلدیر. ایسسیک  کورقانیندا « آلماـ آتانین 50 ک م.ده «آلتون گئییملی شاهزاده » نین مزاری کیمی « داها نئچه لرینین اولدوغو آنلاشلمیشدیر. فقط قدیم تورکلر اؤلن بؤیوکلرینی بوتون قیمتلی اشیالاری ، قیزیللاری، قیمتلی زینت شئیلری ، آتلارین قیزیل ایشلَمَلی قوشقولاری و حتّی آتلاریله باسدیرار، بونلاری اوغورلو سایار، قورویاردیلار. مزارلارین آچانین جزاسی اؤلوم ایدی. تورکلر بؤیوکلرینین مزارلارینی تالان ائدَن قونشو دؤلتلرله، مثلا َمونقوللار،  چینلی لرله ووروشاردیلار، بیزانس یئپیسکوپو (اسقف) هون حکمدار عائیله سینین مزارینی تالان ائتمیش و بونا گؤره آتیللا بیزانسا محاریبه اعلان ائتمیشدیر(140 ) قدیم تورکلرده اجداد کولتو مرکّب اولموش ، بعضاً ده مختلیف ،بیرـ بیریندَن فرقلنن پرئدمئت و جانلیلاری احاطه ائتمیشدیر. بونا مثال اولاراق داغی، قوردو، آغاجی ان نهایت انسانی گؤستره بَیلریک .بیز آیری ـ آیری پرئدمئتلر و اوبیئکتلر حاققیندا  آیریلیقدا  دانیشمیشیق (141  )بورادا ایسه انسان کولتو اونون ، اجداد چئوریلمَسی حاققیندا بیرآز اطرافلی صحبت آچاق .

انسان کولتو، انسانین کولتا چئوریلمَسی، تانری شکلینده تصوّر اتئمَسی تاریخی ، اجتماعی  و ائلـَجه ده میفولوژی حادثه لرله باغلیدیر. افسانه ، ناغیل وداستانلاردان گؤیرچین دونلو گؤزل ـ گؤیچک پری قیزلارین هم گؤیرچین ،هم ده انسان شکلینده چیخیش ائتمَسینین میفیک اساسی ، یوخاریدا قئید اتدیگیمیز کیمی ، تاریخی میفولوژی شرطی اولا بیلیر. همین میفیک باخیشین ، یعنی زوومورفیک ، آنتروپوموفیک توتئملرین ، اونقونلارین توسلارین ـ ایلکین باشلانقیجلارین انسان شکلینده چیخیش ائتمَسی جّدی تاریخی ـ اجتماعی شرایطله علاقه داردیر.(142)

ابتدایی دوردن باشلایاراق آیری ـ آیری شخصلرین دیگرلریندَن فرقلنمَسی نتیجه ده  باشچی سئچیلمَسی سونرالار ایسه مقدّسلشمَسی  طبیعی پروسئس کیمی قبول اولونمالیدیر. اکثر حاللاردا  قبیله ـ طایفا باشچیسی تکجه سیاسی حاکمیّته دئییل ، هم ده دینی حاکمیّته مالیک اولوردو.سونرالار، دونیا دینلری یاراناندان سونرا دا بو عنعنه دوام ائتمیشدیر. مسلمان خلیفه لری هم سیاسی ، هم ده دینی رهبر حساب اولونوردو، انسانین ـ  باشچینین قبیله، قبیله بیرلشمه لری عضولرینین گؤزونده تدریجا َقالخماسی ، اونون سیماسیندا انسانا اینامین آرتماسی یاواش ـ یاواش موجود اونقونون ـ توتئمین چوخ محکم موقعینی معیّن درجه ده سارسیدیردی . اینامداکی همین

سارسینتینین نتیجه سینده بعضی زوومورفیک میفلر ، اونقونلار اؤزتاریخی ـ میفولوژی موقعلرینی بؤیوک مقاومت گؤستره ـ گؤستره ترک ائتمَیه مجبور اولوردولار. دئدیکلریمیزه تورک میفولوژیاسینین مشهوراوغوزاوبرازی مثال اولا بیلر. 

اوغوز خاقانین آناسی آی خاقان ایدی. اؤزونده اوغوز قبیله بیرلشمه لرینین اونقونلارینین ، توتئملرینین بعضی میفیک سجیّه لـَرینین ، ظاهیری میفیک صیفتلرینین معیّن علامتلرینی تجسّم ائتدیریراَاوغوزون انسان صیفتینده چیخیش ائتمَسی ده تاریخی ـ اجتماعی شرطله علاقه داردیر. صبح چاغینین ایلکین شعاعسی ، اوفوقون قیزارماسی گونشین چیخماسی ، دانین سؤکولمَسی کیمی طبیعی حادثه لرین اونقونو، توتئمی اولان اوغوز سونرالار، داها دقیق دئسک، اونقونون ، توتئمین ، زوومورفیک، آنتروپومورفیک صیفتی دَییشیب انسان جیلدینه دوشدویو چاغدان اوّل اؤزونده جمعلشدیردیگی قبیله بیرلشمه لرینین ترکیبینه داخیل اولان قبیله لرین اونقونلارینین صیفتی ایله بیرلیکده همین سارسینتییا معروض قالیر و انسان صیفتی آلیر. ( 143 )

یوخاریدا قئید ائتدیگیمیز کیمی ، اجداد کولتو دئدیکده قدیم تورکلرده هم بوزقورد ، هم طبیعت جیسملری و پرئدمئتلری ، هم ده انسان نظرده توتولوردو. یعنی ، اسکی انسان اؤزونو تانرینین قوهومو سایماقلا اونو انسانا بنزتمیشدیر. یعنی انسان دا تانری اولا بیلر. اجدادلارین مدنی قهرمانلارین ـ یارادیجیلارین ( دئمی اورق اوبرازلار) کومپلئکسی اولدوقجا قدیم ـ آرخائیکدیر.

ایلک اجدادلار عادتاَ طایفا و قبیله نین اساسینی قویان نسل حساب اولونور. چوخ واخت طایفا وقبیله نین آدی بورادان یارانیر. اونلار دیگر قبیله ـ طایفا اجماعسینا و طبیعت قوّه لرینه قارشی دورا بیلن اؤز قبیله طایفا اجماعسینین بیر سوسیال رول کیمی مودئللشدیریر. آرخائیک میفولوژیادا ( کلاسیک نمونه کیمی آوسترالییا(استرالیا) میفولوژیاسینی گؤستره بَیلریک ) ایلک اجدادلار جّدی شکیلده میفیک « ایلکین » زامانا عاید ائدیرلر. اونلارین حرکت و فعّالیتلری رئلیئفی ، سوسیال اینستیتوتلاری ، عادت ومراسیملری ، دونیانین همین دورده کی وضعیّتینی معیّن ائدیر. اونلارین حاققیندا معلومات ـ حکایت ، نقل ائدیلن نه وارسا ، پارادیقماتیک خاراکتئر داشیییر.

 اگر نسیل بو ویا دیگر حیوانلا علاقه دار توتئمه مالیک ایدیسه  ، توتئم ایلک اجدادلار. چوخ واخت زووآنتروپومورف طبیعتلی ایکی سیمالی وارلیق کیمی تصوّر ائدیلیردی . ایلک اجدادلار اؤلرکن طبیعت پرئدمئتلرینه، حیوانلار،همچنین روحلارا چئوریله بیلیردی . توتئم اجداد« عمومی آتا » ـ آللاه ، یارادیجی صورتینه چئوریله بیلردی ، قادین اجدادلار ایسه محصولدارلیق ، نسیل آرتیران ـ دوغان باشلانقیج سمبولو اولان آللاه ـ آنا صورتینین فورمالاشماسیندا اشتراک ائدیردی . ایلک اجداد کایناتی یارادان اؤزلریندَن بیری،ایلکین آنتروپوموروف وارلیق و ایلک انسانلا عینی لشدیریلیردی.لاکین ایلک اجدادلاری اؤلن یاشلی قوهوملارلا قاریشدیرماق اولماز،چونکی اونلارِامپیریک زاماندا یاشایاراق چوخ واخت عائیله کولتونون اوبیئکتینه چئوریلیردیلر.اجداد کیمی ایلک انسان آدام حاققیندا معلومات چوخدور. ان گئنیش معلومات  دینی کیتابلاردا او، جمله دَن بیبلیا(تورات) و قوراندا ( قران) واردیر. 

عمومیّتله ، بیبلییا عنعنه لرینه گؤره ، ایلک انسان آللاه طرفیندَن یارادیلمیشدیر. یعنی دوغولمامیشدیر. بو ایسه ایلک اجداد حساب ائدیلن آدامین ـ ایلک انسانین یارادیلماسی حاققیندا ایلکین میفولوژی حکایتلردَن فرقلنیر. بو بارده آنتروپوقونیک میفلرده کیفایت قدر معلوماتا راست گلمک ممکوندور . 

یوخاریدا قئید ائتدیگیمیز کیمی ، باشقا خالقلاردا اولدوغو کیمی ، تورک خالقلاریندا دا اجدادلار کولتو گئنیش شکیلده یایلمیشدیر. اصلینده عنعنه وی جمعیّتلرین اکثریّتی دونیا ایله قارشیلیقلی مناسیبتلرینی معیّن زامان مستَوی سینده قوروردولار. بو زامان مستَویسی ایسه نسلین موجودلوغونون ضمانتی اولموش وائلَجه ده دیری اجدادلارلا قیریلماز علاقه سینی قورویوب ساخلامیشدیر. قدیم تورکلرین رئال و سمبولیک قوهوملوق علاقه لری اولدوقجا مرکّب اولوب ، انسانین آداپتاسیاسی مئکانیزمی ایله اونون سوسیومدا موقعینی معیّن لشدیریردی. نسله داخیل اولان کیچیک قوهوم عائیله قروپلاری سوسیال ، اقتصادی عامیللری ـ آتا ملکیّتینین قورونوب ساخلانماسی و...ایله علاقه لی ایدی.لاکین بورادا دا آداملارین اؤز رئال ومیفیک اجدادلارینی گؤسترمکله جمعیّتده اؤز یئرینی معیّن لشدیرمک لازیم گلیر. 

کونکرئت « کیتاب ـ دده قورقود »دا اجدادا مناسیبته گلدیکده بورادا وضعّیت هم عنعنه نین قورونماسیندا هم ده زامانین تأثیری آلتیندا معیّن دَییشیکلیکلره معروض قالماسی ایله فرقلنیر. 

اوغوزلارین حکمداری باییندیر خاندیر. لاکین اونون توتئم ـ اجدادلاری معلومدور . 

تورکوستانین دیرَیی (دیرک) !

توکلو قوشون  بالاسی !

آمیت سویون آسلانی !

قاراجیغین قاپلانی !(144)

بایاندیر خان ـ « خانلار خانی » پادشاه تیتولو کیمی چیخیش ائدیر. یازییا آلینمیش اساطیری روایتلره ، بایاندیر اوغوز خانین اوغلو گؤی خانین اوغلودور. اوغوزلارین دؤلتی 24 واحیدلی اداره چیلیک سیستئمینه کئچرکن « ساغ قول » و« سول قول » آدلانان ایکی اساس سیاسی بؤلومدَن بیرینه او باشچی قویولموشدور. 

بایاندیرخانی بیر ِاپیک قهرمانلیق،اوغوزلارین قدیم اپیک ـ تاریخی عنعنه سیندَن آییرماق وآغ قویونلو بایاندوریلرین « کیچیک  آسیادا حربی هئگئمونلوق » دؤرو ایله باغلاماق جهدلری علمی باخیمدان اساسسیزدیر. اوغوز طایفالاری اؤز سویکؤکلرینی هم طبیعت پرئدمئتلرینده « قابا آغاج » ،هم ده قوش ، آسلان ، قورد و.. ایله علاقه لندیریردیلر(145). باسات تپه گؤزه اؤزونون کیم اولدوغونو سوروشارکن بئله جاواب وئریر . 

آنامین آدین سوروشسان،ـ قابا آغاجدیر 

آتامین آدین سوروشسان ، ـ خاقان آسلاندیر( 146)

قدیم تورکلرده آغاجا اجداد کیمی باخیلمیشدیر. قایناقلاردا قئید اولونورکی، هونلار« آغاجا آت قوربان کسیر، اونون قانینی یارپاقلارا چیله ییر، کلله سینی و دریسینی ده بوداقلارینا آسیرلار . بو پالید آغاجی بوتون باشقا آغاجلارین آناسی ساییلیردی و بو آغاجا هونلار اؤلکه سینده چوخلاری او، جمله دَن بو بوتو(بت) خلاصکار، حیات وئرن و بوتون نعمتلری بخش ائدَن ، سایان کنیازین اؤزو و بوتون اونون اعیانلاری سیتایش ائدیردی » (147) دوغرودان دا، قدیم تورک خالقلاریندا آغاج آنا ـ آنالارآناسی، هردَن ایسه دوغرودان ـ دوغرویا انسانلارین، قبیله لرین، خالقلارین، اولو بابالارین آناسی کیمی اؤزونو گؤستریر.

کافیرلر اورزو آسماغا گتیرنده او« قویون منی بو آغاجلا دانیشیم » ـ دئییر. 

سنه « آغاج » ، « آغاج » دئییرمسه چکینمه آغاج !

 بؤیوک ـ بؤیوک سولارین کؤرپوسو آغاج .

باشینی توتوب باخارسام باشسیز آغاجسان !

دیبینی توتوب باخارسام ، دیبسیز آغاجسان !

منی سندَن آسارلار گؤرتومه آغاج !

گؤتورسن،ایگیدلیگیم سنی توتسون آغاج !(148)

اوغوزلار خیر ـ دعا وئرنده 

کؤلگه لیک هوندور آغاجین کسیلمَسین (149) 

اوغوزلارین اجدادکیمی قبول اتئدیگی حیوانلار ایچریسینده قاپلان ـ آسلان  دا وار ایدی . قازان اؤزونو کافیرلره تقدیم ائدَن « آغ قایانین قاپلانینین ائرکگینده بیر کؤکوم وارـ دئیر.(150)باشقابیر یئرده قازان خان «آغ سازین (مئشه نین ) آسلانیندان بیر کؤکوم وار » (151). 11ـ جی بویدا کی فیکیرلر تاریخی ـ میفولوژی اساطیره سؤیکنیر. بو قدیم تورکلرین پروتواوغوز سویلاریندا  توتئم ـ اجداد ساییلمیشدیر. آسلان ایله قاپلان سینونیمیدیر. قاپلانی اؤلدورمک گناه ساییلیردی . ارلیگین بیر نیشانه سینی بوندا گؤرردیلر. قدیم تورک خالقلارینین افسانه وی حکمداری افراسیابدان ِاپیک آدی آلپ ار تونقا دیرـ سونونجو سؤز « قاپلان » کیمی باشا دوشولور . 

قورد حاققیندا تورک میفولوگیاسیندا کیفایت قدر سوژئتین اولدوغونو نظره آلماق بو اوبرازا اؤتری اولاراق نظر یئتیریریک . قازان خان اؤزونو تقدیم ائدنده « قورخو بیلمز قورد بالاسی اَرکیینده بیر کؤکوم وار» (152) ـ دئیر. قازان خان ائوینین یاغمالاندیغی بویدا ائوینی قورددان سوروشور. « قورد اوزو اوغورلودو، قوردلابیر سوراقلاشیم » دئییر. 

یوردومدان بیر خبر بیلیرسنسه ، دئه منه !

دردلی باشیم قوربان اولسون ،قوردوم ،سنه !ـ دئدی (153)

هم بایاندیر خانا ، هم ده قازان خانا « توکلو قوشون بالاسی » دئیه مراجعت ائدیرلر. دیگر تورک خالقلاریندا اولدوغو کیمی آذربایجان میفولوگیاسیندا دا بیرسیرا مقدّس قوشلاردان صحبت گئدیر. سیمرغ قوشو، سونقورقوشو،سمندرقوشو، گؤیرچین ، قارانقوش ... قوشلار بو قبیلـدَندیر. توکلو قوشون اوغوز طایفالارینین مقدّس قوشو ساییلان آغ سونقور (شاهین )  قوشونا دئیلدیگنی آرتیق یوخاریدا قئید ائتمیشیک . [توکلوقوش// تولوقوش، فارسلارداکی سیمرغ،عربلرده عنقا وبعضا رخ، قدیم روملاردا کومانت، قدیم مصرده اپیسه مؤسپئرودور.حسن اوموداوغلو] 11ـ جی بویدا قازان خان اؤزونو کافیره تقدیم ائدنده « آغ سونقور قوشو اَرکَیینده بیر کؤکوم وار» دئییر. بو فیکیر اساطیری توتئمچیلیک گؤروشلری ایله علاقه داردیر. رشیدالدّینین مشهور « اوغوزنامه » سینده آغ سونقور قوشو چئپنی(چَپنی) طایفاسینین اونقونو کیمی وئریلمیشدیر. قدیم تورک میفولوگیاسیندا بیرسیرا حاللاردا آغ قو ـ آغ قاز صیفتینده تصوّر ائدیلیردی . قوش اونقونونون گئنیش یایلماسی تصادفی دئییلدی . هر بیر قبیله بیر قوشو اؤزو اوچون سمبول ویا خود اونقون سئچیردی . ( 154 ) 

چوخ واخت قبیله اونقونو اولان قوش اوولانمیر و اونون اتی یئیلمیردی . یاکوتلارا گؤره قارتال گونشین رمزیدیر سیمرغ آذر بایجان فولکولوروندا زوومورفیک بیر اوبراز کیمی تانینان افسانه وی قوشدور، او خیرخواه ، دارا دوشنلرین خلاصکاری ، حامیسیدیر. فولکوروموزدا دؤلت قوشوندان چوخ دانیشیلیر. بو قوشون آدینداکی « دؤلت سؤزو اوّللر ثروت معناسی داشیمیشسا دا، جمعیّت قورولوشوندا « حکومت » معناسیندا ایشلنن دؤلت قورولوشو اورتایا چیخدیقدان سونرا بو شکله دوشموش و پادشاه سئچگیسی واسیطه سینه چئوریلمیشدیر. 

&7 . اوغوزلاردا آتا مناسبت 

هم تاریخی منبعلردَن، آرخئولوژی و اتنوگرافیک ماتئریاللاری ،هم ده خالقیمیزین حیات و دوشونجه طرزیندَن بیزه معلومدور کی، آت تورکلرین حیاتینین آیریلمازحصّه سی اولموشدور. تاریخه « آتلی خالقلار» دان بیری کیمی داخیل اولموش قدیم تورکلر یَهَر و اوزنگی ، قوشغون ، ساپوق ، شالوار وباشقاسینی آتلا راحت حرکت ائتمک اوچون کشف ائتمیشدیر. « آت ـ مراد دیر» سؤزونو تصادفاَ ایشلتمه یَن تورکلر آتا وفالی دوست ، یولداش، دؤیوشده سیلاحداش کیمی باخمیشلار. گونونو، واختینین چوخونو آت بئلینده کئچیرن بابالاریمیزآتاعینی زاماندا اؤزناموسوکیمی یاناشمیشدیر. یاخشی آتین قیمتی، دئمک اولارکی ، اولمامیشدیر. یاخشی آتی پوللا ، قیزیللا آلماق غیری ـ  ممکون اولموشدور. گؤروندویو کیمی ، آت تورکلر آراسیندا مثلسیز حرمت و محبّته مالیک اولموشدور. قدیم چین میفولوگیاسیندان بللیدیرکی، تورکلر واسیطه سیله چینه گـتیریلن آتلارین اونلارین حیاتیندا عوضسیز رولو اولموشدور. چینده آت دیپلوماتیک و حربی سیاستده مهّم یئر توتوردو. آتلی سوواریلیک ایسه آریستوکراتیک امتیاز حساب اولونوردو.(155)

قئید اتئمک لازیم دیرکی،آت کولتوایله باغلی دینی تصوّرلر قدیم دونیانین انکشاف ائتمیش اکثر خالقلاریندا موجود اولموشدور. اونلارین اکثریّتی توتئمیستیک باخیشلارلا علاقه دارایدی . قدیم هندوسلارین تصوّرلرینه گؤره« آغ آت توواشترانین دونیا آتی » رولوندا چیخیش ائدیردی . آتوامئدخی پروسئسینده شاه فیزیکی محرومیّتلر و سیناقلاردان سونرا ائله بیل کی ، یئنی کیفّیتده ایکینجی دوغولوش الده ائدیر. آت بیر توتئم کیمی معنوی انرژی فیزیکی قوّه ،و چوخلو مال ـ دؤلت وئریر. آت بیر توتئم کیمی شاهین آروادینین محصولدار اولماسینی ( حامیله اولوب ،دوغماسینی) تأمین ائدیر. بو دؤرده ، توتئمین اؤلدورولمَسی زامانی اولدوغو کیمی ، خصوصی رولو آتین باشی اویناییر. قدیم هند ـ ایران خالقلارینین دونیا گؤروشونون بیزیم[  مین ایللیکدن (هزاره) قاباق] 2ـ3 جی مین ایللیکده اؤیرنیلمَسی ثبوت ائدیرکی،بورادا آت اوبرازی مهّم یئرتوتموشدور. قدیم هند میفولوگیاسینا گؤره ، آت کایناتین یگانه زوومورف اوبرازی اولموشدور( آتوا 156)آ. ک . آکیشئوه گؤره ، ریگ ودا و آشوینلر، ائلجـَه ده ایسسیک اطرافی اهالینین اکیز آتلاری کایناتین زووموف اوبرازینین میفولوژی تصوّرلرینین ان قدیم لایی(لایه) نی عکس اتدیریر. (157) انکار اولونماز تاریخی حقیقت دیرکی ، آت کولتو ان چوخ تورک خالقلاری آراسیندا یایلمیشدیر . آرخئولوژی ادبیّاتدا(منابع) پراکتیک اولاراق آتین هر جورتصویرینی و.. آت کولتو ایله علاقه لندیریلمیشلر. لاکین بونا اعتراض ائدَنلر ده تاپیلیر. مثلاً، بیچاق اوزرینده آت باشینین تصویرینی آ. ف . کیریوشین سولیار کولتونون تأثیری حساب 

ائدیر. بورادا گونش و یاخود سما آتیندان (158)صحبت گئدیر. دوغرودور، بومسئله مباحثه لیدیر. عصرلر بویو دونیا خالفلارینین یاراتدیغی میفلرده چوخ قانادلی آتلاردان صحبت گئتمیشدیر. دوغرودور، چوخ واخت قهرمانین ماراغی اونا اوستون گلمیش و آتلارین قانادلاری بیتمه میشدیر. [باخ : کور اوغلو]

عمومیّتله تورک خالقلاریندا بئله بیراینام گئنیش یایلمیشدی کی ،ایگیدلرین آتلاری گونشدَن گلمیشدیر. ائله بونا گؤره ده سیراق  «ایشیق بوراخان»« ایشیق» ( گونش ) اونا مخصوص آتلاری قورویارمیش. بیر سیرا دلیللرگؤستریرکی ، ساکلاردا خصوصی آت جینسی وارمیش ، اونلاردا قبیله بیرلشمَسینین آدینی داشیریرمیش (159) بللیدیر کی ، تورک قبیله بیرلشمه لری خالقلاری اؤزلرینه مخصوص آت وبیر سیرا سیلاح، گئییم،حتّی موسیقی، شعرفورمالارینی دا اؤز آدلارایله آدلاندیرمیشدیر . مثلاً قازلیق آتی قازلیق (آت و آدام آدی « کیتاب ـ دده قورقود » دا و.. بونا مثال اولا بیلیر. عمومیّتله ، دده قورقود بویلاریندا هر قهرمانین اؤزآتی و آتینین دا اؤزآدی واردیر. آتلارین آدلاریندان بعضی لرینی قئید ائدَک ، بونلار َتپل قاشقا ، آیغیر ، توغلو باشلی ، دورو آیغیر، بوز آیغیر، گؤی بدوی آت ، آغ آت ، آلاجا آت ، قونورآت ، کئچی باشلی  کئچرآیغیر ،و... 

تورکلرده آتین مقدّسلیگی قدیم دؤرلردَن قالما رسیملرده ده اؤزونو گؤستریر.موراد آدجی یازیر: محض بوداش منظره لر خالقلارین کؤچو آدلی نهنگ تاماشانی عکس ائتدیریر. بو منظرَلرده هر شئی سلیقه لی ، طنطنه لی و ییه سیزدیر. 

لئنا قایالارینداکی شکیللر داها یاخشی قورونوب اوکلا دنیکوفون بو رسیملرحاققیندا سؤزو: بورادا باش سوژئت آت آتلی اوبرازلارینین عکس ائتدیریلمَسیدیر. چوخ واخت آتلار یال ـ ککیللرده و آسما قوتازلارلا برکیدیلیب . بویونلاریندا قیرخیلمیش یاللارین ایتی کرتلری ـ دیشلری گؤرونور. بعضاً آتلار خصوصی شکیللی زرهه بورونموش اولور، عینی گئییم آتلاردا دا اولور. بو کؤندَلَنینه خطلرله ایفاده اولونور. آتلیلارین الینده اوجوندا بایراقجیقلار یئللنن نیزه گؤرونور. سانکی بو تصویر کیفایت دیرکی ، تصّورونده آت آیاقلاری تاپپیلتیسینی ائشیدَسن . بودور خالقلارین بؤیوک کؤچو. آنجاق سکوت حکم سورور. ( 160) 

آذربایجان داستانلاریندا هربیرقهرمان اؤزآتی ایله ده باشقالاریندان فرقلَنیر.« کیتاب دده ـ قورقود » دا بوز آییغیرلی بئیَرک 

« کور اوغلو » دا قیر آتلی کوراوغلو، دورآتلی دَلی حسن، آلا پاچا آتلی گیزیر اوغلو مصطفی بَی ،« قاچاق نبی » « بوز آتلی نبی » وسایر.. بو قبیلدندیر. اوغوزلار آراسیندا آتین بؤیوک حرمته مالیک اولدوغونو« کیتاب ـ دده قورقود» دا دا آیدین گؤرمک اولور. یوخاریدا قئید ائتدیگیمیزکیمی، اوغوزلارانسانا، حتّی معیّن آت جینسینه « قازلیق » آدی وئرمیشلر. دده قورقود بویلاریندا چوخ یئرده قازلیق آتلاری هوندور بویلو، یاخشی جینسلی اولدوقلاریندان بئله آدلاندیریلمیشلار. اصلینده بعضی تدقیقاتچیلارین فیکرینجه، قازلیق معنوی باخیمیندان اوجا، یوکسک دئمکدیر. باشقا آتلارلا یاناشی آغ و بوز اوغورلو ساییلمیش ، اونلاری مقدّسلر، افسانه وی قهرمانلار مینمیشلر. « کیتاب ـ دده قورقود » داکی یاشیل دونلو خضر عادتاً بوزآت مینیر. قیرخ ایگید دیرسه خانین اوغلو، قهرمان، ایگید بوغاجلا آتاسینین آراسینی وورور. آتا اوغلونو اوودا اوخلا یارالاییر. خضر بوغاجین گؤزونه بوزآتدا گؤرونور. داستاندا اوخویوروق :« اوغلان اورادا ییخیلاندا بوزآتلی خضر اوغلانین یانیندا حاضراولدو»(161) 

تورک داستانلاریندا آت داستان قهرمانلارینین وفالی و یاخین یولداشیدیر. اورتا آسیا بوزقیرلاریندا یاشایان تورکلر آتی دا قادین و سیلاحلاری کیمی اؤزناموسلاری بیلمیشلر. آت سئوگیسی اسلامدان سونرا دا تورکلر آراسیندا داوام اتئمیشدیر. اسکی تورک

خالقلاریندا ، باشقا بیر سیرا خالقلارادا اولوغو کیمی، آتی گونشله باغلادیقلارینی آرتیق قئید ائتمیشیک . آوئستا پانتئونونا داخیل اولان تانریلار دا آتلا عکس اولونور. میترا تانریسی آت شکلینده تصوّر اولونموشدور. آذربایجان ـ آلبان دؤرونه عاید مادّی ـ مدنیّت عابیده لرینده کی آت تصویرلری، قبیراوستو آت هئیکللری ده گونش کولتو ایله علاقه داردیر. بو دا ماراقلیدیر کی ، ائلات دیلینده کی کوتو ، آسسوری دیلیندَکی کوتانو، آند دیلیندَکی کوتو ، تورک دیللریندَکی قودو (ق) سؤزلری آت معنالارینی وئریر. بو سؤزلرین هامیسینین اساسیندا بیزجه ، کوت ( کود ) ، قود دورور. 

آت کولتونون میفولوژی فونکسیاسینین مورادا یئتمک آنلاییش ایله علاقه داراولدوغونو خاطیرلایاق ، بوتون بونلار ایسه هم ده « یوخودا آت گؤرمک ـ مورادا یئتمکدیر» . اینامین کؤکونو اوزه چیخارماغا امکان وئریر.(162)

دده قورقود بویلاریندا آت چوخ واخت خلاصکار رولوندا چیخیش ائدیر. اوغوزلاری « کیچیک اؤلوم »( یعنی یوخو) توتدوقدا آتلار اونلاری دایم خلاص ائدیردی . داستاندا دئییلیر: « گؤزلنیلمه دَن آلتمیش دمیردونلو کافیر اوغلانین اوَزرینه گلدی . سئیَریین(سَگرک) میندیگی آیغیر یاخشی آتلارداندی؛ آت قولاغی تئز ائشیدیرآتلارین کیشنرتیسینی، گئییم ـ کئچیملرین قیجیلتیسینی ائشیدَن آیغیر چکیب اوغلانی اویاتدی . اوغلان گؤردوکی ، بیر آلای آتلی گلیر. یئریندَن سیچرادی . . . آتینا میندی . قارادونلو کافیرلری قیلینجلاییب ، قالایا سالدی . یئنه یوخوسوندان اَل چکمه ییب یئرینه گئتدی ، یاتدی یئنه آتینین یویَنینی بیلـَگینه کئچیردی» (163) بو حال تکرار اولونور. آت یئنه ده سَیرَیی(سگرک) اویادیر. او، یینه ده کافیرلری قیریب ـ چاتیب قالایا تپیر . 

داستاندا دوشمنلرقهرمانی آتیندان تانییر. و اونا هجوم ائتمَیه جسارت ائتمه ییر. قازان خانی « قونور آتین یییه سی » ساییرلار ، بکیل اوودا ییخیلیر . قیچینی سیندیریر.دوشمن بوندان خبر توتور، لاکین اوغول ایمران آتاسینی عوض ائدَجَگینی دئییر . بکیل  دئدی : « آیا گئییمی گتیرین ، اوغلوم گئیسین !آل  آیغیریمی گتیرین ، اوغولوم مینسین » (164)

« آل آیغیر دوشمن قوخوسو حّس ائدَنده آیاغینی یئره دؤیردی ، توزو گؤیه قالخاردی . کافیرلر دئدی : « بو آت بکیلیندیر، بیز قاچیریق » گؤزَتچی گؤزلدی . گؤردوکی، آت بکیلیندیر. آنجاق بکیل اوستونده دئییل . آتین بئلینده کی، بیر قوش کیمی اوغلاندیر. گلیب تکوره خبر وئردی ... « آت ،یاراق و ایشیقلی زره بکیلیندیر، بکیل ایچینده دئییل » « آلتیندا آل آیغیر آریق اوغلان » (165)ایسه آتا لایق اولدوغونو بیرداها ثبوت ائدیر . دؤیوشده غالیب گلدیکدَن سونرا آتاسی اوجا داغدا اوغلان اوچون یایلاق آییردی . ایتی گئدَن قاراجیق آتلار اوچون طؤله آییردی . اوغلونا آغ اؤرتوکلو گلین آلدی (166) داستاندا آتین صاحیبینه صداقتینی ثبوت ائدَن مثاللاردا چوخدور. قهرمان اسیر دوشنده آتین اونون یولونو گؤزلَمَسی ، اسیرلیکدَن قورتولان صاحیبینی دلی کیشنرتیسی ایله قارشیلاماسی دا یاددا قالان حادثه لر سیراسیندادیر. ِبیرَک 16 ایل دوشمن الینده اسیر اولور نهایت ، دوشمندَن قورتولان بِیرَک ایلک نؤبه ده کافیرین ایلخیسینا گلیر.« بیر آت تاپابیلسم ،توتوم مینیم » ـ دئدی باخدی گؤردوکی ، اؤز دنیز قولونو بوز آیغیربورادا اوتلاماقدادیر. بوز آیغیردا ِبیرَیی گؤروب دایاندی ، شاهه قالخیب ایکی آیاغینین اوستونده دوردو،کیشنَدی . ِبِیرَک ده  آتینی اؤیوب ، تعریفلمیش » دیر . 

آچیق ـ آچیق مئیدانلارا بنزَر سنین آلینین 

ایکی گئجه چیراغیدیر سنین گؤزلرین . 

یومشاق ایَپَیه بنزَییر سنین یالین . 

قوشا قارداشا بنزَر سنین قولاقلارین 

مردی مورادینا چاتدیرار سنین بئلین .

من سنه آت دئمَرم ، قارداش دئیَرم ،

   قارداشداندا آرتیق !

باشیما ایش گلنده یولداش دئَیرَم ، 

    یولداشداندا آرتیق . 

آت باشینی یوخاری توتوب بیر قولاغینی قالدیردی . ِبیرَیین قاباغینا گلدی . ِبیرَک آتین کؤکسونو قوجاقلادی . ایکی گؤزوندَن اؤپدو بو گؤروش ایکی دوستون ، ایکی مسلکداش ، دؤیوش سیلاحداشینین گؤروشودور. بونلاری بیرـ بیریندَن یالنیزاؤلوم آییرا

بیلر. اؤلومدَن باشقا هئچ بیرقّوه اونلاری آییرا بیلمز. اؤلوم قهرمانا حاکیم کَسیلنده آتین دا سون گونو یئتیشیر. 12ـ جی بویدا آروز تعریفیندَن خیانتله قیلینجلاناندا بِیرَک جان وئره ـ وئره یولداشلارینا دئدی :

ایگیدلریم یئرینزدَن قالخین دورون !

بوز آتیمین قویروغونو توتون ، کسین !(56 )

آتین قویروغونون کسیلمَسسی قهرمانین سونو دئمکدیر. « ِبیَریین آتا ـ آتاسینا خبر چاتدی .اوجا ائو ـ ائشیکلریندَن شیون قوپدو . قازا بنزر قیز گلین آغ چیخاریب ، قارا گئیدی . آغ ـ بوز آتینین قویروغونو کسدیلر.» (168)

عمومیّتله آذربایجانین اکثر داستان و ناغیللاریندا افسانه وی قهرمانلار بوزو یا آغ آتا مینرلر اونو قئید ائتمک لازیمدیر کی، بئله میفیک کیفیّتین علامتلری یالنیز آذربایجان خالق یارادیجیلیغندا مشاهیده اولونور. ماراقلیدیر،مشهور قیرغیز داستانیندا ماناسین آتی«آغ قولا» و« آغ بوز » کیمی تانینیر، دئمَلی اکثر تورک خالقلاریندا آت ( بعضاًآغ ، بعضاً ده بوز رنگلی ) اونقون سایلمیشدیر. زامان کئچدیکجه همین آتلار یالنیزمقدّسلره و افسانه وی قهرمانلارا منسوب اولموش دور. دده قورقود ایسه قّوتلی قدرتلی آتلاری کیملرین مینَجَه یینی داستانین اوّلینده اعلان ائدیر. 

« بَِرک یویورک قازلیق آتا ، نامرد ایگید مینه بیلمز، مینینجه مینمَسه یاخشیدیر ( 169)

گؤروندویو کیمی ، داستاندا آتلارین یییه سی مینَنی ده معلومدور. قهرمانلارین اؤزلری ده معلومدور. 

&8. داستاندا طالع پروبلئمی 

طالعلرو قهرمانلارا ائلجـه ده فوق الطبیعی قوهّ لره ( بیزیم داستاندا تانرینین) مناسبت مسئله سینده دّقتلی اولماق طلب اولونور . سوسیوگئن طبیعتین  خصوصیّتلری و طالع حاققیندا قدیم ، میفیک تصوّرلرین کانسئپتووال(کونسئپتوال) مضمونو اساسیندا صرف نظری نتیجه لره گلمک ممکندور. یعنی طالع و تانری او قدرده مرکّب ، ضدیّتلی و مناقشه لی ( دلی دومروللا عزراییل و باساتلا تپه گؤز آراسیندا کی مناقشه نی نظره آلماساق ) گؤرونمور، دوغرو دور، آروزون َبیَریی خایینجَسینه اؤلدورولمَسی ایلک باخیشدا تصادفی گؤرونسه ده اصلینده منطیقی پیلانین نتیجه سیدیر. چونکی ایچ اوغوزلا، داش اوغوز توققوشمالیدیر. بونون اوچون گیزلی بهانه وار ( قازان خانین ائوی تالاندیقدا داش اوغوز اشتراک ائتمیشدیر.) لاکین بو بهانه آچیقدان آچیغا محاریبَیه گئیریب قارداش ساواشی آپارماق چتیندیر. بونون چون داها بؤیوک بهانه لازیمدیر. ائله بیر بهانه کی ، محاریبه قاچیلماز اولسون .دئمَلی ، بورادا دا کیمینسه عؤمرونون سونو چاتمالی و طالع کیتابی باغلانمالیدیر. منطیق گؤستریرکی، بِِیَرَیین طالعی بیر شخصین دئییل ، ایکی قارداش آراسیندا باشلاناجاق محاریبه نین طالعیدیر. دئمَلی ، شخصین ، آیریجا گؤتورولموش بیر اوغوزقهرمانینین طالعی دئییل ، بوتؤو اوغوز جمعیّتینین طالعیدیر. بو بارده اطرافلی بیرآز سونرا . 

طالع حاققیندا قدیم اوغوز تصوّرلرینده فاتالیست مئیللرتکجه شخصسیز سوسیال قوّه لرینی وایستروکتورلارین فردلر اوزَرینده  «حاکمیّتی » ایله دئییل ، همین داستان دؤرو اوغوزون شخصی درک ائتمَسینین سَوییه سی ایله شرطلنمیشدیر. هر شئیدَن اوّل ، فردلشدیریلمیش ـ مقدّسلشدیریلمیش ـ بوتون اوغوزلار اوچون حاکیمی مطلقه چئوریلمیش حکمدار ( بایاندیر خان ) طالع حلّ

 ائدیلمَسینده بعضاً اشتراکچی اولور. ائولادی اولمایانی قارا چادیرا اوتوتماقلا سونرادان همین بَگین اوغولونون اولماسینین سببکارینا چئوریلیر. همین اوغلانین سونراکی طالعینین اونا دخلی یوخدور. اوغلانین دوغولماسینین اونا دخلی وار . بونون اوچون اوچ چادیر یاراتماسی ، بَیلریی دعا اتئمَیه سوق ائتمَسی اونون خدمتیدیر.« بَیلرین آلقیشینین آلقیش، قارغیشینین قارغیش اولدوغونو بایاندیر خان بیلیر. چونکی،« پادشاهلار تانرینین یئرده کی کؤلگه سیدیر.» اونا گؤره ده بایاندیر خان داستاندا گؤرونمز کؤلگه رولوندا چیخیش ائدیر. اونو نه دؤیوشده گؤرمک ممکوندور نه ده اوغوزون باشقا حادثه لرینده یاخیندان اشتراک ائدیر. بیرـ ایکی دفعه کؤلگه کیمی گؤرونوب حکم و گؤستریشلرینی وئرن بایاندیرخان هر شئیی حلّ ائدَن کیمی آنلاشیر. چتینلیک وارسا اونا خبر وئرمک لازیمدیر. بوتون حاللاردا اونون کوَرکنی اوغوزلار آراسیندا بایاندیر خاندان سونرا ایکینجی یئر توتان قازان خان داها جانلیدیر . داها دوغروسو اوغوز دونیاسینین اونسوز تصوّرور اتئمک لازیم اونون طالعیی ایسه اوغوز دا دیگر بَیلرین طالعیندَن دئمک اولارکی، فرقلنیر. عکسینه داستاندا دیگر بَیلر کیمی اودا اوغلو آروزلا اسیر دوشور و بیرـ بیرینین کؤمکی ایله خلاص اولورلار. سالورقازان یوخو گؤرور. قارداشی قارا گونه نی چاغیریب یوخونو دانیشیر.« گؤردوم کی، یومروغومدا بیر شاهین چیرپینیب ، قوشومو الیمدَن آلیر. هوندور ائویمین اوزَرینه گؤیدَن ایلدیریم چاخدیغینی گؤردوم . قاتی، قارا دومانین دوشرگمین اوستونو بورودویونو گؤدوم . قودوز قودلارین ائویمی دلدیینی گؤردوم . قارا دئولرین انسمدَن چاپدیغینی گؤردوم . گؤردوم کی، قارا ساچیم قارغی کیمی اوزانیر، اوزاندیقجا گؤزومو اورتور، اللریمده  اؤن بارماغیمی قان ایچینده گؤردوم . بو یوخو گؤرندَن بری عاغلیمی ـ هوشومو ییغا بیلمیرم » قارا گونه یوخونو یوزور. « قارا بولودا دئدیینه سنین طالعیندیر.قار ایله یاغمور دئدیگین سنین قوشونوندور. ساچ قایغیدیر، دئدیگین دردسردیر. قان ـ قارالیقدیر » (170) یوخو یوزولاندان سونرا قازان اووونو(شکار) یاریمچیق قویوب گئری قاییدیر. ائوینین یاغمالاندیغینی گؤروب دوشمن اوستونه گئدیر.اوناغالیب گلیرائوینی خلاص ائدیر. یارادیجی و قهرمان اوبرازلاری دا داستاندا مهّم یئرتوتور. دیرسه خان فیتنه ـ فسادا  اویاراق اؤز یئگانه و دوغما اوغلونو اوخلاییر.اونو اؤلموش بیلیب ، ائوینه یوللانیر.لاکین بوغاجین طالعینی یارادیجی  

بوردا بیتمیر خضرالیاس بوز آتین بئلینده پیدا اولور.اوچ دفعه یارانی الی ایله سیغاللاییر.اوغلان بو یارادان سنه اولوم یوخدور. داغ چیچَیی ایله آنانین سودو سنین یارانا ملهمدیر دئیر. اوغلان خلاص اولور. اونو اؤلدورمک ایسته ین آتاسینی دا خلاص ائدیر. هر شئیدَن اّول ، اونو قئید ائتمک کی، بوردا فردلشدیریلمیش آللاهلار( خضر الیاس) طالع ( بوغاج ) آراسیندا کی مناسیبتین یارانماسی قاباقجا دان معیّن ائدیلمه نین سوبیئکتی کیمی قبول ائدیلمه لیدیر. لاکین اؤزونده فردلشمیش آللاه ایدئیاسی  

دا فردین جمعیّتیده توتدوغو یئر و شخصین اؤزونون درکینین یوکسک سَوییه نین محصولودور.فردلشمیش آنتروپومورف آللاه اوبرازی شخصی اؤزونودرک ائتمه نین یوکسک گؤستریجیسی اولان شخصیّتین مهّم لویونو ایدئیاسی ، زنگین لشدیریلمیش، حدیندَن آرتیق بؤیوموش فورماسیدیر. اگر طالع ایدئیاسی دئدیکلریمیزین محصولودورساآیریلماغا مئیللی فردین اؤزوشخص سیزقوّه و ایستروکتورلاریندان ساخلانیلماقدا اولان آسیلیلیغی،بو مناسبتده اونون آزاد اولماماسی ، هئچ ده نظردن قاچمیرو نهایت اجتماعی شعورون اساس دقّت اوبیئکتینه چئوریلیر.ائله بونا گؤره ده انسان اوچون فوقاالعاده اهمیّته مالیک اولان سربستلیک یارردایجی دونیانین میفولوژی منظره سینده یوکسکک استاتوسو طالعین حکمدارین خلاص اولارق اؤز حاکمیّتی آلتیناآلماق امکانی یارادیر.دئمه لی، آرتیق،یاردایجی بوتون موجوداولانلارین  طالعلرینین حلّ ائدیجی سوبیئکتی ررولوندا چیخیشش ائتمیر.باشقا سؤزله دئسک، طالع حاقیندا قدیم اوغوز تصوّرلری تکجه شخص سیز ـ فاتالائیست دئییل،شخصی وولیونتاریست   تئندئنسیالاردان فرقلنیر.بئله چیخیرکی ، طالعی ساده جه اولاراق یارادیجینین اراده سینین حیاتا کئچمَسی، اونون گؤستریشلرینین رئاللاشماسی کیمی باشا دوشمک لازیمدیر. لاکین طالع استاتوسونامالیک اولماقدان اؤتری یارادیجینین قراری قاباقجادان معیّن ائدیلمه باشا دوشولمه لیدیر. یعنی  فردلر گئتدیکجه داها چوخ خصوصّیلشیر، مستقیلشیر، اونون موافیق سوسیال قوّه  ایستروکتورلاردان ساخلانیلما قدا اولان آسیلیغینی ، بو مناسیبتده اونون آزاد اولماسی ، هئچ ده نظردَن قاچمیر و نهایت اجتماعی شعورون، خصوصی ایله میفولوژی شعورون اساس دیقت اوبژکتینه چئوریلیر . ائله بونا گؤره ده انسان اوچون فوق العاده اهمیّته مالیک اولان سربستلیک یارادیجی دونیانین میفولوژی منظره َسینده یوکسک استاتوس آلیر . طالعین . لاکین طالع استاتوسونا مالیک اولماقدان اؤتری یارادیجینین قراری قاباقجا دان معیّن ائدیلمه کیمی باشا دوشولمه لیدیر .یئنی گلجکده باش وئرَجک  حادثه لرین قاباقجادان حلّلی کیمی آنلاشمالیدیر. بورادا سیتوآسیالارین  پارادوکساللیغی بیرده اوندان عبارتدیرکی ،  معیّن درجه ده یارادیجینین قاباقجادان معیّن ائدیلمه ، د ییشدیریلمه قوّه سینه ده مالیک اولور. یعنی حکمودئیشدیرمک ممکوندور . صحبت قهرمانین عمللریندَن پشیمان اولماسیندان گئتمیر. حکمون قطعی اولماسیندان گئدیر. 

کونکرئت داستان قهرمانینین طالعینه مراجعت ائتسک « دوخا قوجا اوغلو دلی دومرول بویو » نو خاطیرلاساق کیفایتدیر. اوّللر

 طالعه ( بورادا عزراییلا )  مئیدان اوخویان ، اونو قبول ائتمه َین دلی دومرولا اؤلوم حکمو وئریلیر.لاکین بو حکم قبول اولونمور پشیمانچیلیغا گؤره اونا و آروادینا اوزون عمربخش ائدیلیر. آنجاق بونون عوضینده دیگر آداملارین دلی دومرولون والدینلرینین عؤمرو سونا چاتدیریلیر. دئمَلی ، بو طالع اویونوندا دلی دومرولون والدینلری اودوزور. دلی دومرول مرددیر، قهرماندیر ، اّوللر طالعینین صاحیبی اؤزو اولدوغونا اینانیر. اوناگؤره ده نامردلیکله اونو ییخیب سینه سینه چؤکن عزراییللا اوّللر آچیق دؤیوشه گیرمک ایسه ییر. لاکین نتیجه اوندا ایسته دیگیی کیمی اولسادا ، او، تسلیم اولور. مقاومت گؤسترمه دَن اؤزونو قول اعلان ائدیر . البتّه ده ، بورادا قبول ائدیله سی و ائلجه ده ضیدیّتلی مقاملار چوخدور . 

اصلینده دلی دومرول نه ائدیر ائتسین ، هانسی اوصول و یوللا اولورسا اولسون طالع اوزَرینده غلبه چالیر. بو قهرمانلیغی دا من داستاندا ان بؤیوک قهرمانلیق ساییرام . بو فوق طبیعی قّؤه لرله مباریزده اولان  قهرمانلیقدیر. بو ایگیدلیک عادی ایگیدلیک حساب اولونا بیلمز. لاکین بیر مسئله نی قئید ائتمک لازیمدیرکی ، اگر طالع  یازیچینین اراده سینین رئاللاشماسیدیرسا ، او زامان سون نتیجه ده قهرمانی دَییشمکده آزاددیر.اوندا یارادیجینین حکملرینه طالعین قاباقجادان معیّن ائدیلمَسی استاتوسو وئریلمَسی اؤزمعناسینی ایتیریر. بوتون  بو دئیلنلر بیر داها ثبوت ائدیرکی ، قدیم دورون میفو پوئتیک عنعنه لری ده طالع و عنعنه لری ده طالع و یارادیجینین قارشیلیقلی مناسیبتی مسئله سی او قدرده ساده مسئله اولمامیشدیر.البتّه معاصیرعلمین پروبلئمین تاریخی و فلسفی ماهیّتین شرحی استیقامتینده چتین لیکلری ده آزاولمامیشدیر.آ. ماقریس حاقلی اولاراق همین قئید

ائتمیشدیرکی ، « آرقومئنتلره مرکّب چایلاری ایشله دیلمیشدیر . » (171)

داستاندا طالعین اوّلجه دَن معیّن ائدیلمه حاققیندا حکملرده چیخارییر.« اول ـ آخیر اوزون عومرون سونو اؤلومدور» ـ حکمو ده

بو قبیلدندیر قئید. لاکین اوغوز قهرمانلاری هئچ ده همیشه بو حکمله راضیلاشمیر . اونلار آخیرادَک مباریزه آپارماق فیکریندَن  

  بیر آن دا چکینمیرلر . اوغلو ایتکین دوشن  قازان خان بورلا خاتینا دئیر :« من قازانا یئددی گون مهلت وئر ! یئرده ایسه اوغلومو یئردَن چیخاریم ؛ گؤیده ایسه گؤیدَن ائندیریم . تاپا بیلدیم، تاپدیم ،تاپماسام  تانری وئردی ، تانری آلدی ، نئیله یَک ؟ (172 ) حکمه فیکیر وئرین ! تاپدیم طالع یوخدور! تاپماسام ، طالع گوجلو دور! 

فیکری داستانین بیرسیرا بویلاریندا اؤزونو گؤستریر. قازان خان اوغلونو اسیرلیکدَن خلاص ائتمکله طالعه میدان اوخوماغیندا دوام ائدیر. داستاندا گؤبک کسمه حادثه سی، آرتیق طالعین یارادیجی طرفیندَن دئییل ، یارادیجیلار طرفیندَن معیّن لشدیریلمگینه یئنه بیراشاره دئییلمی؟ چتینلیکله اولسا دا بامسی ِبِیرَک گؤبککسدی ساییلان بانو چیچَیه قووشا بیلیر. بو د ا طالعه مئیدان اوخوما می قبول ائدیله بیلیر. ایتکی اولاندا ایسه قارشیداکی اوجا داغلار ییخیلیر، بیر گؤلگه لی اوجا آغاج کسیلیرکی. داستان طالع حاققیندا دده قورقودون دیلی ایله اؤز حکمونو وئرنده دونیانین ، عؤمرون وفاسیزلیغینی ، طالعدَن قاچیلمازلیغینی بیر داهااؤنملی اولد وغونو گؤستریر.

هانی دئدیگیم بَی اَرنلر؟ 

دونیا منیمکیدیر دئینلر؟

اجل آلدی یئر گیزلدی ، 

فانی دونیا کیمه قالدی؟ 

گـَلیملی ـ گئدیملی دونیا ،

سون اوجو اؤلوملو دونیا !

نتیجه عوضی 

1300 ایلیک تاریخدَن ده قدیم اولان « کیتاب ـ دده قورقود » حاققیندا هله بوندان سونرا مینلرله کیتاب یازیلاجاق ، بو مردلیک ، مُدریک لیک و قهرمانلیق داستانی انینه ـ اوزونونا دفعه لرله تحلیله جلب ائدیله جکدیر. لاکین هر دفعه داستانی اوخویان ، اوندا یئنی اولان نه ایسه تاپاجاق و اونو اوخوجولارا چاتدیرماغا چالیشاجاقدیر. بئلَجه عصرلر کئچجَک دده قورقود قهرمانلاری همیشه جاوان قالاجاق ، اووا گئدَجَک ، دوشمن قالاسی آلاجاق سئوگیلیسینی آلیب مورادا چاتاجاقدیر . 

آیریلیقدا گؤتورولموش هربیرانسان عؤمرو مقاومتدیر. لاکین دده قورقود قهرمانلارینین عؤمرو تورک دونیاسینین عؤمرو کیمی ابدیدیر ، همیشه یاشاردیر . 

هر بویدا « هانی دئدیگیم  بَی اَرنلر  » نعره سینی چکن اوستاد اوزانیمیز ، پیغمبر شخصیّتیمیز ، تورک دونیاسی تاریخینین هئیکل لشمیش قهرمانی دده قورقود ائلین ـ اوبانین تویونا ـ دویونونه تشریف گتیرَجک ، بوی  بویلا یاجاق ، سوی سویلایاجاق ، انسانلاری قهرمانلیغا ، دوزلویه چاغیراجاق ، اوشاقلارا آد قویاجاق ، ایگیدلره اؤیود ـ نصیحت وئرَجک ائولـَننلر اوچون ائلچیلیک ائدَجکدیر. ابدی آغ ساققاللیمیز اولو هؤرموزموز اولان دده قورقودون عوضسیز ایرثینین قوروماق ، اونون اؤیودلرینه عمل ائتمک . مُدریک بابامیزین عطیر ساچان سؤزلرینین نفوذونو داها یوکسلتمک ، اوغوزلارین ، آت چاپدیغی ، آد آلدیغی ، تورپاغلاریمیز اوغروندا مباریزه آپارماق هر بیریمیزین مقدّس بورجودور .

